
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Тавьдугаар бүлэг

	Даваа гараг хүртэл Каупервуд гэртээ байж байгаад харуулын дарга дээр өөрөө яваад очиж болох боллоо шүү гэж Стежерийн хэлж ирсэн явдал түүний ажил хэрэгт тустай болов. Одоо гэр орныхоо ажил төрлийг айвуу тайвуу бодож явуулах бололцоо бий болжээ. Эцэг эхийнхээ санааг зовоохгүйн тулд уг хэрэг явдлынхаа тухай аль болох аятайхан яриад жижгэвтэр байшин савд нэн даруй нүүж орох чухал байна гэж эцэг, дүү нартайгаа ярьж тохиров. Өөр төөр аахар шаахар зөндөө олон асуудлыг тэд хамтран хэлэлцжээ. Стежертэй зөвлөж ярилцаад Дэвисон, Звери Стоун «Жей Кук Компани» пүүсийн төлөөлөгч Жорж Вотермен (түүний урьдын эзэн Хенри аль хэдийн үхсэн байжээ), муж улсын нярав агсан Ван-Ностренд гэх мэт олон хүнтэй уулзаж учрахаас өгсүүлэн хөөцөлдөх ажил маш ихтэй байлаа. Нэгэнт л шоронд орох болсноос хойш өөрийн найз түнш санхүүчдийг нийлж амбан сайдад заргалдан хөөцөлдөөсэй гэж хүсэж байв. Тэгж хөөцөлдөхөд дээд шүүхийн гишүүдийн хоёр нь «санал зөрсөн» явдал шалтаг болно гэж үзжээ. Энэ ажлыг Стежерт даалгаад Каупервуд өөрөө гуравдугаар гудамжныхантай урьдын хэвээр харилцаатай байгаа Эдвард Тай, бас Ньютон Таргул, Артур Риверс, одоо саятан болсон «бөс даавууны хаан» Жозеф Зиммермен, шүүгч Китчен, Гаррисбург дахь санхүүчдийн төлөөлөгч агсан Тэренс Рэлихен гэх мэт өөртөө хэрэг болж магадгүй гэж бодсон бас бус олон хүнтэй бүгдтэй нь уулзах гэж нойр хоолгүй яаран хөөцөлджээ. 

	Каупервуд Рэлихеныг сониныхонтой ярилцан өөрийгөө суллуулах хөдөлгөөн зохиож, Волтер Лейг амбан сайдад өргөх өршөөл гуйсан бичигт гарын үсэг зуруулах ажил зохиохыг тус тус гуйсан байна. Тэр өргөх бичигт том том санхүүчид болон бусад нэртэй томчуул гарынхаа үсгийг зурна байх гэж бодож байжээ. Лей түүнчлэн Рэлихен бусад олон хүн түүнд тус дэм үзүүлэхдээ их дуртай байгаагаа илэрхийлжээ. 

	Иймэрхүү ажил хөөцөлдсөний дараа Эйлинтэй уулзахаас өөр хиймээр юм үнэндээ үгүй болсон. Харин их яаралтай хөөцөлдөж байх үедээ түүнтэй заримдаа уулзалдах бололцоо бараг гарахгүй халти мулт уулзсан болоод өнгөрдөг байлаа. Гэвч хязгааргүй хайр сэтгэлийн илчинд нь халж, дулаацан, сэтгэлээ сэргээхийг эрхэмд үзээд уулзалдах зав зай гаргасаар байжээ. Нүд нь ямар байсан гэж санана! Хэчнээн халуун дотноор харж, аз жаргалыг мөрөөднө вэ? Фрэнкийг минь зовоож тарчлаана гэдэг чинь юу гэсэн хэл бэ? Фрэнк хэчнээн зоригтой, цовоо сэргэлэн байлаа ч цаанаа юу болж байгааг Эйлин бүгдийг тааварлаж байлаа. Миний хайр сэтгэлээс л болж ингэж шоронд орж буйг нь би ойлгож байна. Эцэг маань ийм хатуу сэтгэл гаргаж чаддаг байна шүү! Фрэнкийн дайснууд, наад зах нь сонинд зураг нь байн байн гарч байгаа энэ мулгуу тэнэг Стинер яасан урвагч амьтад вэ? гэж Эйлин бодох бөгөөд Каупервудтэй уулзаад байхдаа хорвоод хосгүй ухаалаг, зоригтой, хайртай, сайн сайхан энэ хүнийхээ төлөө хэчнээн их шаналан тарчилж байгаагаа уудлан гаргана. Энэ хүүхнээс илүү зовлонг нь мэдэх хэн байх вэ? Каупервуд нүдийг нь харж түүнийхээ ухаан жолоогүй хайрыг ойлгон, сэтгэл нь уярч инээмсэглэв. Хүүхдээ хайрлах эхийн сэтгэл, нохойгоо хайрлах эзний сэтгэлээс өөрцгүй яасан ч гүн хайр вэ! Юунд тийм их хайртай болоо юм бол? Каупервуд юу ч гэж хэлж чадахгүй байсан боловч хүний хайрыг авна гэдэг сайхан санагдана. Сүүлийн тэр хэцүү өдрүүдэд Каупервуд, Эйлинтэй аль болох олон уулзахыг хүсэж байлаа. Ялын төлөвлөгөө уншуулаад давж заалдсан өргөдлийг нь дээд шүүхээс хүчингүй болгосон тэр хооронд өнгөрсөн нэг сарын дотор Каупервуд гадуур байхдаа Эйлинтэй дөрвөн удаа уулзжээ. Одоо шоронд очих Даваа гарагийн өмнө Бямба гарагт тэр хоёрт сүүлчийн удаа, ганц удаагийн уулзалт үлдээд байна. Дээд шүүхийн шийд гарснаас хойш Эйлинтэй уулзаагүй байжээ. Харин «өөрөө авахаар» нэг захидал авч Кэмден гэдэг жижигхэн зочид буудлын газар уулзахаар болзжээ. Кэмден гэдэг нь мөрний нөгөө эрэг дээр орших дүүрэг хот учраас Филадельфид хамгийн тохиромжтой газар гэж боджээ. Даваа гарагаас хойш удаан хугацаагаар салж, аливаа асуудлын талаар зөвлөж байх бололцоогүй болох энэ талаар Эйлин юу бодож байгааг Каупервуд огт тааварлаж мэдэхгүй байлаа. Өөртэй нь ярилцаж, сэтгэлийг нь засах чухал. Эйлин дэндүү их гонсойж, сэтгэл дэнсэлсэн байж магадгүй гэж Каупервуд түүнийгээ өрөвдөж байсан нь санаснаас нэт байжээ. Холоос барааг нь хармагцаа Эйлин зориг шийдэмгий эр хүний эрэмгий чадал гаргах шиг яаран угтах нь Каупервудэд хэзээд таалагддаг бөгөөд Эйлин өөр хэнд ч ингэж сүйд болохгүй биз ээ. Хүзүүдэн тэврээд нулимс асгаруулан:

	— Хонгор минь, чи над ярих гэсний хэрэггүй. Би бүгдийг нь уншсан. Битгий санаа зов, хайрт минь. Би чамд хэчнээн хайртай! Чамайгаа хүлээнэ. Арван жил болсон ч би чамайгаа орхихгүй. Арав байтугай зуун жил ч болдог юм гэлээ над ялгаагүй. Ганц чамайгаа л их өрөвдөх юм, хонгор минь. Би чамайгаа дандаа бодож байна. Чамдаа хамаг хайраа өгнө, хайрт минь» гэлээ. 

	Эйлин тийнхүү хайрынхаа сэтгэлийг илчлэн байхад Каупервуд түүнийг тайвнаар энхрийлэн харах нь биеэ барьж чаддаг тэвчээр, Эйлинд хайртай түүгээр бахархаж байдгийнх нь нотолгоо мөн буй заа. Ийм хүнд би хайргүй байж чадах уу? Ер нь хэн эс хайртай байх бил ээ? гэж Каупервуд бодно. Яасан их хайр тачаал, хүсэл мөрөөдөл, дэнслэгч сэтгэл вэ? Каупервуд оюун билиг ихтэй ч гэлээ захирч чадаагүйдээ одоо түүнд хэзээ хэзээнээс илүү бишрэн бахархаж байна. Буйд зэлүүдхэн амар жимэр байхад нь ч гэсэн Эйлин түүнд нүүрэмгий хандаж эгээ л өөрийн өмч, гарынхаа тоглоом мэт үзнэ. Ялангуяа сэтгэл их догдолсон үедээ Каупервудтэй үг ярих нь яг л өөрийн эрх үр, жаал хүүхэд ярьж буй мэт. Өөрөө их өвөрмөц бөгөөд бүсгүй хүн хэчнээн ачтай байдагт гүнээ итгэсний хувьд Эйлин түүний сэтгэл бодлын талаар үнэхээр дийлж, эрхэндээ оруулж чадах шиг санагддаг байжээ. 

	Одоо ч гэсэн шивнэн өгүүлсэн хайр сэтгэлийнх нь үг бол түүнийг сэтгэлээр уначхаад байхад эх хүнийхээс өөрцгүй энэрэл халамж хэрэгтэй гэх шиг, эмгэнэлт явдалд сэтгэл гутраагүй байсан хэр нь агшин зуурт үнэхээр гутарсан мэт санагджээ. 

	— Эйлин минь, нэг их муу болчихсон юм байхгүй шүү гэж Каупервуд хэлж зориглосон боловч ер бишийн эелдэг энэрэнгүй байдал дуу хоолойд нь илрэв. Эйлин хэлж буй үгийг нь огтхон ч анхаарахгүй, түрүүчийнхээ хэвээр:

	— Хаанаас даа, дэндүү муу байна, хонгор минь. Би мэдэж байна. Хөөрхий Фрэнк минь! Гэсэн ч би чамтайгаа уулзана. Юу ч боллоо, би аргална. Ямар хугацаанд эргэлт оруулдаг юм бол? 

	— Гурван сард ганц удаа гэцгээх юм, найз минь. Гэвч очоод учрыг нь олж болно байх. Харин, Эйлин чи тэнд очих хэрэг байна уу даа? Улс амьтан ямаршуу бодолтой байгааг чи мэдэж байгаа шүү дээ. Жаахан хүлээсэн нь дээргүй юү? Эцгийнхээ зэвүүг улам хүргэчихвэл дэмий юм болно! Чадъя гэж бодвол цаадах чинь тэнд ч гэсэн намайг хөөрхөн дөнгөөд байх юм хийнэ гэтэл Эйлин бачимдан үгийг нь тасалж:

	— Гурван сард ганцхан удаа гэнэ ээ! Хаанаас Фрэнк, үгүй байлгүй! Би үнэмшихгүй байна! Гурван сард ганцхан удаа гэж юу гэсэн үг вэ? 

	— Би л лав чадахгүй, ярихгүй! Би өөрөө очиж шоронгийн даргатай нь уулзана. Чамтай уулзаж байх зөвшөөрөл авна. Намайг өөрөө ярилцвал зөвшөөрнө гэж би итгэж байна! хэмээн сэтгэл хөдөлсөндөө амьсгаа давхцан зогсолтгүй ярихад Каупервуд үгийг нь таслав. 

	— Эйлин, чи минь юу ярьж байгаагаа бодохгүй байна! Бод! Эцгээ ямар хүн гэдгийг чи бодооч! Гэр орныхноо бод! Эцэг чинь тэр шоронгийн даргатай танил байж мэднэ. Надтай уулзах гэж шоронгийн газраар гүйж явдаг гэнэ гэж чи энэ хотынхны хэл аманд орох гээгүй биз дээ? Эцэг чинь чамайг яаж ч мэдэх хүн шүү. Тэрнээс гадна улс төрийн энэ муусайн жулдрайнууд ямаршуу амьтад болохыг нь чи над шиг мэдэхгүй шүү дээ. Эд чинь чавганц нар шиг хов живийн эзэд байдаг юм. Чи юу хийх, яах гэхдээ тун их хаширлаж явах хэрэгтэй. Би чамайг бүр алдчихгүй юм сан гэж хүсэж байна. Чамтай уулзаж байхыг хүсэж байна. Чи их хашир, бодолтой болгоомжтой байгаарай. Уулзах гэж бүү яар. Би ч чамтайгаа уулзаасай гэлгүй яах вэ, гэхдээ эхлээд нүх сүвээ бэлдэх хэрэгтэй шүү дээ. Чи намайг алдчихгүй, би тэндээс хаачих ч үгүй шүү дээ» гэснээ дуугүй болоход гэнэт гяндангийн төмөрлөсөн олон өрөө үелэн харагдах шиг, Эйлин ирээд тэдгээрийн нэгэнд нь юм уу, аль эсхүл торны цаанаас уулзаад зогсох шиг санагджээ. Гэвч ийм муухай юм бодогдлоо гэсэн ч хайрт хүүхнийхээ тийм гайхалтай хөөрхнийг бодох сэхээ түүнд байлаа. Яасан залуу, яасан сайхан чийрэг вэ? Өөрийг нь нас тогтох үедээ орж байхад сэтгэлт хүүхэн нь цэл залуу, гоо үзэсгэлэн төгөлдөр байна. Харин цагаан судалтай торгоор тэр үеийн марзандуу намбаар хийж хар гөлгөн үсээр эмжээрлэсэн бошинз, мөн хар гөлгөн малгайг хүрэн шаргал алтлаг өнгөтэй үсэн дээрээ хааш яашдуу тавьсан нь туйлын хөөрхөн зохижээ. 

	— Мэдэж байна, бүгдийг нь мэдэж байна. Гурван сар гэдэг чинь юу гэсэн үг вэ? Дэндүү хэтэрхий биш үү? Хайрт минь, би яаж тийм удаан хүлээх юм, чадахгүй! Даанч балай хэрэг! Гурван сар гэнэ шүү! Миний эцэг ч гэсэн аль нэг хүнтэй тэнд гурван сар болоод уулз гэх юм бол хүлээж чадахгүй л дээ, өөдөөс нь тус дэм гуйсан хүн байлаа гэхэд ч тийм хүн тийм удаан тэсэж хүлээхгүй шүү дээ. Би ч тийм удаан хугацааг хүлээж суухгүй. Би аргыг нь олохоо л олно! гэж Эйлин зоримгоор үглэв. Каупервуд инээмсэглэхдээ Эйлинийг тийм амархан ятгаж барахгүй нь гэснийх биз ээ. 

	— Охин минь, чи чинь Батлер гуай биш шүү дээ. Чи өөрийнхөө санаа бодлын тухай түүнд илтгэж байхгүй шүү дээ. 

	— Тийм нь тийм! Гэвч тэнд чинь намайг таних амьд голтой юм ганц ч байхгүй. Би нүүрэндээ зузаан гивлүүртэй очиж байя. Шоронгийн дарга, аавыг таньдаггүй байх. Таньдаг байлаа ч гэсэн намайг л лав мэдэхгүй, ер нь учраа хэлээд гуйлаа гэхэд намайг илчлэхгүй дээ. 

	Өөрийнхөө үзэсгэлэн гоо, бусдын дур сэтгэлийг булаах чадал, эрх давуу байдалдаа итгэх нь хязгааргүй ажээ. Каупервуд толгой сэгсрэн:

	— Хайрт минь, чи чинь хорвоод хамгийн дөмөг мөртөө хамгийн адармаатай хүүхэн юм аа гэж энхрийлэн хэлж, биедээ татан наалдуулж чанга гэгч нь үнсээд, — Гэсэн ч чи миний үгэнд орохоос өөр аргагүй шүү. Миний өмгөөлөгч Стежер гэдэг хүн бий, чи түүнийг мэднэ. Тэр маань энэ тухай шоронгийн даргатай өнөөдрийн дотор ярилцана. Бүтэх эсэхийг бүү мэд. Юу болсны нь над маргааш юм уу, ням гарагт мэдэгдэнэ, би чамд бичимз. Надаас захиа очтол хэрэггүй шүү. Ямар ч гэсэн сар хагаст юм уу, сард, аль эсхүл хоёр долоо хоногт уулзаж байх боломж олдоно гэж би найдаж байна. Тэнд чинь гурван сард л ганц удаа захиа бичихийг зөвшөөрдөг гэж байгаа шүү... 

	Эйлин дахиад л цамнахыг завдтал Каупервуд үргэлжлэн хэлэхдээ:

	— Энэ журмыг нь бага зэрэг өөрчлүүлж болох бол уу гэж бодож байна. Харин чи надаас урьдаж битгий бичээрэй, ер нь гарынхаа үсгийг зурах юм уу, тодорхой хаяг тавьж болохгүй шүү. Захидал бичгийг цөмийг нь задалж уншдаг юм. Уулзахдаа ч юм уу, захиа занаа бичихдээ тун болгоомжтой байна шүү. Чи минь нэг ч их хашир хүн биш шүү, одоо хашир байна биз? гэв. 

	Тэр хоёр цааш Каупервудийн гэр орныхны тухай, ирэх Даваа гарагт шүүх дээр очих тухай, тохоож байгаа ялаараа шийтгэх гэж хэзээ шүүхийн хуралд очуулах юм бол, өршөөл үзүүлэх бол уу яах бол гэж ярилцжээ. Эйлин, ирээдүйд нь итгэсэн хэвээр байна. Дээд шүүхийн гишүүдийн хоёр нь санал зөрөн талд нь орж гурав нь эсрэг байгаа тухайг сониноос олж уншсан байна. Түүний амьдрал ганц Филадельфид ингээд өнгөрөх биш, харин хэзээ нэг цагт нэрээ олж аван, байдлаа засаж Эйлинийг нэг тийш аваад явна гэж итгэнэ. Эйлин, Каупервудийн эхнэрийг өрөвдөх боловч нөхөртөө гологдсон авгай, ер нь Фрэнкэд надаас ч залуу, илүү хөөрхөн, чадал чансаатай хүүхэн хэрэгтэй гэж бодно. Одоо нэгэнт салах цаг болж байгаа болохоор Эйлин түүнд наалдан шунагаар тэвэрч байна. Урьдаас бүгдийг тодорхой мэдэхийн аргагүй тийм байдалд цаашид хэрхэх тухайгаа тэр хоёр аль болох бүтэмжтэй талаар тохиролцов. Яг салахынхаа даваан дээр Эйлин, бас Каупервуд ч гэсэн их л гансран гунигласан боловч Эйлин чадлаа гарган биеэ барьж үл мэдэгдэх ирээдүйг зоригтойёо угтахаар шийджээ. 

	
Тавин нэгдүгээр бүлэг

	Каупервудийн өнөөх шоронд очих ёстой байсан Даваа гараг нь болжээ. Хийж чадах бүхнээ хийсэн байлаа. Эцэг, эх, дүү нартайгаа салах ёс гүйцэтгэж, эхнэртэйгээ нэлээд хөндий боловч сэтгэлийн, жирийн хэдэн үг сольжээ. Хүү, охин хоёртойгоо бусдаас онцгой байсан ч үгүй. Даваа гарагт бүрмөсөн явна гэдгээ мэдсэнээс хойш Пүрэв, Баасан, Бямба, Ням гарагуудад гэртээ харих зуураа тэднийгээ жаал өхөөрдөж эрхлүүлье гэж боддог байжээ. Болчимтой, болчимгүй юм хийж байж тэдэндээ баахан гай тарьж байна даа гэж өөрөө бодох боловч тийм гэж бас л лавтай итгээгүй байна. Хүн гэдэг чинь бэлэн зэлэн юман дээр ч бай, дутагдаж гачигдаж ч бай, аргаа олоод л амьдардаг амьтан, ямар ч болтугай энэ хүүхдүүд бусад хүний хүүхдээс доор явахгүй, бас тэгээд боломж олдож гэм би эдэнд мөнгө сангаар туслах юм чинь гэж бодно. Хүүхдүүдээ эхээс нь салгахгүй, эхийг нь хүүхдүүдээс нь салгахгүй, эднүүсийг хамт байлгасан дээр, нэг дор товхийтэл амьдарч явбал эдэнд дээр. Эхтэйгээ хамт хаа ч байсан тэдэнтэйгээ хааяа очиж уулзаж байх сан. Харин өөрөө бол эхнэрээсээ салаад дур мэдэн явж Эйлинтэй шинэ айл гэр болон шинэ маягаар амьдрах сан гэж бодно. Сүүлийн хэдэн орой, ялангуяа энэ сайн өдрийн орой хүү, охин хоёртойгоо ер бишийн онгог байсан нь ийм учиртай байсан боловч ингээд л орхиод явчихна гэдгээ мэдэгдэхгүйг бас хичээж байв. 

	— Фрэнк, би чамайг жаал хөдөлгөөнд орж хүчтэй, том эрүүл чийрэг эр болоосой гэж бодох юм. Тоглож байгаач. Үеийнхээ жаалуудтай нийлж бүр удирдагч нь болмоор юм. Хөл гарын дасгал хийж бай, булчин шөрмөсөө хөгжүүл гэж Каупервуд их номой хүүдээ хэлэв. Энэ үе, тэд өвгөн Каупервудийн дотоод өрөөнөө бүгд баахан сэтгэл дэнсэлгээтэй сууж байсан юм. 

	Бичгийн том ширээний цаад талд эцгийнхээ өөдөөс харан сууж байсан охин Лилиан нь аав, дүү хоёр луугаа сониучлан харна. Эцгийнх нь ажил явдал яачхаад, одоо ямаршуу хэцүү болоод байгааг хоёр хүүхдээс нь тас нуусан юм санж, тэгээд аавыгаа нэг тийш сар хэртэй ажлаар яваад ирэх гэж байгаа л гэж бодно. Лилиан нь зул сарын бэлэгт зориулан авсан сонин хөөрхөн үлгэртэй номоо уншиж байлаа. Аавынхаа саяхан хэлснийг сонсож, их л шүүмжлэнгүй байдлаар:

	— Наадах чинь ердөө ч тэгэхгүй, хоёулаа уралдах уу, гэхэд ердөө ч гүйж өгдөггүй юм, гэхэд Фрэнк хүү:

	— Па! Чи муутай чинь хэн уралддаг юм, уралдлаа гэхэд чи ямар чадах юм биш гэж тоомжиргүй хэлэв. 

	— Чадахгүй ий? Чи намайг гүйцэхгүй л дээ! гэж охин хариу болов. Эх нь хорьсон өнгөөр:

	— Лилиан! гэв. 

	Каупервуд инээмсэглэж, хүүгийнхээ толгойг өхөөрдөн илбэж;

	— Фрэнк, гайгүй, үзүүлээд өгнө гэж чихийг нь чимхэсхийснээ, — Бүү хулчий, жаахан зориг л хэрэгтэй гэсэн боловч хүү нь юу ч хэлсэнгүй. 

	Тэгсхийж байснаа Каупервуд охиноо тэвэрч биедээ наагаад бужгар толгойг нь өхөөрдөхийг эхнэр нь хараад атаархах сэтгэл зурсхийв. 

	— Үр минь аавыгаа байхгүйд хамгийн сайн охин болно биз гэж шивгэнэхэд охин нь

	— Тэгнэ ээ, аав аа, гэж баяртай хэлэв. 

	— Ийм л сайн шүү, гэж эцэг нь хэлж хошуун дээр нь энхрийлэн үнсээд, — Бүлтгэр минь гэлээ. 

	Каупервудийг гараад явахад эхнэр шүүрс алдаж «Хүүхдүүддээ сүйд болсон хэр нь намайг огт хэрэгсэхгүй юм» гэж бодох боловч урьд ч гээд хоёр хүүхдэдээ хэзээ л нэг их сүйд болж байлаа даа гэж дотроо бодов. 

	Каупервуд, явахынхаа өмнөх хамгийн сүүлчийн тэр цагт эхдээ туйлаас хайртай хүүгийн ёсоор маш эелдэг, ялдамхан байлаа. Бүсгүй хүний хувьд бодол нь ойр, үрийнхээ төлөө үхэх дөхөж, хамаг зовлонг эдэлж явааг нь Каупервуд сайн мэдэх бөгөөд балчир багынхаа цагт эхийнхээ халуун хайр амсаж явсныг хэзээ ч мартдаггүй болохоор настай болсон цагт нь сэтгэлийг нь зовоохгүй сэн гэж аль байдгаараа хичээнэ. Гэтэл одоо яагаад ч нэмэргүй болжээ. Өөдлөх уруудах цагт сэтгэл зүрх ихэд хөдлөх боловч биеэ барьж, жишимгүй царайлан, амаа татаж, зорьсон замаараа уруу царайлалгүй сийрэгхэн явж, юу ч тааралдсан мятаршгүй байх хэрэгтэй ажээ. Нээрэн ч Каупервуд гэрээсээ гарах тэр сүүлчийн өглөө биеэ барьсан төлөөдөө л цаадуулаа ч мөн өөрийгөө тайван байлгаж чадсан юм. 

	— За ээж ээ, явах цаг боллоо! Сэтгэлээ бүү зовоо, сэтгэлээ барь! гэж босонгоо хэлэв. (Ээж, эхнэр, дүүгийнхээ хэнийг ч шүүх дээр очих хэрэггүй, очлоо гээд над ямар ч тус болохгүй, харин цаадуулынхаа санааг улам л зовоохын нэмэр гэж боджээ). 

	Эхийгээ бүсэлхийгээр нь тэврэхэд эх нь хүүгээ сэтгэл ихэд дэнслэн бачимдан удаанаар тэврэн үнслээ. 

	— Яв даа хүү минь! гэж эх нь амьсгаа давхцан арай ядан хэлээд тэврээсээ тайлж, — Бурхан өршөө, чинийхээ төлөө ээж нь залбирч явна гэлээ. Каупервуд эхээсээ бушуухан холдохын мөн болов, удвал дэмий юм болж мэднэ. 

	— Баяртай, Лилиан! Би хэд хоноод буцаж ирэх байх аа, энэ тэрхэн хэргийн учрыг олох гэж намайг гаргаж ирнэ биз гэж эхнэртээ ялдам зөөлнөөр хэлэв. 

	Дүү охиндоо:

	— Баяртай Анна, эднүүсийгээ битгий уруу царайт гээрэй гээд эцэг хоёр дүүдээ:

	— Та гуравтайгаа хуралдааны сүүлд уулзана гэв. Тэгээд хамгийн дэгжин сайхан байдлаар хувцасласан тэр бээр шатаар түргэн уруудаж хүлээн авах өрөөндөө ороод тэнд өөрийг нь аанай хүлээж байсан Стежертэй уулзан хоёул гарч одов. Хаалга хавхийн хаагдахад тэднийхэнд хачин их эвгүй, эл хуль болж, тарж чадахгүй, хэдэн хором цуг байцгаалаа. Эх нь чимээгүй мэгшин уйлахад, эцэг нь хорвоо дээрх ганц анд нөхрөө алдсан хүний дүртэй байвч биеийг хатуу барьж, сэтгэлийг сэргээх гэж байдгаараа оролдоно. Анна, эхийгээ битгий зов хэмээвч эх нь юун тухай бодохоо ч мэдэхгүй дэмий л хойшид яах бол гэсэн мухар сохор бодолд автагдана. Саяхан нүд гялбам гийж байсан тэдний наран шингэв бололтой. 

	
Тавин хоёрдугаар бүлэг

	Каупервудийг шоронд хүрч очиход ямар нэг муу юм болж нэрийг нь хөөдсөнгүйд Жэсперс баярлан найрсгаар угтав. Шүүхийн хуралд хэлэлцэх хэд хэдэн асуудал байсан болохоор тэд есөн цагаас нааш шүүх дээр очихгүй болжээ. Каупервудийг шүүгч Пейдерсон дээр аваачиж, тэндээсээ шоронд хүргэж өгүүлэхээр өнөөх Эдди Зандерсыг бас явуулсан байв. Хэрэгт холбогдолтой бичиг сэлтийн зүйлсийг шоронгийн даргад мөн түүгээр өгүүлсэн байлаа. 

	— Стинер бас энд байгаа, та мэдсэн байлгүй дээ. Одоо өгье ч гэсэн сохор зоосгүй болжээ. Гэсэн ч би өрөвдөөд тусгай өрөөнд оруулсан. Тийм хүнийг нийттэй холиод яах вэ, хөөрхий, гэж харуулын дарга Жэсперс, Стежерт нууцлан хэлэв. 

	Жэсперс, Стинерийг өрөвджээ. 

	— Болж л доо хөөрхий, би ч гэсэн баярлаж байна гэж Стежер инээдээ барьж ядан хэлэв. 

	— Каупервуд гуай энд Стинертэй уулзахыг хүсэх учиргүй гэж би дуулаад уулзуулахгүйн тулд арга бодсон шүү. Жорж дөнгөж саяхан нэг харуулын хамт явчихлаа. 

	— Их сайн хэрэг. Тун зүйтэй юм хийж гэж Стежер хэллээ. Харуулын дарга Каупервудийг бодож тийм зүйтэй юм зохиосонд нь Стежер баярлажээ. Стинер ихэд балмагдсан, эд мөнгөөр суусан ч гэлээ Жорж, Жэсперс хоёр түүнд туйлын сайн байгаа бололтой. Шүүхийн газар ойрхон болохоор Каупервуд, дагалдагч хүмүүсийнхээ хамт явгаар явж зам зуураа хамгийн ноцтой асуудлуудаас зориуд тойрон аар саархан юмны тухай ярилцаж байна. 

	— Төлөв нь ерөнхийдөө гайгүй даг аа, Стинерийг нэг жил болоод юм уу, наана ч магадгүй амбан сайд өршөөх бололтой, тэгвэл бас Фрэнкийг өршөөн суллах нь гарцаагүй гэж Стежер бүр итгэсэн байна гэж Эдвард, эцэгтээ ярьж явлаа. 

	Өвгөн Каупервуд ийм үгийг дахин дахин сонсож байгаа хэр нь дахиад л сонсохдоо ер үл чилээрхэнэ. Тэр үг өөрт нь өлгийтэй хүүхэд унтуулахад аялдаг бүүвэйн дуурхуу юм болжээ. Тэр жилдээ хямд хайлах янзгүй орсон цас нар гарч тэнгэр зохирч байгааг ажиглан шүүхийн хурал дээр тийм ч их олон амьтан цуглахгүй бол уу гэж өвгөн Каупервуд хөвгүүдийн хамт найдна. Цээжин дэх бөөн зовлонт бодлоо түр зуур ч болов мартагнаж сарниахын учир өвгөн Каупервуд талхны зах булаацалдан байгаа хэдэн болжморыг зааж, яаж ийм өвлийн хүйтэнд бээрчихгүй тэснэ вэ хэмээн ярьж гайхаж нэг үзлээ. 

	Стежер, Зандерс хоёрын хамт түрүүлэн яваа Каупервуд, шүүхийн хурлаар өөрийнх нь асуудлыг хэлэлцэх гэж байгаа хойно одоо юү гэвэл зохих вэ гэж өмгөөлөгчтэйгөө ярилцаж байв. Каупервудийг шүүх дээр хүрч очиход хэдэн сарын өмнө түүнийг тангарагтны шүүгчдийн шийдвэрийг хүлээлгэн суулгаж байсан жижигхэн харуулын байранд оруулжээ. 

	Өвгөн Каупервуд нөгөө хоёр хүү гурвуул шүүх хурлын тасалгаанд суудал олж суув. Эдди Зандерс, яллагдагчийн дэргэдээс салахгүй байна. Мөн тэнд нь Стинер бас нэг Вилкерсон гэдэг хуягийн хамт сууж байх бөгөөд Каупервуд, Стинер хоёр бие биеэ үзээгүй царай гаргана. Каупервуд хуучин түнштэйгээ ярихаас буцахгүй байсан авч цаадах нь хулчганаад, ичиж байгаа бололтой, тэгээд хоёул чиг чигтээ дуугүй сууна. Дөчөөд минут чилээлгэн хүлээлгэсний хойно сая шүүх хурлын танхимын хаалга нээгдэж шүүхийн даамал орж ирээд:

	— Ял шийтгэлээ хүлээж байгаа яллагдагчид босоод! гэв. 

	Ял шийтгэлээ хүлээж байгаа хүмүүс нь Каупервуд, хотын хуучин нярав оролцсон бүгд зургаан хүн байлаа. Тэдний хоёр нь шөнийн цагаар хулгай хийж яваад улайм цайм баригдсан айлын гэр орон ухагч хам хулгайч нар байлаа. 

	Өөр нэг яллагдагч нь морь хулгайлсан хорин зургаан настай залуу юм. Энэ залуу, ногоочны морийг хулгайлаад зарчихсан юм санж. Зургаагийн нэг нь түлээний агуулахын хажуугаар явж байгаад хашаанд нь хааш яаш хэвтэж байсан хар тугалган хоолойг худалдах юм уу, аяга тагш архинаас өгөх зорилгоор үрэгдүүлсэн хэрэгт яллагдсан өндөр унжгар, бичиг үл мэдэх, дүйнгэдүү нэг негр хүн байв. Түүний хэрэг уг нь дээд шүүхээр орох юм биш байж, гагцхүү түлээний агуулахын манаачид баригдахдаа ер нь намайг яах гээд байгаа юм учрыг нь олохгүй байна, над хийсэн гэм буруу үгүй гэж мэлзсэн, тэгээд л шүүхэд шилжжээ: Сүүлдээ бодлоо өөрчилж буруугаа хүлээгээд одоо хэргийг нь Пейдерсон шүүгчээр тунгаалгаж ял оноох юм уу, суллаж тавих юм уу нэг тийш болгуулах гэж дээд шүүхэд оруулжээ. Каупервудэд сайн дураар үйлчилж зааж сургамжлах болсон Эдди Зандерс энэ бүхнийг түүнд ярьж өгсөн юм. 

	Шүүхийн танхимд хүн пиг дүүрчээ. Каупервуд хажуугийн гарцаар бусад хэрэгтнүүдийн хамт явахдаа л туйлын доромж санагджээ, түүний араас аятайхан хувцасласан боловч бүр хийморь нь зайлсан урвайж уруу царайлсан Стинер явж байв. 

	Нэрсийн жагсаалтын хамгийн эхэнд негр Чарльз Аккерман байлаа. Аккерманы хулгайлсан гэж ял тулгасан юмных нь үнэ дөнгөж дөрвөн доллар байхыг Пейдерсон мэдээд дургүй нь хүрч:

	— Энэ хүнийг яагаад над дээр ирүүлж байгаа юм бэ? гэж асуухад районы туслах прокурор яаран агдганаж:

	— Эрхэм шүүгч ээ, энэ хүн, хэсгийн шүүхэд согтуудаа ч юм уу, өөр ямар нэг шалтгаанаар ч юм уу, гэм буруугаа хүлээгээгүй хүн. Гомдол мэдүүлсэн этгээд нь нэгэнт яллахаас татгалзаагүй учир хэсгийн шүүхээс энэ этгээдийн хэргийг нааш нь шилжүүлжээ. Гэвч хожим нь яллагдагч этгээд бодлоо өөрчилж, гэм буруугаа районы прокурорт хүлээжээ. Уг нь наашаа ирүүлэх учиргүй байсан авч өөр арга байсангүй. Одоо тэгээд нэг тийшээ болгож өгөх хэрэгтэй байгаа юм даа гэв. 

	Пейдерсон шүүгч, негрийг дооглосон янзтай харах атал мань эр өчүүхэн ч зовсон шинжгүй, өөр хэн боловч цэргийн хүн мэт гозойн зогсоод айн бэмбэлзэж байдаг байхад харин хээв нөгөө хориг татлагыг аятайхан гэгч нь тохойлдон зогсжээ. Урьд нь архи ууж агсан тавьж зодоон цохион гаргасан зэрэг хэргээр шүүх прокурорын газраар орж байсан мөртөө гэнэн хонгор сэтгэлтэй, гэм хоргүй хэвээр үлджээ. 

	— За Аккерман чи тэр дөрвөн доллар наян центийн өртөгтэй хар тугалган гуурсыг хулгайлсан юм уу, үгүй юм уу? гэж «эрхэм шүүгч» ширүүн аагтай асуухад негр:

	— Хулгайлсан юм аа, ноёнтон минь. Ноён шүүгч минь, би танд чухам яасныг ярьж өгье гээд, — Би нэг хагас сайны орой түлээний агуулахын хажуугаар явж байлаа. Тэр үед би яг ажилгүй байсан цаг, тэгтэл хашаан завсраар нэг жаахан хоолой хааш яаш хэвтэж байгаа харагдана. Тэгэхлээр нь жаахан нарийхан банз олж аваад нөгөөдхийг чинь нааш нь этэж гаргаад тэр чигээрээ аваад явчихсан юм. Тэгтэл тэр манаач гуай манайд хүрч ирээд намайг хулгайч гэсэн юм гэж хэлэхдээ негр маань тэнд шүүгчээс хэрэг болж юм асуувал бэлэн байя гэж бодоод гэрчийн этгээдүүдийн суудалд байсан тэр манаачийн зүг уран илтгэгчийн дүрээр заав. 

	— Тэр хоолойг та авсан нь үнэн биз дээ? 

	— Үнээн үнэн, ноёнтон минь, би авчихсан юм. 

	— Тэгээд тэрийгээ яасан бэ? 

	— Хорин таван центээр өгчихсөн. 

	— Та худалдчихсан юм биз дээ? 

	— Тийм ээ, худалдчихсан. 

	— За тэгвэл тийм юм хийх муухай гэдгийг та мэддэггүй байсан уу? Хашааны завсраар банз оруулан этэж байхдаа энэ чинь хулгайн хэрэг гэж та ойлгоогүй байсан уу? гэхэд Аккерман дүйнгэ номой инээмсэглэж:

	— Ноёнтон минь, муухай хэрэг хийж яваагаа мэдэж байсан л даа гэвч, чин үнэнээ хэлэхэд, хулгай гэж бодоогүй, харин муухай хэрэг гэж мэдэж байсаан. Авч болохгүй гэдгийг ч би мэдэж байсан л даа гэв. 

	— Мэдэх ч бүр мэдэж байж! Мэдэх ч бүр мэдэж байж! Энэ чинь л гай даа! Хулгайн хэрэг гэж мэдсэн мөртөө хулгай хийж шүү дээ. Энэ негрийн хулгайн юмыг авсан хүнийг нь баривчилсан уу? гэж шүүгч гэнэт туслах прокуророос асуугаад тэр хүнийг хариуцлагад татах хэрэгтэй, хулгайн юм худалдаж авсан хүний нь энэ негрээс ч хатуу шийтгэвэл зохино гэхэд туслах прокурор:

	— Баривчилсаан ноёнтоон, хэргийг нь Йогер шүүгчид шилжүүлсэн гэхэд Пейдерсон:

	— Болж, тэгэх хэрэгтэй байгаа юм. Хулгайн юм худалдан авах явдлыг хамгийн ноцтой гэмт хэрэг гэж би хувьдаа үздэг гэж омогтой ширүүн хэлснээ Аккерман рүү харж:

	— Аккермен, чи одоо сайн сонсож бай гэж энэ мэтийн шалихгүй хэргийг хэлэлцэх болсондоо ууртай хэлэв. 

	— Одоо би өөрт чинь үг хэлье, сайн анхаарч бай. Тэгшхэн зогс, битгий хөндөлдөөд, юм налаад бай! Шүүхийн газар ирээд байгаагаа битгий март! гэв. 

	Аккермен, хоригийг хоёр тохойгоороо тулсан нь сараалжин хашаан дээгүүр цоройн өнгийгөөд хэн нэгэн найзтайгаа яарамгүй хүүрнэж буй хүн аятай харагдана. Шүүгчийн тийнхүү зандрахад овоо нуруу эгцлэн зогсов. Нүүр царайнд нь тэнэгдүү бөгөөд гэмээ мэдэн гөлөлзөх шинж үл мэдэг тодорч байлаа. 

	— Миний хэлэх үгийг ухаарахыг одоо хичээж үз. Тэр хар тугалган хоолойг хулгайлж байж та гэмт хэрэг үйлдсэн байна. Ойлгож байна уу? Тийм учраас таныг маш хатуу шийтгэх ёстой юм шүү! Таныг нэг жилийн хугацаагаар засан хүмүүжүүлэх лагерьд явуулах эрх над байна, мэдэж байна уу? Хэсэгхэн хар тугалган хоолойг хулгайлсны төлөө хамгийн хүнд хүчир ажилд явах нь байна шүү дээ! Та хүний үг ойлгодог хүн бол миний хэлж буй үгийг тун сайн анхаар. Энэ удаа өөрийг чинь шоронд явуулахыг азная. Одоохондоо азная, харин ялын төлөвлөгөөнд чинь засан хүмүүжүүлэх шоронд нэг жил-бүхэл жил гэж байх л болно шүү дээ!

	Аккермены царай ялимгүй цайвартах шинж орж, бас уруулаа долоов. 

	— Гэвч одоохондоо энэ ялын төлөвлөгөөг шууд хэрэглүүлэхгүй тэнсэнэ, тэгэхлээр ийм ял толгой дээр чинь тохоостой байгаа юм шүү, дахин бусдын юманд гар дүрвэл, энэ ялаа эдэлнэ, дээр нь тэр шинэ хэргийн чинь төлөө шийтгэлийг нэмнэ шүү, мэдэв үү? Энэ юу гэсэн учиртай үг вэ? Хариул! Мэдэв үү? 

	— Мэдлээ, ноёнтон, мэдлээ! Та намайг одоо суллах гэж байгаа юм байна, тийм юм байна гэж негрийг гүвтнэхэд цугларагсад инээлдэж шүүгч ч гэсэн арай л инээд алдчихсангүй. 

	— Дахиад хулгай хийх хүртлээ суллагдлаа гэж бодоорой, гэж шүүгч тэнгэр хадам чанга дуугаар хэлээд, — Дахиад хулгайн хэрэгт орвол уу, нааш нэн даруй авчраад шорон руу нэг жилийнхээ хугацааны дээр бас шинэ ялаа нэмүүлээд явна гэж мэдээрэй. Мэдэв үү? За одоо эндээс явж үз, бушуухан, зүгээр явсан чинь дээр байх шүү. Дахин хулгай бүү хийгээрэй. Өөр төөр нэг ажил хийж үз. Дахиад хулгай битгий хий, сайхан мэдээрэй! Миний нүдэнд дахиад бүү үзэгд! Үгүй бол чиг, сайнаа үзэхгүй, шоронгийн хадаас болно шүү! гэлээ. 

	— За за, ноёнтон минь, мэдлээ! Дахиад би хүний юманд гар хүрэхээ больё гэж Аккермен гүвтнээд үүдний зүг чиглэхэд шүүхийн даамал араас нь аяархан түлхэх бөгөөд хүн амьтан түүний хээшингүй эгэл чанар, Пейдерсон шүүгчийн дэндүү хатуурхаж байгаа хоёрыг гайхан өвөр хоорондоо шивэр авир ярилцах дундуур негр маань ч эсэн мэнд гарч одов. Шүүхийн даамал тэр даруй дараачийн хэрэгтний хэргийг зарлахад хүмүүсийн анхаарал нөгөө яллагдагчийн зүг чиглэв. 

	Орон байр ухсан хоёр хулгайчийн хэргийг авч үзэв. Каупервуд тэр хоёрыг ихэд сониучлан харж байсан, одоо ч ажиж сонирхсон хэвээр байна. Ер нь шүүхээр хүн шийтгэж байхыг үзэж байгаа нь л энэ ажээ. Хэсгийн ч тэр, дээд шүүхийн ч тэр, шүүх хурал цуглаан дээр урьд нь ганц ч очиж үзээгүй байж, харин иргэний шүүх цуглаан дээр хаа нэг очдог байжээ. Пейдерсон санасныг бодвол овоо эрүүл саруул ухаан, хүний үнэр гаргаж тэр негрийг суллан тавьсанд Каупервуд таалалтай байв. Эйлин хүрээд ирчихсэн сууж байдаггүй байгаа даа гэж Каупервуд бодлоо. Битгий ир гэж хэлсэн боловч ирж мэдэх л хүн. Нээрэн хэзээний ирчхээд үүд хавьцаа хамгийн мухарт олны дунд нүүрэндээ нүсэр зузаан гивлүүртэй сууж байлаа. Сэтгэл зүрхнийхээ хайртай хүний хувь заяа хаашаа эргэхийг бушуухан мэдэж авах, шүүхийн шийдийг өөрийн хоёр чихээр сонсох, хамгийн хүнд сорилт шалгалт гэж бодож байгаа энэ цагт Фрэнкийнхээ хажууд ойр байгаасай гэсэн хүслээ Эйлин яаж ч дийлсэнгүй, яваад ирчихсэн ажгуу. Каупервудийг бусад жирийн хэрэгтнүүдтэй нэг зиндаанд оруулан олны дотор түүний бодлоор ичгүүртэйгээр удаан хүлээлгэн зогсооход Эйлиний уур хүрч байсан хэр нь энд ч гэсэн түүнийхээ хэзээний хэн хэнээс давуу, онц нэгэн эрхэм дориун чанар хэвээр буйг нь харахдаа бахархах сэтгэл нь бадарч байна. 

	Царай нь ч өчүүхэн төдий цайхгүй, ердийн хэвээр айвуу тайвуу зориг хатуу харагдана. Намайг олоод харчихдаг ч болоосой, олоод харчихвал гивлүүрээ сөхөж байгаад инээмсэглэх сэн гэж Эйлин хүсэмжлэн сууна. Гэвч Каупервуд олж харсангүй, харъя ч гэж бодохгүй буй заа. Энд уулзахыг ерөөсөө ч хүсээгүй. Харин Эйлин хэзээ уулзсан цагтаа бүгдийг өөрт нь ярих ажээ!

	Шүүгч, тэр хоёр хулгайчид нэжгээд жилийн шорон өгөөд түргэхэн салахад цаад хоёр нь ямар ял хүртэж, хойшид юү болохыг ч огт мэдээгүй бололтой туугдан гарав. 

	Каупервудийн ээлж болоход түүнийг жир хүн биш, өөрөөр уулзаж, өөрөөр оролдох ёстой гэж шүүгч бодоод сууж буй байдлаа хүртэл өөрчилж нуруу эгцлэв. Хэргийн байдал яаж төгсөхийг шүүгч тодорхой мэднэ. Молленхауэрийн зарц, Батлерын дотнын найз нэг этгээдээс Каупервуд, Стинер хоёрыг тав таван жилээр шийтгэвэл таарна гэснийг шүүгч анхааралдаа авсан ажээ. 

	Шүүхийн нарийн бичгийн дарга:

	— Фрэнк Алжернон Каупервуд! гэж дуудахад Каупервуд түргэн босож урагш гарав. Ийм байдалд орсноо бодохоос зүрх нь өвдөж, ичих боловч энэ сэтгэгдлээ харц, хөдөлгөөн хоёрынхоо алинд ч үл илрүүлэв. Пейдерсон хэрэгтнүүдийг хардаг шигээ Каупервудийг ч шимтэн харлаа. 

	— Овог нэр хэн бил ээ? гэж шүүхийн даамал асууж, хурдан бичээчдээ туслав. 

	— Фрэнк Алжернон Каупервуд. 

	— Гэрийн хаяг? 

	— Жерардын өргөн гудамж, 1937 номерын байшин. 

	— Эрхэлсэн ажил? 

	— Банкны эзэн, биржийн зууч

	Стежер, шүүгч ба олны өмнө сүүлчийнхээ үгийг хэлэхэд бэлхэн их л хүч чадалтай, эрхэм чанар бүрдсэн хүний байдалтайгаар Каупервудийн хажуугаас холдохгүй байна. Үүдний тэнчээ олны дунд шахагдсан Эйлин амьдралдаа анх удаа уур уцаартайгаар хуруу хумсаа мэрж духан дээгүүрээ сувдын чинээ том том хөлс бурзайлган сууна. Каупервудийн эцэг сэтгэл түгшин, бие чичирнэ, хоёр дүү нь айсан, гуньснаа аль болохоор нуух гэж хүн амьтнаас түргэн түргэн нүүр буруулна. 

	— Урьд өмнө нь шийтгэгдэж явсан уу? 

	— Хэзээ ч үгүй, гэж Стежер Каупервудийн өмнөөс түргэн гэгч хариу өчив. 

	— Фрэнк Алжернон Каупервуд, танд одоо ял онооход татгалзах зүйл байна уу? Хэрэв байгаа бол ярьж болно гэж шүүхийн нарийн бичгийн дарга уянгалуулан гуншихад Каупервуд «байхгүй» хэмээхийг завдтал Стежер гар өргөв. 

	— Нэгэнт шүүхээс зөвшөөрөн соёрхож буй учраас надаар өмгөөлүүлж байгаа мистер Каупервуд ч өөрөө, бас манай муж улсын шүүхийн хамгийн дээд байгууллага болох дээд шүүхийн таван гишүүний хоёр нь энэ хүнийг гэм буруугүй гэж үзэж байгааг миний бие эрхбиш хэлэх ёстой гэж бүгдэд сонсогдохуйц чанга дуугаар үг бүрээ тод хэлэв. 

	Энэ шүүхийн ажиллагааг бүгдээс илүү сонирхон сонсож байсан хүмүүсийн нэг Эдвард Мелия Батлер хажуугийн өрөөнд шүүгч лүгээ үг хэлэлцэн байгаад сая шүүхийн танхимд орж ирэв. Шүүхийн бялдууч нэг албат нь Каупервудэд ял унагаах ээлж ирснийг түүнд мэдэгджээ. Батлер аль өглөөний чухал хэрэгтэй гэдэг нэрийдлээр энд ирсэн боловч үнэндээ гагцхүү Каупервудийн шийтгүүлэхийг л үзэх хэмээжээ. Эйлиний энд байгааг мэдээ ч үгүй, олж хараа ч үгүй байна. 

	Стежер цааш нь ярихдаа: 

	— Мистер Каупервуд бол гэм буруутайг нь энэхүү шүүх бүрэлдэхүүнээс хожмоо нэгэнт нотолсон тэр нэгэн ноёны зөвхөн төлөөлөгч төдий байсан гэж өөрөө ч мэдүүлсэн, тэр мэдүүлгийг нь өөр бусдын гэрчийн этгээдүүд ч нотлон мэдүүлсэн билээ. Хотын зээллэгийн зургаан түмэн долларын өртөгтэй тэрхүү сертификатуудыг районы прокурорын хэлээд байгаа тэр хугацаанд элэгдлийн фондод оруулсан ч оруулаагүй ч бүрэн эрх мэдэл түүнд байсан гэж өөрөө хэлсэн, бас тус муж улсын дээд шүүхийн таван гишүүний хоёр нь мөн санал нийлсэн юм. Миний өмгөөлөн буй энэ хүн бол санхүүгийн талаар онцгой их авьяас билигтэй хүн. Энэ хүнийг хамгаалан эрхэм шүүгч таны нэр дээр ирж байгаа тэр олон хүний захидал бичгүүдээс аваад үзсэн ч энэ хүн санхүүгийн ертөнцийн хамгийн алдар, хүндтэй ихэнх хүмүүсийн дунд их нэр хүнд, хайр талархалтай болсон нь мэдэгдэж байна. Мистер Каупервуд бол манай нийгмийн дотор үлэмж гарамгай байр суурь эзэлж, өөрийнхөө эрхэлсэн салбарт туйлын их өөдрөг яваа хүн билээ. Гагцхүү хувь тавилангийн санамсаргүй ширүүн догшин цохилтоос болж, өөрөөр хэлбэл, өнөөх гал түймэр, түүний улмаас үүссэн бачимдал, сандрал нь огт эрүүл чийрэг байсан санхүүгийн ажилд хүндээр тусаж байж энэ хүнийг өнөөдөр ялтны ширээнээ суулгахад хүрсэн юм. Тангарагтны шүүгчид ялын төлөвлөгөө гарган баталж, Филадельфийн дээд шүүхийн таван гишүүний гурав нь түүнийг дэмжин шийдсэн хэдий боловч миний өмгөөлөн буй энэ хүн бол мөнгө хөрөнгө үрэгдүүлэн шамшигч биш бөгөөд ямар ч хулгай зэлгий хийгээгүй атал түүнийг дэмий гэм буруутан болгосон учир хийгээгүй хэргийн төлөө ял эдлүүлэх ёс үгүй гэж миний бие хэлсээр байна. 

	Миний хэлсэн үгийг, мөн түүнчлэн хэлсэн бүхнээ зөв гэж бодож байгаа учир шалтгаануудыг эрхэм шүүгч та андуу ойлгохгүй гэдэгт миний бие итгэж байна. Энэ шүүхийн болон ер нь аливаа шүүхийн шударгад, түүнчлэн манай бүх хууль зүйн шударгад миний бие өчүүхэн төдий ч эргэлзэхгүй байна. Гагцхүү хэрэг явдлын орооцолдооноос бий болсон адармаатай нөхцөл байдал нь эгэл жирийн хүмүүст учир нь үл ойлгогдох болж, тийнхүү адармаатай нөхцөл байдлын гай нь миний өмгөөлөн буй ийм эрхэм хүндэт хүнийг ялтны ширээнд суух болгосонд гүнээ харамсаж байна. Үүнийг олон нийтийн өмнө тов тодорхой, бүхнээ дуулдахуйцаар хэлэхийг ердийн шударга ёс аяндаа шаардагдаж байна гэж би бодож байна. Эрхэм шүүгч та энэхүү хэргийг хөнгөтгөн үзэж уг ялыг хэрэгсэхгүй болгон эс чадах шалтгаан буй аваас ялыг оноохдоо миний өгүүлсэн баримт сэлтийг зохих ёсоор үнэлж цэгнэн бодолцох гэж танаас хичээнгүйлэн гуйж байна. 

	Стежер суудалдаа буцаж суухад шүүгч Пейдерсон энэ эрхэм өмгөөлөгчийн хэлсэн үгийг бүгдийг нь сонсож зохих ёсоор анхаарах л бодолтой байгаагийнхаа тэмдэг болгож толгой дохилоо. Тэгснээ Каупервудийн зүг хараа шилжүүлж, шүүгч хүний бүхий л сүр жавхлангаа дайчлан үг хэлж эхлэв. 

	— Фрэнк Алжернон Каупервуд, таны өөрийн тань шилж сонгож авсан тангарагтны шүүгчид таныг хулгайн хэрэгтэн гэж үзэж байна шүү дээ. Таны эрхэм өмгөөлөгчийн өмнөөс таны нэрийн өмнөөс хэргийн тань талаар давж заалдсан өргөдлийг дээд шүүхийн гишүүд нарийн чанд магадлан үзээд олонх нь тангарагтны шүүгчдийн гаргасан ялын төлөвлөгөөг хууль дүрэм, гэрчийн мэдүүлгүүдийг зөв түшиглэн хийгдсэн яриагүй зүйтэй шийд гэж үзээд уг өргөдлийг хэрэгссэнгүй ээ. Таны авсан тэр их мөнгө хотын мөнгө байсан гээд бодлоо ч гэсэн таны үйлдсэн гэмт хэргийг хүнд биш гэж үзэж болохгүй байна. Та хотын мөнгө хөрөнгөнөөс олон түмэн долларыг, бас хотын зээллэгийн сертификатуудыг хувийнхаа эрх ашигт хууль бусаар зарж байсан тэр явдал таны гэм бурууг улам гүнзгий болгон хүндрүүлж байна. Иймэрхүү гэмт хэрэгт хууль ёсоор оноодог хамгийн дээд хугацааг танд өглөө гэхэд их л өршөөсөн хэрэг болохыг анзаарвал зохино. Гэлээ гэвч шүүхийн зүгээс таны урьдын алдар цуу бас таныг дампууран унахад хүргэсэн тэр нөхцөл байдал, түүнчлэн таны санхүүгийн олон найз, нөхдөөс ирүүлсэн эрэлт хүсэлтүүдийг харгалзан үзэх болно. Шүүх таны үйл ажиллагааны урьдын үүх түүхээс ганц ч чухал зүйлийг эс анхааран үл орхигдуулах болно гээд Пейдерсон шийдэж ядсан байдалтай үгээ таслан зогсох боловч үнэндээ цааш нь юу гэж хэлэхээ мэдэж байсны дээр эзэд дээдсийнхээ юу хүсэж буйг ч мэдэж байлаа. 

	Пейдерсон жаал байзнаснаа өмнөх бичиг цаасаа оролдон:

	— Таны үйлдсэн хэргээс олигтой сургамж болох юм олдохгүй байлаа гэхэд хотын мөнгөн хөрөнгөнд гараа дүрж мөнгөний гүйлгээ хийх нэрийдлээр түүнийг дээрэмдээд ял зэмгүй өнгөрч болохгүй гэж нэлээд олон хүнд сургамж болон харагдахын дээр бас хууль цааз нь өөрийгөө ба нийгмийг хамгаалах хүчин чадалтай байгайгаа олон хүнд харуулахад тус дөхөм болно, гээд ял оногдуулах шийдээ хэлэх хүртэл нь Каупервуд түүний өөдөөс өчүүхэн ч тэвдсэн шинжгүй ширтэн харсаар байлаа. Пейдерсон үгээ сүр жавхлантайгаар төгсгөж:

	— Иймд шүүхээс таныг энэ хэрэгтэй холбогдон тойргийн шүүхэд гарсан бүхий л зардлыг нөхүүлэхийн учир таван мянган доллароор торгож, Дорнод мужийн төрийн гянданд дөрвөн жил гурван сарын хугацаагаар тусгай буюу ганцаарчлан албадан хөдөлмөр хийлгэхээр ял оноож энэ оноосон ялыг хүчин төгөлдөр болох хүртэл хэрэгтний биеийг харуул манааны хяналтад авсугай гэв. 

	Каупервудийн эцэг үүнийг сонсоод нулимсаа нуухын тулд толгой духайв. Эйлин уйлахгүйн тулд уур хилэн зэвүүцлээ дарах гэж доод уруулаа хазаж, гараа чанга атгав. Дөрвөн жил гурван сар! Аль алины маань амьдралд гарах мөн ч гүнзгий ан цав юм даа... Гэсэн ч хүлээх л болно. Найм, арван жил өгчхөж магадгүй гэж бодож байсныг бодох нь ээ харин ч зэгсэн хөнгөн туслаа. Одоо Фрэнк хамгийн хэцүү давааг нь ардаа хийчхээд гянданд очихлоор амбан сайд өршөөл үзүүлэн гаргаж ч магадгүй дээ. 

	Пейдерсон шүүгч, Стинерийн хавтаст хэргийг авч байна. Эхийг нь эцээж тугалыг нь тураасангүй гэж сэтгэл өег байгаа бололтой; санхүүчид, Каупервудийн төлөө, өөрсдийнхөө гаргасан эрэлт хүсэлтийг анхаарсангүй гэж одоо хэлэхээргүй болов; нөгөө талаар өнгөцхөн харахад ялыг хөнгөтгөж эрэлт хүсэлтийг анхааран барагдуулсан нэр төдий болгосон боловч үнэндээ Каупервудэд дээд зэргээр хатуу ял оноосон учир улс төрийн зүтгэлтнүүдийн бах тавыг хангасан байна. Каупервуд энэ ов мэхийг дор нь ойлгосон боловч жишимгүй байж өнгөрөөв. Харин яасан ч аймхай, яасан ч зэвүүн юм гэж бодно. Шүүхийн даамал хүрч ирээд түүнийг авч явах гэтэл шүүгчээс:

	— Яах вэ, энэ хуралд сууг л даа гээд болиулав. 

	Нарийн бичгийн дарга, Жорж Стинерийн нэрийг дуудахад Каупервуд анхандаа яагаад үүнийг одоо хүртэл дуудахгүй байв гэж гайхсан боловч учрыг нь төдхөн ойлгожээ. Хамынх нь хэргийг урьдаар сонсгох хэрэгтэй байжээ. Стинерээс мөн өнөөх биеийнх нь байцаалтыг авав. Стинерийн энэ хэрэгт байцаагдах болсон цагаас нь хойш зөвлөгч, өмгөөлөгч нь болсон, ирланд удам угсааны улс төрийн хашир бодлоготой Рожиер О’Мара дэргэдээс нь салахгүй байна, Одоогоор тэр хэлэх үггүй болж, гагцхүү яллагдагчийн хуучин сайн нэртэй явсныг нь бодож үзээрэй гэж шүүгчээс царайдаж байлаа. 

	— Жорж Стинер, гэж шүүгчийн хэлэхэд бүх цугларагсад, Каупервуд ч сэрвэсхийн анхаарав, — Хэргээ дахин хянуулж, ял хэлтрүүлэх тухай таны өгсөн өргөдөл нэгэнт хэрэгсэгдээгүй учир одоо таны үйлдсэн гэмт хэрэгт тохирсон ялыг оноох ажил үлдээд байна. Би их юм ярьж таны тэртэй тэргүй хүнд байдалд улам нэрмээс болохыг хүсэхгүй байна, гэхдээ таны үйлдсэн гэмт хэргийг хатуу буруушаахгүй өнгөрч чадахгүй ээ. Нийгмийн мөнгөн хөрөнгийг хортойгоор ашиглан завшсан явдал манай үеийн хамгийн аюултай гэмт хэрэг болжээ. Ийм гэмт хэргийг цаг тухайд нь шийдвэртэй тас цохиж байхгүй бол манай нийгмийг яваандаа эвдлэн бусниулах хорлонтой гэмт хэрэг юм аа. Хээл хахуульд идэгдсэн улс орон амьдрах чадалгүй болж, анхны өчүүхэн сорилтод яваад өгөх тийм хэврэг болох аюул бий. 

	Танай үйлдсэн гэмт хэрэг, түүнтэй төсөө бүхий гэмт хэрэгт манай олон нийт ихээхэн буруутай гэж би бодож байна. Сүүлийн үеийг хүртэл албан хаагч этгээдүүдийн луйварчин үйл ажиллагааг олон нийтийн зүгээс огтхон ч анхаарахгүй явж ирсэн юм. Бид, улс төрийнхөө бодлогод илүү эрхэм, цэвэр ариун зарчмыг удирдлага болгож, нийтийн эд хөрөнгийг хортойгоор хувьдаа ашиглаж шамших явдлыг олон нийтийн зүгээс жигшин буруушаадаг байвал зохих байна. Олон нийтийн зүгээс хангалтгүй хянаж байсны улмаас та ийм гэмт хэрэг үйлдэх бололцоог олжээ. Үүнээс өөр таны хэргийг хөнгөтгөх зүйл над олдсонгүй. 

	Пейдерсон шүүгч өөрийнхөө ярьж буй үгийн жинг улам их болгох гэж завсар хийв. Хэлэх үгээ гоёмсоглон төгсгөж сонсогч олны ой ухаанд арилшгүй хадгалагдахуйц үг олж хэлэхийг хүснэм. Тэгээд их сүр жавхлантайгаар:

	— Олон түмнээс танд итгэж мөнгөө хадгалуулжээ. Энэ бол маш эрхэм, ариун итгэл юм. Та, хотын мөнгөн санхүүгийн хаалгыг Идений хаалга хэмээх диваажингийн үүдний сахиул Серафимын адилаар түүнд нүгэлт санаа өвөрлөн ойртох хэнийг боловч урвашгүй чин шударгын гялалзах сэлмээр тасар цавчихаас үл буцах зоримог сэтгэлтэй байх байлаа. Нийтээс сонгогдсон төлөөлөгч хүний хувьд энэ үүрэг танаас шаардагдаж байлаа. 

	Таны үйлдсэн гэмт хэргийн бүхий л нөхцөл байдлыг цэгнэн үзэхэд хуульд заагдсан хамгийн дээд хугацаанаас бага жилийг танд оноож болохгүй байна. Гэвч эрүүгийн хуулийн 74-р зүйл ангийн ёсоор, манай муж улсын шүүхийн байгууллагууд нь арван нэгдүгээр сарын арван таван ба хоёрдугаар сарын арван тавны хооронд өнгөрөх хугацаанд хүнийг шоронд хийхээр ял оноох эрхгүй байдаг учраас миний бие энэ зүйл ангийн заалтыг арга буюу дагаж, танд угаас оноохоор төлөвлөж байсан хамгийн дээд хугацаа буюу тухайлбал таван жилээсээ гурван сарыг хасах боллоо. Ийнхүү таныг шүүхээс тойргийн шүүхэд мянган долларын торгууль төлөх (Стинер ийм их торгуул төлөх чадваргүйг Пейдерсон сайн мэдэж байв), Дорнод мужийн гянданд дөрвөн жил есөн сарын хугацаагаар ганцаарчлан хорих ялын ажлыг хийлгэхээр ял оноох, энэ тогтоолыг хүчин төгөлдөр болох хүртэл хугацаанд хэрэгтэн этгээдийг харуул манаанд хорьсугай гэв. 

	Шүүгч, бичиг хэргүүдийг ширээн дээр тавиад юм бодон эрүүгээ имэрч байна. Каупервуд, Стинер хоёрыг яаралтай гаргав. Хэрэг явдлын төгсгөлд сэтгэл хануун болсон Батлер хамгийн түрүү гарч одлоо. Энд одоо байгаад ч хэрэггүй болсноо мэдсэн Эйлин түргэхэн гарлаа. Түүний дараа хэдэн хором болоод Каупервудийн аав, дүү нар нь гарч гадаа хүлээж байгаад шоронд хүргэж өгөхийг хүснэ. Тэднийхний бусад нь гэртээ юү болохыг сэтгэл хөдлөн хүлээж байсан болохоор Жозефыг гэр лүү нь нэн даруй явуулав. 

	Тэнгэр бүүдийгээд юү юугүй цас орох нь уу гэмээр болжээ. Тэр хэргийн холбогдолтой бүх бичиг баримтыг хүлээж авсан Эдди Зандерс тойргийн шорон руу буцаж очих хэрэгцээ алга гэлээ. Иймд тэр тавуул Зандерс, Стежер, Фрэнк, Фрэнкийн эцэг, дүү тавуул шоронгийн ойролцоо очдог морин трамвайд суув. Хагас цагийн хойно тэд, зүүн гяндангийн үүдэнд оччихсон зогсож байлаа.

	
Тавин гуравдугаар бүлэг

	Каупервуд дөрвөн жил гурван сарын хугацаагаар ганцаарчилсан байдалд хоригдох тэрхүү Пенсильвани муж улсын зүүн гяндан гэгч нь Фейрмаунд, хорин нэгдүгээр хоёр гудамжны уулзвар өнцөгт орших саарал чулуун асар том барилга агаад уран барилгын хувьд огт хүрэхгүй ч гэсэн, Милан дахь Сфорцын ордонтой нэлээд төсөө бүхий сүрлэг сүржин харагдана. Энэ барилга дөрвөн гудамжны дагуу хөврөн үргэлжилсэн, бусдаас онцгой ёстой л шорон нэрээ хадгалсан нэвтэршгүй цайз мэт харагдана. Шоронгийн эзлэх талбай арав орчим га газрыг бүслэн хааж шоронгийн баргар сүр сүлдэнд үлэмжхэн нэмэр болж буй хана нь өндрөөшөө гучин таван тохой, өргөөшөө буюу зузаан нь долоон тохой илүү ажээ. Жинхэнэ шорон нь гудамжнаас харагдахгүй, төв барилгаасаа тал тал тийш явсан нядмарын тэмтрүүл шиг долоон урт барилгаас тогтож тэр нь ханаар хүрээлэгдсэн уг талбайн гуравны бараг хоёрыг эзлэх тул цөөрөм, зүлэг хийе гэхэд их л хомсхон газар үлджээ. Гадуурх ханандаа бараг тулгаж барьсан тэр урт урт барилга нь тус бүр өргөөшөө дөчин хоёр тохой, уртаашаа нэг зуун наян тохой, тэдгээрийн дөрөв нь хоёр давхар, цонхных нь оронд дээвэрт нь уртаар гурван тохой хагасаас хэтрэхгүй өргөнөөр найман ямхын төдий нарийхан гэгээвч хийжээ. Доод талын давхрын зарим өрөөний дэргэд арав, арван хоёр тохойн харьцаатай, уг өрөөнөөс томгүй туйпуун өндөр ханатай наралгааны өрөө байна. Гяндангийн өрөөнүүдийн хана, шал, дээврийг дагт чулуугаар хийжээ, өрөөнүүдийн хоорондох зөвхөн арван тохой өргөн гудам, дан байшингийн зөвхөн арван таван тохой өндөртэй гудмыг мөн чулуугаар барьжээ; хэрэв төв барилгын ротунд хэмээх дугариг хэсэг дээр нь гарч тал тал тийш харвал гонжийн үргэлжилсэн өнөөх хоорондын зай нь уртынхаа хэмжээнд тохироогүй дэндүү нарийхан явцуу санагдах болно. Өрөөнүүд нь цөм төмөр хаалгатай, гадуур нь хатуу модон хаалга давхар хийсэн нь хэрэгцээтэй үед дотор нь байгаа хоригдлыг гаднын дуу чимээ зэргээс бүрмөсөн тусгаарлах зорилготой, тун эвгүй сэтгэгдэл төрүүлнэ. Ханы нь шохойддог дээвэр дэх нарийхан гэгээвчийг нь өвлийн цагт сүүн шилээр шиллэдэг учраас гяндангийн өрөөнүүд гэрэл сайнтай боловч харахад нэг л хоосон, нүдэнд уйтгарыг төрүүлэх шинжтэй байдаг нь иймэрхүү газрын онцлог юм. Тэр үед тэнд бүгд дөрвөн зуун хоригдолтой, бараг өрөө бүр нь хүнтэй байв, тэгэхлээр хэн ч тэрийг амьдралгүй газар гэж хэлэхийн аргагүй, гэтэл хоригдол бүрийн хувьд гэвэл нэг бодоход амьдрал, нөгөө бодоход амьдрал биш санагдах ажээ. Зарим олон жил хоригдсон ялтан тэндхийн хэлээр «зөвлөл» «байрын дарга» болох боловч тийм нь олонгүй. Тэнд талхны газар, мужаан, төмрийн тасаг, агуулах, гурилын тээрэм, ногооны жижигхэн газар байх боловч тийм олон хүн ажиллуулахгүй. 

	Энэ гяндан анх мянга найман зуун хорин хоёр онд эхэлж баригдсан түүхтэй, түүнээс хойш нэмэгд нэмэгдсээр одоогийн ийм томхон хэмжээнд хүрсэн болой. Хоригддог хүмүүс нь хүн амины хэрэгтнээс авхуулан өвөр суйлсан жижиг хулгайч хүртэл ухаан бодол, үйлдсэн гэмт хэргээрээ харилцан огт адилгүй ялтангууд байна. 

	Гяндангийн дотоод дүрэм нь «Пенсильванийн систем» гэгчийг баримталж хоригдол бүрийг ганцаарчлан хорьж, ганцаарчлан хөдөлмөрлүүлэх огт чимээ аниргүй байдлыг сахиулна. 

	Жинхэнэ гяндан гэж хэлэхийн аргагүй өнөөх тойргийн шоронд эртүүд байж үзсэнээ эс тооцвол Каупервуд амьдралдаа шорон гяндан гэгчийг ер үзээгүй хүн. Урьд бүр жаахан хүүхэд ахуй цагтаа ойр хавийн хотоор тэнэж байж нэг удаа тэр үед «Цоож» гэж нэрлэдэг байсан нэг шоронгийн хажуугаар явтал нь тэр төмөр тортой нарийхан нарийхан цонх бүхий жижгэвтэр саарал байшингийн хоёр давхрын нэг муу цонхноос царай нь хувхай даан цонхийсон, толгойтой үс нь өрвийж сэгсийсэн, нүд нь гал жалхгүй болсон нэг архичин юм уу, гудамжны тэнүүлчин бололтой хүн Фрэнкийг харчхаад (зуны цаг, цонх нь онгорхой байж):

	— Хүүе, жаал аа, гүйж очоод над нэг тамхи авчирч өгөөч гэж хашхирчээ. 

	Фрэнк тэр хүн рүү харж муухай зүс царайнаас нь айн цочсондоо юу ч бодолгүй:

	— Үгүй... чадахгүй гэжээ.

	Гэтэл урьд өдөр уусан архи нь гарч гүйцээгүй бололтой тэр архичин:

	— За, муу новш минь, чи өөрөө энд нэг цоожлуулаад байхаа үзэх цаг ирнэ вий гэж муухай хашхирсан ажээ. 

	Каупервуд энэ нэгэн тохиолдлыг хэзээ ч нэхэн саналгүй явсан атал одоо л гэнэт дотор нь орж иржээ. Одоо өөрөө харах царайнаасаа нүдэнд хүйтэн, уй гашуу төрүүлэх энэ гянданд цоожлогдох гэж байдаг; гадаа цас орж, өөрөө нийгмээс тусгаарлагдан хоригдох гэж байдаг мөн ч ёозгүй еэ. 

	Хэний нь ч гадаа хаалганаас дотогш гишгүүлсэнгүй, Каупервудтэй сүүлд уулзах зөвшөөрлийн бичигтэй байсан Стежерийг ч оруулсангүй. Хэн ч халдашгүй хатуу сахих журам ажээ. Дагалдах зөвшөөрлийн бичигтэй, үүдний манаачийг таних Зандерсыг тэр дор нь оруулав. Бусад нь Каупервудтэй уруу царайлан салах ёс гүйцэтгээд буцахад мань эр хэзээ ёзооны маягаараа энэ явдлыг нэг их сүйдтэй юм биш гэж үзэж байсанчлан мөн тийм шинжтэй харагдахыг хичээж байлаа. 

	— За баяртай. Би яах вэ ажрахгүй, эндээс их удахгүй гарна. Харж л байгаарай. Лилианд сэтгэлээ бүү их зовоо гэж хэлээрэй гээд Каупервуд бүгдтэй нь гар барив. 

	Гяндангийн хашаанд оров уу үгүй юу хаалга нь муухай чахран хаагдлаа. Бас нэг үүдний манаач, түлхүүр харжигнуулан онгойлгож буй тэр тортой хаалга руу хүрч очиход Зандерс түүнийг өндөр таазтай харанхуйвтар гудмаар дагуулан явлаа. Зандерс, гяндангийн хашаанд орсон хойноо зүүн гар тийш эргэж жижигхэн конторт оров; цээжээр татсан өндөр жижиг ширээний цаана хөх өнгийн формын хувцастай, туранхай, шингэн үстэй, хонин бор онигор нүдтэй хүн суух нь гянданд орогсдыг бүртгэж авах үүрэгтэй түшмэл амуй. Харуулын даргын туслахаас бичиг авч уншсан нь Каупервудийг бүртгэн ав гэсэн бичиг байлаа. Хоригдлыг хүлээж авлаа гэсэн хариу бичгийг тэр түшмэл бас Зандерст өгөв. Түүнийг гарч одохоор завдан эргэхэд Каупервуд цайны мөнгө гарт нь атгуулав. Цайны мөнгөнд магнай тэнийсэн тэр жинхэнэ тагнуулчин хүнийх шиг толгойгоо далжийлган:

	— Мистер Каупервуд, сайн сууж байгаарай. Хэчнээн харамсалтай санагдавч энд тийм ч хэцүү биш байх болов уу гэж би найдаж байна гэлээ. 

	Тэр хүн, ийм ер бишийн сүрхий хоригдол хүнтэй танил байгаагаараа гай болохыг нь мэдсэн Каупервуд угаас үнэг шиг зальтай хүн болохоороо яах вэ гарыг нь их л дотно мэт атгав. 

	— Таны найрсаг байсанд их баярлалаа, мистер Зандерс гэж Каупервуд хэлээд сайн сэтгэгдэл төрүүлэхийг хичээж буй хүний байдалтайгаар шинэ даргынхаа зүг эргэв. Одоо шоронд суух байдлыг нь хөнгөвчилж өгөх эсэхийг нь бүрэн мэдэх жижиг түшмэлийн мэдэлд орсноо мань хүн ухаарсан учраас бүхий л дүрэм горимыг хатуу сахиж, албаны хүмүүст үг дуугүй захирагдахын дээр, өөрийгөө ч бас хэн хүнд доромжлуулахгүй гэсэн бодолтой байгаагаа тэр хуягт ойлгуулахыг боджээ. Каупервуд, сэтгэл санааны талаар нэлээд их унавч, хууль цаазын машины энэ хавчуургад хавчигдаж орохгүйн төлөө байдгаараа оролдож байсан боловч муж улсын гянданд орчихлоо гээд балмагдаж бачимдсангүй. 

	Бүртгэж авсан хуяг Рожер Кендал гэгч нэгэн бээр харахад доожоогүй, баахан албархуу хүн мэт авч үнэндээ шоронгийн хуягууд дотроо нэлээд авхаалжтай, сэргэлэн, нэг их эрдэм боловсролгүй, төрөлхийн базаалтай ухаалаггүй, оролдлого зүтгэл асаргүй хэр нь хариуцсан ажлаа товхийтэл болгоод байдаг хүн юм.

	Бараг хорин зургаан жил хоригдлуудтай ажиллаж байгаа хүн болохоор хоригдлуудын занг андахгүй болж тэдэнд итгэхгүй, баахан хүйтэн цэвдэг, хар сэрээр харьцана. 

	Хоригдлын хэнд нь ч нүүр өгөхгүй, хууль дүрмийн шаардлагыг хатуу сахихыг хоригдлуудаас шаардана. 

	Каупервуд тийш орохдоо хөх-цэнхэр өнгийн сайхан костюм дээр цэвэрхэн хийцтэй саарал пальто өмссөн, толгойдоо сүүлийн үеийн намбаар хийсэн хар бүрх малгай тавьсан, хөлдөө нарийн хромон шаахайтай, хүзүүндээ даруу сайхан эрээн өнгийн хоргой зангиа зүүсэн байлаа. Үс, сахал самбай нь чадамгай үсчний гар хүрснийг гэрчилнэ, хумс хуруу нь гялалзана. 

	Хуяг, түүнийг харамцаа хувь тавилангийн эрхээр хааяа миний энэ шоронд ороод ирдэг бүргэдийн нэг байна гэж ухаарчээ. 

	Каупервуд тэр өрөөний тэг дунд юу ч харахгүй зогсох мэт байвч бүгдийг нь мэдэж байлаа. 

	Кендал:

	— 3633 номерын хоригдол гэж хэлээд Каупервудийн овог нэр, бас тэр гяндангийн анх байгуулагдсан өдрөөс эхлэн тоолсон дэс дугаарт номер тавьсан жижиг шар цаасыг нэгэн бичигч хүнд өгөв. 

	Тэр бичигч хоригдол, уг цаасыг авч дэвтэрт хуулан бичээд Каупервудийг «танилцуулгын өрөөнд» авч орох «зөвлөл» гэгчдээ тэр хуудсыг өгөхөөр цааш нь тавив. 

	— Та одоо хувцас хунараа тайлаад халуун усанд орно доо. Харин усанд орох хэрэгцээ танд байхгүй шиг байна, гэхдээ эндхийн журам хойно яана гэхэв гэж Кендал, Каупервудийг сониучлан харж хэлэхэд энд ч гэсэн овоо аятайхан сэтгэгдэл төрүүлэв бололтой гэж дотроо баярласан Каупервуд

	— Баярлалаа танд, ямар дүрэм горим байдаг бол би бүгдийг нь зохих ёсоор дагаж мөрдөнө гээд пальтогоо тайлах гэтэл цаадах нь гараа сажиж болиулаад хонх дарахад хажуугийн өрөөнөөс албаны хүн юм уу, аль нөгөө «зөвлөл» гэгч нь юм уу атигар биетэй хар бараан царайтай, хазгай цээжтэй, нэг хөл нь богинохон учраас бас мөр нь нөгөөгөөсөө намхан тийм нэг хүн орж ирлээ. Тэр хүн цээж хавчуу, нүд сөлөр, алхаа гишгээ тэнтэр тунтар боловч их л түргэн хөдөлгөөнтэй юм. Эндхийн шоронд судалтай алаг хувцас өмсөх номын ёсоор тэр хүн хийц муухай судалтай цэгдэг, мөн судалтай шуудай шиг өмд өмсөж дотуур нь задгай захтай ноосон цамц цухуйна, толгой дээрээ хэмжээ, хэлбэрээрээ Каупервудэд онц муухай харагдсан мөн л судалтай алаг малгай тавьжээ. Тэр муухай малгайн саравч дороос шууд ширтэх тэр хүний сөлөр хоёр нүд нь Каупервудэд тун ёозгүй санагдана. Тэр «зөвлөл» гэгч нь сав л хийвэл өрөөсөн гараа өргөж ёслон бялдуучлан зулгуйдах маягтай. Угаас айл ухагч хулгайч бөгөөд арван жилээр шийтгүүлсэн боловч гянданд сахилга бат сайнтай байна гэж түүнийг тэндхийн албаныхан зарах болж хоригдол хүнд заавал өмсүүлж сүр сүлдийг нь унаган доромж болгодог юүдэнгээс салгаж өгсөн ажээ. Ингэсэнд нь дарга нартаа нэлээд биширдэг юм санж. Тэгээд одоо Кендал өөд аймхай нохой мэт гөлөлзөн харах мөртөө Каупервуд руу түүний байдлыг ухааран буй овжиндуу боловч итгэл муутайгаар харж байна. 

	Жирийн хоригдол хүн бол шорон гянданд орсон хүн бүрийг адилхан гэж бодно; тэр ч байтугай надаас хэн нь ч дээргүй гэж сэтгэлээ зогооно. Хувь заяандаа тэд хэдий чинээ гомдсон бол бусдыг мөн төдий чинээ болгож өгөхийг бодно. «Чамайг бодвол би ариун» гэж санаатай буюу санамсаргүй хэлэх буюу тийм байдал гаргавал хамгийн муухайгаар доромжилсон хэрэг болно. Тэр «зөвлөл» нь Каупервудийн ямар хүн болохыг огт ухаараагүй атлаа «шинэ хулгайчийг» мэдлээ л гэж боджээ. Луйварчин бол луйварчин л байдаг, тэгэхлээр Каупервудийг өвөр түрийвчний муу хулгайчаас мөн ялгаагүй амьтан гэж бодоод одоохон доромжилж өөртэйгөө адил хэмжээнд аваачих хорхой нь асжээ. 

	— Та өвөр халаасанд байгаа юмнуудаа гарга даа, гэж Кендал, Каупервудэд хэлэв. Уг нь «хоригдлыг нэгж» гэж л тушаадаг юм. 

	Каупервуд өмнө нь дөхөж очоод халааснаасаа хорин таван доллартой түрүүвч, харандаа үзүүрлэх хутга, хорон харандаа, тэмдэглэлийн жижиг дэвтэр, зааны ясаар сийлж хийсэн зааны тугалын жижиг сийлбэрийг гаргаж тавив (тэр сийлбэрийг Эйлинээс өөрт нь «аз жаргалыг чинь бэлгэдэв» гэж дурсгасан юм болохоор маш их нандигнан биедээ хадгалж явдаг байж). Кендал зааны тугал сийлбэрийг сонирхон харснаа «зөвлөлд»

	— За чи одоо явж болно гэсэн нь Каупервудийн хувцсыг солиулж усанд оруул гэсэн дохио байлаа. 

	Тэр тэгээд, Каупервудийг «наашаа явна аа» гэж дагуулан яваад хажуугийн өрөөнд оруулахад гурван хоргонд бие угаах гурван ширмэн онгоц, болхи хийцтэй модон тавиурууд дээр нь барааны саван, ширүүн цоохор алчуур гэх мэт зүйл, бас хажууд нь хадаастай хувцас өлгөх гох дэгээ харагдаж байна. 

	— Энд орно доо! гэж тэр Томас Кьюби гэдэг нэртэй «зөвлөлийн» хэлэхэд Каупервудэд ингээд л хүний эрхэнд бүрмөсөн ордог байжээ гэж бодогдсон боловч энд ч гэсэн зангаа өөрчлөхгүй уриалаг зөөлөн байх хэрэгтэй гэж бодоод:

	— За, за одоохон гэхэд «зөвлөл» нэлээд зөөлрөв бололтой:

	— Хэдийг өгөө вэ? гэж асуулаа. Каупервуд юу асууж байгааг нь ойлгохгүй өөдөөс нь юү гэнэ ээ? гэсэн байдалтай харахад «зөвлөл» түүнийг эндхийн этгээд хэлийг мэдэхгүй шинэ хулгайч гэж бодон:

	— Хэдийг өгөө вэ? Чамайг хэдэн жил суулгах нь вэ? гэж давтан асуув:

	Каупервуд сая юү асууж байгааг нь гадарлаж:

	— Өө, ойлголоо, дөрвөн жил зургаан сар гэлээ. 

	Каупервуд, тэр хүний зэвүүг хүргэхгүйг бодно, чингэсэн ч дээр шүү дээ. 

	— Ямар хэрэгтэй вэ? гэж Кьюбийн сониучлан асуухад Каупервуд эхлээд жаахан барьц алдсанаа

	— Хулгайн хэргээр гэхэд Кьюби:

	— Өө, чамд хөнгөн тусжээ. Над бүтэн арван жил өгсөн. Нэг муу ёрын шүүгч тааралдаад тэр байхгүй юү гэв. 

	Кьюби, Каупервудийн хэргийн талаар юү ч сонсоогүй юм. Дууллаа гээд ч тэр хэргийн нарийн адармааг олохгүй л дээ. Каупервуд, тэр этгээдтэй цааш нь юм ярилцах өчүүхэн ч хүсэлгүй болж, юу ч гэж ярихаа мэдэхгүй байсан учир тэр этгээдийг эндээс бушуухан тонилоосой гэж бодно. Гэтэл цаадах нь салах юм биш. Бушуухан л орох гяндангийнхаа өрөөнд орж гав ганцаараа байх юм сан!

	— Их муу хэрэг болж дээ! гээд дотроо: энэ хүн ч биднээс өөр дөг өө, тэрнээс биш хаанаас ингэж хэлэх вэ гэж бодов бололтой. Тэгээд усны хоолойг онгойлгож байна. Каупервуд тэр завсар нь хувцсаа тайчин шалдагнаж тэр мал мэтийн амьтнаас огтхон ч ичиж зовохгүй байв. Кьюби:

	— Толгойгоо бас угаахыг бүү мартаарай гэж хэлээд гарлаа. 

	— Ус гоожих зуур Каупервуд, сүүлийн үед хувь заяа маань ингэж хачин гайхам хатуугаар эргэлээ гэж хувь заяаныхаа тухай бодох авч ихэнх хоригдлын адилаар буруу юм хийчихсэн гэж гэмшин зовох юмгүй, харин ч өөрийгөө гэмт хэрэгтэн биш, харин гайгаар л ингэлээ гэж бодно. Амьд хүний авс болсон ийм том нүх-гянданд ороод, ийм бохир бүдүүлэг ширмэн онгоцонд биеэ угааж, ухаан солиу гэмээр ийм нэг муу хогийн хулгайчийн эрхэнд орно гэдэг чинь юү гэсэн хэл вэ? Каупервуд онгоцтой усанд орж эхүүн үнэртэй барааны савангаар нь шалмаг савандан биеэ угаагаад өнөөх ширүүн алчуурынх нь нэгээр арчаад дотуур хувцсаа авч өмсөх гэтэл алга болсон байв. 

	Яг энэ үеэр нөгөөх хоригдол үүдээр шагайгаад:

	— Наашаа яваад ир! хэмээн тоомжиргүйгээр дуудлаа. 

	Каупервуд араас нь чармаа нүцгэн хэвээр явбал түрүүчийн бүртгэдэг албаны өрөөгөөр дамжуулан өөр нэг өрөөнд оруулав. Тэнд нь жинлүүр, хэмжих хэрэгслүүд, бүртгэх дэвтэр гэх мэт харагдана. Үүдэнд харгалзан зогсож байсан Кендал дэргэд нь хүрч ирэхэд бүртгэгч нь бүртгэх шинэ хуудас шалавхан авав. Кендал, Каупервудийн бүсэлхийгээрээ нэгэнт өөхөлж эхэлсэн, сайхан биеийг ажиглан харахдаа бусдаас гойд байна гэж бодох бөгөөд арьсных нь өнгө гоц цагаан санагдана. 

	— Жин дээр гарч зогс! гэж Кьюби огцом тушаалаа. Каупервуд жин дээр гарч зогсоход хуяг туухайг тааруулаад хэд болохыг нь тоолж үзээд:

	— Хүнд нь зуун далан тав! гэснээ, — Одоо наашаа явна аа! гэсэн нь өндрөөшөө долоон тохой хагас орчмын хэмжүүртэй хөндлөвч бүхий модон шугамтай хана руу очихыг дохисон хэрэг байв. Тэнд нь очоод зогсоход хүний яг толгойгоор хөндөл татагдана. Босоо модон шугам дээр нь хагас, хугас, наймны нэг, ямх гэх мэт хуваарь байна. Баруун гар талд гарын хэмжээ хуар авах хэрэгсэл байна. Каупервуд яах учиртайг нь мэдээд тэр хөндлөвчийн дор очиж хөдөлгөөнгүй зогсов. 

	— Хөлөө нийлүүлээд, ханандаа олигтойхон тулж зогс! Уухай тэгээд! гэж Кьюби заагаад, — Таван тохой, найман ямх, арван зургааны ес! гэж хашхирахад тэртээ буланд суугаа бүртгэгч нь тэр тоо хэмжээг бүртгэлийн хуудсан дээр бичив. Кьюби, эвхмэл метр гаргаж ирээд Каупервудийн гар, хөл, цээж, бүсэлхий, гуяны чөмгийг хэмжиж эхлэв. Нүд, үс, сахал хуузных нь өнгийг тодорхойлон чангаар хашхирч хэлээд ам руу нь шагайж харснаа:

	— Шүд нь бүгд бүрэн бүтэн! гэв. 

	Каупервудээс хаяг, нас, мэргэжлийг нь дахин лавлаж асуугаад гарын ямар уртай вэ гэж асуугаад гарын ургүй гэсэн хариу сонссоны дараа халуун усны өрөө рүү эргүүлэн оруулж түүнд бэлдсэн гяндангийнх нь хувцас гэж эхлээд ширүүн муухай дотуур хувцас өгч дараа нь задгай захтай цагаан хөвөн цамц, цэнхэрдүү саарал өнгийн даавуун оймс өгөв (ийм оймс Каупервуд ер өмсөж үзээгүй ажээ). Мод, төмрөөр хийсэн юм шиг жигтэйхэн хатуу, хүнд мөртөө гулгамхай ултай савхин шаахай тавьж олгожээ. Дараа нь хэлбэр намбагүй судалтай алаг шуудай шиг өмд, бас хэлбэр намбагүй элхийж халхайсан пальто, хантаазархуу юм өмсгөжээ. Тийм хувцас өмсчихлөөр хачин муухай сүр сүлдгүй боллоо гэдгээ мань хүн мэдэж байлаа. Харгалзагчийн өрөөнд дахин орохдоо Каупервудийн санаа сэтгэл нэг их доромж, зовуурьтай болов. Урьд хэзээ ч тийм зовуурьтай байж үзээгүй боловч одоо тийм байдлаа нуух гэж их л хүч гаргаж байна. Ялтан хүнийг ингэцгээдэг байх нь ээ. Ингэж доромжлон, олигтой өөдтэй хувцас хунарыг нь авч оронд нь ийм муухай юм өмсүүлдэг байх нь ээ гэж бодогдоод гуньж гутах зэвүү хүрэх зэрэгцэн, биеэ барих гэж хэчнээн оролдовч нэг хэсэгтээ ердөө ч болж өгөхгүй байна. Жинхэнэ бодол мэдрэхүйгээ нууж явах нь түүний ердийн зан байсан боловч энэ удаа чингэх хүч хүрсэнгүй. Тийм хувцас өмсөөд даанч доромж санагдаж хүн амьтны нүдний булай боллоо гэж мэдэж байна. Гэсэн ч асар их зориг хүч гаргасных сэтгэлийг тайван, удирдах захирах хүмүүсийн үгэнд орж тэднийг хүндэтгэж буй царай гарган чадлаа. Сүүл сүүлдээ энэ чинь нэг ёсны тоглоом, зүүд зэрэглээ ч юм уу, аль эсвэл аз байвал тэгсхийгээд эсэн мэнд гараад явчихдаг шавар, намаг юм даа гэж тэр бодох болов. Ингэж аз хийморьтоо горилох болж, их ч удахгүй мултрах ёстой, энэ бол таван хуруу шигээ сайн мэдэх амьдралын тавцан дээр өөрөө дасаж мэдээгүй хачин ёозгүй рольд тоглож буй хэрэг гэж бодож байна:

	Кендал, түүнээс нүд ер салгахгүй ажиглан, ширтэж байлаа. Тэгснээ өөрийн туслагчид:

	— За, малгай олж өг дөө гэв. Цаадах нь номер дугаартай шүүгээнүүдийн нэгнээс өндөр оройтой, шулуун саравчтай, жигтэйхэн муухай юмыг Каупервудийг өмсөж үз, таарах нь уу гээд өгөв. Өмсөөд үзэхэд толгойд нь углагдаж хоёр чихэнд нь тун ойрхон очоод зэгсэн таарав бололтой. Ингээд доромжлох юм үүгээр шувтарлаа, өөр өмсгөх юм үгүй боллоо гэж Каупервуд бодсон чинь эндүүрэл болов. 

	— Одоо Кьюби чи, үүнийг Чепин гуай дээр аваад ор гэж Кендал тушааж байна. 

	Кьюби ойлгож, угаалгын өрөө рүү буцаж ороод урт дэрний уутны хяраатай хөх судалтай цагаан хүүдий авчрав. Ийм юм байдаг гэж Каупервуд урьд сонсож байснаас биш нүдээр ер үзээгүй юм. Кьюби дэргэд нь хүрч ирээд түүнийгээ задлан сэгсрэв. Тийм ёстой юм санж, Гянданг анх байгуулсан цагаас хоригдол хүнийг оргох бололцоогүй болгон баримжаа алдуулах гэж ийм уут хэрэглэж ирсэн түүхтэй ажээ. Каупервуд одоо хоригдлуудтай хэнтэй нь ч уулзах, хэнтэй нь ч ярих бүү хэл, бараа бараагаа харах эрхгүй, мөн гяндангийн эрх баригчидтай ч ярилцахыг хориглож, тэдний асуусан юманд л хариу хэлэх үүрэгтэй ажээ. Энэ хэдийгээр их хэрцгий арга боловч энд түүнийг хатуу баримталж байсан болохоор Каупервуд энэ талаар үзэлцэж байгаад нэлээд сулруулж болох байж дээ гэж хожим хойно мэдсэн байна. Кьюби өнөөх даавуун уутаа Каупервудийн толгойд углахаар зэхээд:

	— Чамд одоо энийг өмсгөх нь байна даа гэхэд Каупервуд урьд нь ийм журам байдаг гэж дуулсан болохоор ямар учиртайг нь ойлгосон боловч эхлээд түр зуур балмагдан тэр уут руу нь чин үнэнээсээ гайхсан байдалтай харснаа тэрхэн зуур хоёр гараа толгойн тус газар аваачин өнөөх уутыг нь толгойдоо углалцах гэхэд Кьюби:

	— Байг, байг, гараа буулга, би өөрөө дөнгөчихнө гэжээ. 

	Каупервуд хоёр гараа буулгав. Толгойд нь угласан өнөөх уут бүсэлхийд нь хүрэх учир юу ч үзэхгүй таг болжээ. Каупервудэд тун ч хачин, тун ч доромж санагдаж санаа сэтгэлээр унамаар болж байжээ. Хөх судалтай тэр муу цагаан уутнаас болж арай л тэвчээр алдсангүй. Намайг ядаж ингэж доромжлохгүй өнгөрөөж болохгүй байсан юм бол уу гэж гомдмоор ч юм шиг бодогджээ. 

	— Ийшээ явна аа! гэж харгалзагч нь хэлээд хөтлөн явахад таг сохор хүн шиг юу ч үл харагдана. 

	— Амсраас нь жаахан тат, тэгвэл хөлийн чинь тушаах газар харагдана гэж Кьюбиний хэлэхэд Каупервуд тэр ёсоор татвал хөлд нь гишгэгдэх шалны тэрхэн хэсэг үзэгдэх болжээ. Тийнхүү бараг юү ч харахгүй байгаа түүнийг эхлээд дамжих чөлөөгөөр дараа нь урт гэгчийн гудмаар хөтөлж явснаа жижүүрийн хуягууд суух өрөөгөөр дамжуулан гаргаж адаг сүүлд нь нарийхан төмөр шатаар өгсөөн хоёрдугаар давхрын хуяг дээр авч оров. Энд Кьюби ирээд:

	— Чэпин гуай, би танд Кендал гуайн явуулсан шинэ хоригдлыг хүргэж ирлээ гэж дуугарахад цаана нь нэг газраас чихэнд тун аятайхан;

	— Одоохон очлоо гэсэн дуу гарав. 

	Төдхөн хэн нэгэн хүний том, хүнд гар тохойноос нь атган авав. Цааш хөтөлж явснаа;

	— Одоо ойрхон хүрч очоод л толгойн чинь уутыг авна гэж тэр хүн хэлэхэд дуу хоолойд нь өрөвчих өнгө тодроход Каупервудэд сайхан санагдаж элэг нь эмтрэх шиг болжээ. 

	Хэдхэн алхам яваад гяндангийн өрөөний хаалган дээр очиход хуяг, том гэгчийн төмөр түлхүүрээр цоожийг гаргалаа. Үүдийг нь нээгээд өнөөх том гараараа Каупервудийг зөөлхөн түлхэсхийн оруулмагцаа уутнаас нь салгаж өглөө. Каупервуд, их л бүрэгдүү гэрэлтэй, шохойдмол ханатай, цонхгүй боловч дээвэртээ нарийхан гэгээвчтэй гонзгой тасалгаа дотор орсноо мэдлээ. Оройн гэрэлтүүлэгт зориулсан бололтой, төмөр бүрхүүлтэй дэнлүүг хажуугийн нэг хананы тэг дунд төмөр дэгээн дээр тогтоожээ. Өрөөний нэг буланд сүрэл чихсэн дэвсгэртэй, хэзээ ч угаагаагүй бололтой хөх цэнхэр өнгийн хоёр бүтээлгэн хөнжил бүхий төмөр ор байна. Нөгөө нэг буланд нь зэс гоожууртай том гэгчийн тосгуур харагдана. Ор луу харсан хананд жижигхэн тавиур байна. Орны хөлд борог бааз хийцтэй дугариг, түшлэгтэй модон сандал байна. Тосгуурын ойр буланд хожуул болтлоо элэгдсэн шүүр харагдана. Мөн тэнд нь гараар цэвэрлэдэг бололтой ширмэн хөнөг байна; бохирыг нь ханын ёроол дагуух ховилоор явуулдаг ажээ. Оготно, хулгана, элдвийн хорхой шавжийн үнэр танар хамраар хага ташна. Шал нь чулуу юм. Каупервудийн нүдэнд энэ бүгд шууд туссаны дараа хөндлөн гулдгүй төмөр даруулгатай асар зузаан, ихэд дицэдсэн цоожтой нүсэр төмөр хаалга харагдав. Мөн гадуур нь хамаг юмыг бүр таг чиг болгох нэг нүсэр гэгчийн модон хаалга давхар байгаа нь харагдав. Бүхнийг ариутган цэвэршээдэг нарны сайхан гэрлийг энд хүсээд нэмэргүй. Ариун цэвэр нь гагцхүү шохой, саван, ус, хог шүүрдэхээр зогсох бөгөөд тэр нь бас уг хоригдлын чадвараас шалтгаалах ажээ. 

	Каупервуд харгалзагч Чэпинг ажиглан харвал тэр нь бүдүүн баргийн, хөдөлгөөн хойрго, бохир заваандуу, бие бялдар нүсэр том эв хав муутай боловч санаа гүдэс маягийн хүн; өмссөн формын хувцас хунар нь дүйгээгүй, зогсож байгаа байдлыг нь ажвал бушуухан л сууж амрах юм сан гэсэн хүний байдалтай харагдана. Нүсэр бүдүүн биетэй авч чадал тэнхээ ихгүй. Эелдэг номхон нүүр царай нь тожгор буурал, сахал хууз болжээ. Муухай зассан халимаг үс нь том бүрх малгайн дороос хачин муухай эрвийн сэрвийн цухуйна. Гэсэн ч энэ хүн Каупервудэд муугүй сэтгэгдэл төрүүлжээ. Гянданд ороод тааралдсан улсын дотроос хамгийн дөмөг харьцсан нь энэ хүн болой. Ийм хүн ч гэж найдсан ажээ. Гэвч тэр нь гяндангийн дотоод дүрэм горимыг бүрэн танилцуулах хүртэл хоёр долоо хоног ажиллах «зааварлагч» хуяг юм. Каупервуд мэтийн хорин зургаан хоригдлыг хариуцаж буйг Каупервуд мэдээгүй байлаа. 

	Тэр эрхэм эр, танилцуулах ажлаа хурдавчлах гэж орон дээр очиж суугаад модон сандал руу заахад Каупервуд тэрний нь дөхүүлж авчраад суув. 

	— За, та одоо энд байх боллоо шүү дээ! гэж их л ялдамхан хэлэв. Эрдэм мэдлэггүй ч, бодь сэтгэлтэй хүн юм. Хоригдлуудтай хэрхэн харилцах талаар их туршлагажиж, тэдэнтэй хэзээд эелдэг зөөлөн харьцана. Нас, төрөлхийн бодь сэтгэл, шашныхаа үзлийн (квакер мөргөлтөн юм) улмаас өрөвч сэтгэлтэй байсан боловч албан үүргийнхээ улмаас ихэнх хэрэгтнүүдийг төрөлхийн өөдгүй улс гэж боддог болсон хүн гэж Каупервуд хожим мэджээ. Чэпин, Кендалын нэг адилаар хэрэгтнүүдийг зориг муутай хулчгар, янз бүрийн муу муухай юм шүглэсэн ямар ч хэрэггүй улс гэж үздэг байв. Ерөнхийдөө ингэж боддог нь бараг зөв ажээ. Гэвч ухвар мөчид, хулчгар хүмүүсийн адилаар хүний шударга ёс, түвшин сайн зан хэмээхийг юу юунаас эрхэмлэдэг учраас настай хүний бодь сэтгэл, эцэг хүний эелдэг зөөлөн зангаа хэвээр хадгалжээ. 

	— За, би энд байх юм биз дээ Чэпин гуай гэж Каупервуд энгүүн хэлэв. Каупервуд энэ өвгөн хуягийн нэрийг «зөвлөлөөс» сонссон юм байж, тэгээд нэрийг нь гуайлж хэлэхлээр их дуртай байна. 

	Өвгөн Чэпин, хотын санхүүг дээрэмдсэн том банкчин гэж сониноос зөндөө уншсан өнөөх алдартай Фрэнк А. Каупервудтэй ийнхүү энд улаан нүүрээрээ уулзаад байгаадаа баахан эвгүй ч юм шиг санана. Каупервуд, хам Стинер хоёул энэ гянданд нэлээд хугацаагаар хоригдохыг сониноос бас олж уншсан байв. Тэр цагт таван буман доллар гэдэг чинь дөчин жилийн дараах таван сая доллароос ч хамаагүй илүү асар их мөнгө мэт санагдаж байлаа. Сонинд бичсэнээр тийм их мөнгийг аваад цааш нь яаж панз үсэргэсэн тухайг хэлэхээ байя гэхэд тийм их мөнгийг үрж тарна гэдэг хүний ухаанд багтамгүй хачин санагдана. Өвгөн, шинэ орж ирэх хоригдол болгоноос хийсэн гэмт хэрэгтээ гэмшиж байна уу, хэрэв засарч болмоор нөхцөл байдал бүрэлдвэл засаръя гэж санаж байна уу, эцэг эх чинь амьд уу, гэх мэтийн тогтмол хэдэн юм асуудаг заншилтай болсон аж. Тэгээд тэр асуусан зүйлд нь хоригдол хүн хариулахдаа жишимгүй байна уу, ямар байна тэр л байдлаар нь түүний шийтгэгдсэн нь зүйтэй болсон эсэхийг дүгнэдэг ажээ. Каупервудтэй нэг хулгайч, дээрэмчин, өвөр суйлагч юм уу нэг муу жирийн хулгайч, луйварчинтай ярьдгийн адил ярилцаж болохгүй гэдгийг өвгөн сайн мэдэж байлаа. Өөрөөр ч ярьж чадахгүй байжээ. 

	— Тэгэхээр та ер нь ийм газар орж ирнэ гэж хэзээ ч бодож яваагүй байж таарна, тийм үү? Каупервуд гуай? гэж тэр асуухад цаадах нь:

	— Бодож яваагүй ээ. Хэдэн сарын өмнө бол би ийм болно гэхэд итгэхгүй байх байсан шүү, Чэпин гуай минь! Намайг хилсдүүлсэн л дээ, гэхдээ одоо ингэж яриад ч нэмэр алга даа гэв. 

	Өвгөн Чэпин, жаал зугаа сургаалын юм ярихыг хүсэж байгааг Каупервуд мэдээд үгийг нь дуртайяа сонсоход бэлэн байлаа. Энэ хүн одоо ингэсхийгээд явчихлаар Каупервуд цор ганцаараа болж, хэнтэй ч үг солих бололцоогүй болно. Энэ хүнтэй аятайхан нөхөрсөг харьцаа тогтоочихвол, тун ч зүгээр гэж бодно. 

	Өлсөхөд өөх эрдэнэ, өвдөхөд оточ эрдэнэ;

	Усанд живж буй хүнд өлөн өвс ч эрдэнэ гэдэг шүү дээ. 

	Бусдыг сургамжлан хүмүүжүүлэх чадалтай давамгай хүн гэж өөрт гэнэнээр итгэн боддог Чэпин

	— Ингэхэд хүн ер нь амьдралдаа алдаа хийж байх юм. Хүн өөрийнхөө тун сайн зохиолоо гэж бодсон ажил явууллагаас чухам юу болохыг тэр болгон хэлж чаддаггүй, тийм биз дээ? Ухаан нь та энд орж ирдэг чинь таны бодож сэдэж явсан ямар нэг ажил явууллага санасан бодсон ёсоор бүтэж өгөлгүй байж л ийм болоо биз дээ. Хэрэв танд өлзийтэй амьдрах хувь тавилан дахиад олдвол та лав ийм юм хийхгүй биз, яах вэ? гэхэд Каупервуд их л үнэн байдалтайгаар

	— Үгүй байх аа, би өөрийнхөө хийсэн ажил явууллагуудыг хууль эрхийн дагуу явагдсан зүйлүүд гэж боддог ч гэсэн лав үгүй байх шүү Чэпин гуай, хууль ч намайг хилсдүүлсэн юм шүү гэлээ. 

	Чэпин дулаан нүдээр харж, буурал толгойгоо маажин бодолхийлснээ:

	— За, дандаа л тиймэрхүү юм болсон байдаг даа. Хүн ер нь мэдлээ гэж бодсоноосоо хавьгүй бага мэдэж байдаг юм шүү гэж би энд орж ирдэг залууст ярьдаг юм. Хүн ер нь өөрөөсөө илүү ухаалаг хүн байдгийг мартдаг, хүн хүнээ харж явдгийг мартдаг гэм бий. Шүүх, цааз, хайгуулчин тагнуулууд, шорон гяндан гэдэг чинь хэзээд бэлэн зэхээстэй байдаг зүйл, хазгай гишгэхэд хаашаа ч гаргахгүй барина, бурхан минь гэж Чэпин их л хазгай ташаа хэлээр ярихад Каупервуд:

	— Тийм ээ, үнэн шүү, Чэпин гуай гэв. 

	Өвгөн нэлээд ихэмсэг ёсорхуу боловч сайн санааны хэдэн үг хэлээд:

	— За одоо таны ор, сандал чинь энэ байна. Тэнд угаагуур, ариун цэврийн газар байна. Ариун цэвэр, эмх журмыг сайн сахиж байгаарай (Каупервудийг нэг их юмаар гийгүүлж байгаа юм шиг байна). Өглөө ор дэрээ өөрөө хурааж, өрөөгөө цэвэрлэж байгаарай. Бүгдийг өөрөө хийдэг юм. Өглөө босмогцоо бүгдийг амжуулж байх хэрэгтэй. Зургаа хагасын алдад идэж уух юм ирнэ. Өглөө тав хагаст босох ёстой гэхэд Каупервуд эелдгээр:

	— Мэдлээ, Чэпин гуай. Бүгдийг нь хэлсэн ёсоор тань би яг хийх болно гэлээ. 

	Чэпин цааш нь нэмж ярихдаа:

	— Өөр нэг их юу байх вэ дээ. Биеэ долоо хоногт нэг удаа угааж бай. Би одоо цэвэр алчуур өгөмз. Баасан гарагийн өглөө бүр энэ өрөөгөө угааж бай гэхэд Каупервуд ялимгүй давхийв. Халуун ус хэрэгтэй бол өгч болно. Үйлчлэгчээр өгүүлчхэж болно гээд орон дээрээс босож асар том саглагар үстэй нохой шилгээж байгаа юм шиг биеэ хөдөлгөснөө, — Та чинь эхнэртэй байх аа? гэв. 

	— Эхнэртэй. 

	— Тэгвэл эхнэр, найз нөхөд чинь гурван сард нэг удаа уулзаж болно, харин таны өмгөөлөгч, та өмгөөлөгчтэй биз дээ? 

	— Бий, ноёнтон гэж Каупервуд гайхсан байдалтай хэлэв. 

	— Тэгвэл, тэр чинь долоо хоног бүр, өдөр бүр ч ирж байсан болно. Өмгөөлөгчийг хориглодоггүй юм. Захиа бичихийг мөн л гурван сард нэг удаа зөвшөөрнө, харин гяндангийн мухлагаас тамхи ч юм уу, тиймэрхүү аахар шаахар юм авуулъя гэвэл захиалга бичиж бай. Хэрэв гяндангийн даргад таны мөнгө байвал тэрнээс чинь авуулчихана шүү дээ. 

	Өвгөн, цайны мөнгөөр хахуульд орох хүн огт биш, хуучны үнэн шударга ёсыг хатуу баримталж явдаг боловч олон жилийн турш хүн хараас бэлэг зэлэг авч, зусар зулгуйн үг сонссоор байгаад бас нааштай цааштай болсныг Каупервуд төдхөн ухаарчээ. 

	Тэгээд өвгөнийг босоход мөн босож:

	— За болж дээ, би мэдэж авлаа, Чэпин гуай гэв. 

	Чэпин бодол болсон байдалтайгаар:

	— Таныг энд хоёр долоо хоног болсны дараа гяндангийн дарга (энэ тухай түрүү ярихаа мартсан байж) доош шилжүүлж нэг өрөөнд оруулна. Тэр үед та ямар ажил хийх хүсэлтэйгээ шийдсэн байх хэрэгтэй. Хэрэв та сахилга бат сайнтай байвал тусгай хашаатай өрөөнд ч оруулж мэднэ, яаж ч мэднэ гээд гарахад хаалга хавхийтэл хаагдлаа. Чэпиний хэлсэн сүүлчийн үгэнд нэлээд гонсойсон Каупервуд ганцаар хоцорлоо. Хоёрхон долоо хоноод энэ сайн өвгөний мэдлээс гарч өөр нэг зан үл мэдэх танихгүй харгалзагч дээр очно. 

	Чэпин үүдийг дахин бага онгойлгоод:

	— Намайг дуудах хэрэг гарвал, өвдөх ч юм уу, тэгвэл энд тусгай дохио байдаг юм. Нүүр гарынхаа алчуурыг үүднийхээ төмөр тороор гадагш цухуйлгаад орхиорой, тэгээд л болох нь тэр, Би явж байгаад харагдвал ороод ирнэ, юу хэрэгтэй болсны чинь мэднэ гэв. 

	Санаагаар ихэд унаж байсан Каупервуд түр зуур сэргэлээ. 

	— Мэдлээ, ноёнтоон, танд их баярлалаа, Чэпин гуай!

	Тэгээд цементэн шал дээгүүр алхлан явах хөлийнх нь чимээ замхран холдлоо. Каупервуд, чих тавин чагнан зогсоход хүн ханиах, хүн явах хөлийн бүдэг чимээ, ямар нэг машины хүнгэнэх, цоож онгойлгох түлхүүрийн торхийх чимээ сонсогдоно. Тийм чимээ бүгд л нэг их холоос дуулдах шиг маш бүдэг байна. Каупервуд орон дээрээ очлоо, нөмрөх дэвсэх цагаан давуу ч үгүй ер нь их бохир харагдана. Нарийхан хатуу ширүүн матраасыг нь тэмтэрч үзээд хээнцэр юм эдэлж тохилог суух хэчнээн их дуртай хүн маань одоо ийм юман дээр сүүж тавих болж дээ гэж бодно. Эйлин ч юм уу, баян чинээлэг найз нөхдийнх нь нэг одоо ийм байдалд ороод байгааг нь үзвэл юу гэх бол? Энэ орон дотор ороход бөөс хуурс байвал яана гэхээс бүр огиудас нь хүрэв. Тэгвэл яах бил ээ? Ганц муу сандал нь ямар ч эвгүй юм. Адрын онигор гэгээвчээр орж ирэх гэрэл өрөөг нь олигтой гэрэлтүүлж чадахгүй. Каупервуд ийм байдалд тэгсхийгээд дасна гэж оролдтол тэр буланд ялгадасны хувин нүдэнд нь тусаад бас л ой нь гутаж эхэлжээ. Бас харх, хулгана ч гүйлдэж эхлэх төлөвтэй. Зураг, хөрөг, ном, сэтгүүл үзэх харах юм, хүн харын бараа харахгүй, явъя гэх нь ээ бөгс эргэх зайгүй. Хоосон дөрвөн хананаас өөр юу ч байхгүй. Тэр том хаалга хаагдсанаас хойш өглөө хүртэл гагцхүү огт чимээ аниргүйн уйтгарт байдал ноёрхоно. Яасан заяа нь орхисон хэрэг вэ!

	Каупервуд суугаад өөрийнхөө байдлыг бодож эхэлжээ. 

	Ийнхүү Каупервуд Дорнодын засан хүмүүжүүлэх гянданд Батлер мэтийн дайснуудынхаа тооцоолж байгаагаар бол дөрвөөс доошгүй жилийн турш хоригдох болжээ. Стинерийг мөн л миний адил ингэж байгаа байх гэж гэнэт бодогдоно. 

	Стинер хөөрхий мөн ч мал шиг тэнэг загнасан амьтан шүү. Өөрийнхөө тэнэгээс болж одоо лайгаа эдэлж байгаа юм. Одоо харин тэр хоёрын ялгаа нь юү болоод байна, гэвэл Стинерийг эндээс суллацгаах гэж байгаа ажээ. Одоо ч гэсэн тэрний байдлыг хөнгөн болгосон байж магадгүй, хэрхсэнийг Каупервуд яахан мэдэх билээ. Каупервуд шанаагаа тулаад өөрийнхөө ажил төрөл, гэр орон, найз нөхөд, гэр бүл, Эйлинийг бодлоо. Тэгснээ цагаа харъя гэтэл хураалгаснаа санав. Ингэхлээр хэдэн цаг болж байгааг ч мэдэх боломжгүй болжээ. Жаал юм оролдож мартагная гэх нь ээ тэмдэглэлийн дэвтэр, үзэг, харандаа аль аль нь байхгүй. Ядаж өглөөнөөс хойш хэлэн дээр юу ч тавиагүй. За энэ ч яамай. Харин ингэж гянданд цоожлуулчхаад, ертөнцөөс тусгаарлагдаж, гав ганцаар, одоо хэдэн цаг болж байгааг ч мэдэхгүй, ямар ч юм оролдож юу ч зохион явуулах бололцоогүй, хожим ирээдүйнхээ төлөө ч хөөцөлдөх аргагүй болсон нь л хамгийн гайтай хэрэг гэж бодогдоно. Гэхдээ Стежер удахгүй ирнэ байх гэж бодохоос дотор нь жаал онгойно, гэсэн ч ямаршуу хүн явлаа, тэр түймрээс өмнө ямаршуу сайхан бололцоо нээгдэж байлаа, гэтэл одоо ийм болчхоод байдаг! Тэгээд өмссөн шаахай, хувцас хунараа харахад, ай бүү үзэгд!.. Босоод хойш урагшаа баахан хөлхөхөд өөрийнх нь хөлийн чимээ, хөдөлгөөн бүр нь нэг л их чанга сонсогдоно. Өрөөнийхөө үүдний завсраар шагайн харвал, өөрийнх нь өрөөний үүднээс ялгаагүй хоёр өрөөний үүд хагас дутуу харагдахаас өөр үзэгдэх юм нэгээхэн үгүй. Буцаад муу сандал дээрээ сууж бясалгахад бие нэгэнт ядарсан тул заваан орон дээр нь ямар ч болтугай хэвтэж үзэхээр очиж тарайн хэвтэв. Бодсоноос тийм ч их эвгүй биш юм байлаа. Гэсэн ч жаахан хэвтэж байснаа дахин босож сандал дээрээ суузнаснаа бас л өрөөн дотуураа хөлхөж хөлхөж буцаж суулаа. Ийм явцуу юманд яваад яваад хөлийн чилээ гарахгүй нь, ер нь энэ чинь яасан ёозгүй, яг л амьд хүний авс юм гэж бодогдлоо. Энд ингээд л өдөр болгон, өдөр бүр байсаар... 

	Байсаар байгаад яах вэ? 

	Муж улсын амбан сайдын өршөөлөөр юм уу, аль эсхүл ялын хугацааг дуусгана, эсхүл байдаг эд хөрөнгөө барагдахыг үзнэ, эсхүл... 

	Ингэж бодсоор байтал цаг ч нэлээд явчихжээ. Стежер таван цаг хариугүй болох гэж байхад дөнгөж орж ирээд гарав. Өмгөөлөгч нь ирэх долоо хоногийн Пүрэв, Баасан, Бямба гарагт Каупервудийн урьдын түнш нараас гаргасан элдвийн зарга заалхайг шүүхийн хуралд оруулах ажлыг хөөцөлдөөд тун зав муутай байна. Түүний явсан хойно удалгүй орой болж Каупервуд керосин дэнлүүнийхээ голыг засаж таслаад байтал үүдний хянах нүхээр өтгөн хар цай, гурил хивэг хоёр хольж хийсэн хар талхыг хоригдлын ахлагч авчирч өгөхөд хажууд нь илүү дутуу өгч байгаа эсэхийг хянан харгалзагч бас дагалдан явна. Тэр цай талханд Каупервудийн урам хугарчээ. Ингэсний дараа бас нэг хоригдлын ахлагч ирж гадуур модон хаалгыг нь хав хийтэл хаан цоожлохдоо ганц ч үг хэлсэнгүй. Есөн цагт нэг газраас том харанга дуугарахад тортогтой дэнлүүгээ даруй унтраан, хувцсаа тайчиж унтах ёстой ажээ. Дотоод горим журмыг зөрчвөл нормын хоол цай хасах, номхруулах цамц өмсгөх, бас ташуурын амт ч үзүүлдэг бололтой чухам ямар юм байдгийг яаж мэдэх билээ. Ийм ийм юмнаас хийморь нь доройтож, зэвүү нь хүрч, тамир тэнхээ нь барагдах шиг болно. Удаан хугацаанд хийсэн тэмцэл нь амжилт ололгүй талаар үлджээ. Барвагар зузаан шаазан аяга, цайран тавгаа угаалтуурт аваачиж угаасны дараа өнөөх балай хувцас, шаахай, дотуур өмдөө ч тайчин хаяад орондоо их л ядрангуй оржээ. Өрөө нь тийм ч дулаан биш учраас хоёр бүтээлгээр нь гайгүй сайн хучлаа, гэвч бараг нэмэргүй байна. Дотор нь хөрсөн хүн яаж ч дулаацах аж. 

	— Ингээд ч барахгүй ээ, ингээд ч барахгүй шүү! гэж ганцаар үглээд, — Би ер нь иймэрхүү байдлыг удаан тэвчиж чадна, чадахгүй гэж хэлж мэдэхгүй байна гэв. 

	Тэгээд хана руугаа буруу харж хэвтээд нэлээд хэдэн цагийн дараа сая нэг унтахчаа болжээ. 

	
Тавин дөрөвдүгээр бүлэг

	Аз заяа, төрсөн өдрийн одоор юм уу, эцэг эх, анд нөхдийнхөө ухаан билгийн ачаар «хамаг амьдралаа хөнөөх» гэгч тийм золгүй явдалд өртөгддөггүй тийм хүмүүс бол, тийм золгүй явдалд өртдөг дээдэс, баячуулынхаа, жишээ нь Каупервуд гянданд орчхоод эхний хэдэн хоногт тийнхүү гуниглан суухдаа урьдын явдлаа бодож хэчнээн ухаан зараад ч нэмэр болсонгүй ийм болчихлоо, хойшид юу болохоо огт мэдэхгүй сэтгэл дэнслэн суугааг ойлгох ч уу, үгүй ч үү. Хамгийн зоригтой эр хүн ч сэтгэлээр унах цаг байдаг аа. 

	Хамгийн их ухааны хүмүүс ч гэсэн (эд л голцуу байх шүү) амьдралыг хамгийн муухайгаар бодон дүрслэх цаг байдаг аа. Амьдралын ээдрээн дунд аймшигт юм яасан их байна вэ? Гагцхүү зориг ихтэй, үнэнхүү өөртөө буй хүч чадалд итгэн чаддаг тийм хүмүүс л амьдралд аймшиггүй хандах чадвартай байдаг гэж Каупервудийг гаргууд ухааны хүн гэвэл хэтрүүлсэн болно. Түүнд нэгэн биеийн өв тэгш жаргалыг бодох гүн тэмүүлэлдээ захирагдсан овжин ухаан байгаа нь гэм биш, энэ бол тийм юм хөөцөлддөг улсын ерийн зан. Түүний ухаан, амьдралын хав харанхуй өнцөг буланг хурц гэрлээрээ цэлийтэл гэрэлтүүлж чадах хүчтэй дэнлүү мэт боловч чухам тэнд нь юу юу байгааг сайтар ялган салгах талаараа олигтой оролддоггүй ажээ. Агуу их одон орны судлаач, эрдэмтэд, нийгмийг судлаач, гүн ухаантан, химич, физик, физиологич их эрдэмтэн мэргэдийн оюун ухаанаа заран бясалгаж байсан асуудлуудыг Каупервуд өөрийн хувьдаа өөрийнхөө аргаар ухаарч байсан боловч үнэндээ тэдгээрийг сонирхож байсан нь үгүй билээ. Амьдралд нууц тайлагддаггүй өвөрмөц юмыг тоолоод барах биш. Тэдгээрийн нууцыг тайлахад амь насаа зориулах хүмүүс хэрэгтэй л байх. Ямар ч байлаа энэ хүний заяаны дуудлага нь огт өмнөө юм. Хийх ажил нь мөнгө олох, их мөнгө олох арга сүвэгчлэх буюу, урьд нэгэнт хийсэн ажил явууллагаа аварч гарах ийм л гол бодол болой. 

	Гэтэл хянан үзвэл ингэх боломж нэгэнт үгүй болсон мэт санагджээ. Түүний ажил явууллага, сүүлийн үед тохиолдсон гайт явдлын улмаас дэндүү задгайран, их л адармаатай болжээ. Стежерийн хэлж байгаагаар тэр дампуурлынхаа ажлын талаар зарга заалхай хийгээд мөнгө зээлдүүлэгчдийг бүр залхтал хэчнээн жил сунжирсан хэрэг болгочхож болох л байлаа. Гэвч чингэх хооронд нь тэртэй тэргүй эд хөрөнгө нь шимэгдэн барагдаж, авсан зээллэгийн хүү нэмэгдэж, шүүхийн зардал өсөх байсны дээр зээл олгогчдын зарим нэг нь үнэт тэмдэгтээ Батлерт бас зарим нэг нь Молленхауэрт худалдсан бөгөөд ийм хүмүүс бол ямар ч найр тавихгүйгээр үнэ өртгийг бүхэл бүтнээр шаардана гэдгийг Каупервуд, Стежер хоёр мэдэж байлаа. Одоо ганцхан горьдлоготой юм гэвэл зээл олгогчдын хэн нэгтэй нь тэгсхийж байгаад хэлэлцэн тохирч Стефен Вингейтээр дамжуулан «мөнгө олох» л арга буй мэт. 

	Стежер, гяндангийн дарга Майкл Десмастай ярилцан тохиролцсон үед Стефен Вингейт, Каупервуд дээр ирж уулзах ёстой байсан ба гяндангийн дарга нь шинээр ирсэн хоригдлыг үзнэ гэж Каупервудийн өрөөнд түүнийг орсны хоёр дахь өдөр орж иржээ. Десмас бол ирланд удмын, ханхар, том биетэй, улс төрийн бодлого бага сага мэдэх эр. Филадельфид ирснээсээ хойш энэ хүн янз бүрийн ажил хийж байсны нь дурдвал: залуудаа цагдаа, иргэний дайны үед салаан дарга, одоо Молленхауэрийн дуулгавартай зарц болжээ. Нуруу өндөр, бие янхир, зальжин маягийн, нас сүүдэр тавин долоо хүрсэн боловч хүч тамир сорилцох тэмцээнд орж гэм мөчөөгөө яавч өгөмгүй чийрэг харагдана. Бие нь ясархаг том, нүүр нь дугариг буюу гонзгойвтор биш, харин дөрвөлжин дух магнай нь урагш түрсэн овгор. Толгойнх нь үс шигүү богинохон, хар тугалгархуу өнгөтэй, сахал нь мөн богинохон бас тийм өнгөтэй, бор цэнхэрдүү нүдэнд нь ухаалаг, сэргэлэн чанар илэрнэ; нүүр царай нь улаан хүрэндүү; инээхэд нь тэгш хурц шүд нь нэг л чонорхуу санагдана. 

	Үнэндээ бол тийм хатуу догшин сэтгэлтэй хүн биш юм; заримдаа уурлаж догшин ширүүн аашлах авч бас сайн сайхан сэтгэл ч гаргах цаг бий. Хамгийн сүрхий доголдол нь гэвэл хоригдлууд гэдэг чинь оюун ухаан болон нийгмийнхээ гарал байдлаар ялгаатай улс байдаг, заримдаа шорон оронд ордог хүмүүсийн дотор улс төрийн нөлөөтэй ч бай, нөлөөгүй ч бай ер нь тусгайлан анхаарч үзвэл зохих тийм хүн байдгийг ойлгон ухаарах чадал мөхөстдөг явдал ажээ. Харин дээрээс, улс төрийнхөн ялгааг нь гаргаад өгөх юм бол түүгээр нь л явна, жишээ нь Каупервудийг биш Стинерийг харж үз гэхэд тэр ёсоор хийнэ. Гэвч гяндан бол өмгөөлөгч, хайн тагнагч, их эмч, лам хувраг, сэтгүүлчид болон бас хоригдлуудын төрөл төрөгсөд, найз нөхөд ирж очиж байдаг олон нийтийн чанартай газар учраас дарга нь хоригдлуудыг дураар нь тавчихгүйн тулд сахилга бат, эмх замбараатай байлгах зорилгоор заримдаа хэн нэгэн хоригдолд илүү эрх дарх эдлүүлэх гэсэн улс төрийн зүтгэлтний хүсэл эрмэлзэлтэй ч харшилдах явдал гарна. Угаас баян чинээлэг дураараа явж байснаа нийт улс төрийн зүтгэлтнүүдийг сандарган тэвдүүлсэн нүргээнтэй явдлын хөлд үрэгдэн энд орж ирсэн тийм хүмүүсийг аль болохоор харж үзэн зөөлнөөр харьцах хэрэгтэй байлаа. 

	Десмас бол, Каупервуд, Стинер хоёрын явдлыг их сайн мэдэж байсан хүн. Стинерийн гавьяа зүтгэлийг харгалзан түүнийг харж үзэж байгаарай гэж эрх баригчид хэлж амжсан байлаа. Каупервуд яггүй хүнд зовлонд учирсныг мэдэцгээж байсан мөртөө түүний талаар тиймэрхүү юм огт хэлээгүй байв. Гяндангийн дарга түүний төлөө толгой мэдэн бага сага юм хийвэл хийх л юм. 

	Стробик, Десмаст хэлсэн нь:

	— Батлер, Каупервудэд шүд зуудаг юм. Тэрний охиноос болж л хамаг юм үүсжээ. Батлерын хэлж байгаагаар бол Каупервудэд ус, талх хоёроос өөр юм ойртууламгүй хүн гэнэ, гэтэл цаадах нь тийм ч муу залуу биш шүү. Үнэний нь хэлэхэд Жорж Стинер ялимгүй ухаалаг хүн байсан бол Каупервуд өдийд энд сууж байх ёсгүй юм шүү дээ. Гэтэл томчуул Стинерийг нүд цавчилгүй хянан мөрдөөд Каупервудэд мөнгө зээл олгуулахгүй байжээ.

	Стробик, Молленхауэрийн шахалтаар Стинерийг Каупервудэд сохор зоос ч бүү зээлд гэж зөвлөж байсан боловч одоо түүнийхээ бодлыг бурууд үзэж байна. Өөрийгөө туйлбаргүй байна гэж огтхон ч бодож байсангүй. 

	Каупервудэд «гурван мундаг хүн» муу байгааг Десмас мэдээд түүнийг онцгой анхаарах гэсний хэрэггүй буюу ямар ч болтугай ямар нэгэн найр тавих гэж яарах хэрэг алга гэж боджээ. Стинерт аятайхан сандал, орны цэвэр даавуу, тусгай сав суулга, таваг, өдөр тутмын сонин олгож захидал бичгээр харилцах, хүн хартай уулзаж байх талаар илүү эрх мэдэл олгосон байна. Харин Каупервудийн хувьд гэвэл юу ч болтугай эхлээд очиж уулзъя, тэгээд л болъё гэж шийдэв. Мөн энэ үеэр Стежерийн хөөцөлдөөн ч овоо амжилт олж байлаа. Каупервудийг гянданд орсны маргааш Харрисбургийн Теренс Релихен гэдэг нэгэн нэлээд том хүн Десмаст захиа ирүүлж түүндээ Каупервудийг аль болохоор харж үзэж байвал бид ихэд талархах болно гэж бичжээ. Десмас, тэр захиаг авмагцаа Каупервудийн байгаа өрөө рүү явж очоод үүднийх нь хянах нүхээр шагайн харжээ. Тэр өрөө рүү явж байхдаа Чэпинтэй ярилцвал Каупервудэд их л ам сайтай байна. Десмас урьд нь Каупервудийг ер үзээгүй юм санж. Одоо шоронгийн муухай хувцас, болхи шаахай, бүдүүн бааз цамц өмсчхөөд тэр муухай өрөөнд байгааг нь харахад ч гэсэн тун аятайхан сэтгэгдэл төрүүлжээ. Сүү долоосон гөлөг шиг гөлөлзсөн, цонхигор, царайтай, хулчгар дорой байдаг ердийн хоригдол биш, харин өмссөн муухай хувцас, сууж буй нөхцөлдөө тэгш шулуун нуруу биеийнх нь сүр сүлд буураагүй, эрэмгий хүчирхэг хүн харагджээ. Десмасыг ирэхэд энд чинь бас амьд голтой юм үзэгддэг байна шүү гэж баярласан Каупервуд толгой өргөж, урьд хэн рүү ч харсан итгэл найдварыг төрүүлж чаддаг байсан том, тунгалаг гярхай нүдээрээ харжээ. Десмас ихэд гайхан бишрэв. Урьд таньдаг байгаад одоо гянданд орсон Стинертэй зүйрлэвэл энэ хүн ёстой хүч чадлыг илтгэх ажээ. Хүн амьтан юу ч гэж ярилаа хүч чадалтай хүмүүс бие биеэ хүндэтгэдэг юм. Десмас өөрөө бузгай тэнхээтэй эр. Десмас Каупервудийг сонирхон харахад Каупервуд өөдөөс нь сонирхон харна. Тэгээд Каупервудийг өөрийн эрхгүй хүндэтгэх сэтгэл төрөв. Тэр хоёрыг харвал хоёр бар бие биеэ ширтэн харж буй мэт санагдана. 

	Гяндангийн дарга юм даа гэж Каупервуд дотроо тааварлаад ялдам хүндэтгэлтэйгээр:

	— Десмас гуай мөн байх аа? гэж асуухад:

	— Тийм ээ, ноёнтон, би мөн байна гээд улам их сонирхон шохоорхоод, — Манайхны өрөөнүүд тун тохьгүй байгаа биз? гээд нөхөрсөг байдлаар инээмсэглэхэд тэгшхэн боловч нэг л чонорхуу шүд нь ярзасхийв. 

	Каупервуд нуруу эгцлэн цэрэг шиг годойн зогсоод:

	— Үнэхээр тохь муутай юм, Десмас гуай: гэхдээ би зочид буудалд ирж байгаа гэж бодоогүй л дээ гээд инээмсэглэв. 

	Ийм хүн хэзээ нэг цагт хэрэг болно гэж бодсон Десмас:

	— Каупервуд гуай танд надаас хүсмээр юм байвал би болгохыг бодно шүү. Таны өмгөөлөгч надтай ярилцсан гэлээ. “Гуай” гэсэнд нь Каупервуд их баярлаж салхины аяс найртай буйг мэдрэн учиртай л юм болох нь, тийм ч муу юм болохгүй нь, ямар ч болтугай тэвчих хэрэгтэй, энэ хүнийг сайн мэдэж авах хэрэгтэй гэж бодлоо. 

	Каупервуд их л эелдгээр:

	— Би дарга таны эрх мэдлээс хэтэрсэн юм гуйхгүй, харин солиулж авмаар жаал зугаа юм байна. Орны цагаан хэрэгсэл хэрэгтэй байна. Дотуур хувцсыг солиулж өгвөл их сайн байна. Одоо миний өмсөж байгаа хувцас биед эвгүй юм гэхэд Десмас өнөөх л тайван хэвээр:

	— Үнэнийг хэлэхэд нэг их сайн ноос биш л дээ. Пенсильванид тус муж улсын хэрэгцээнд зориулан хаана нь ч юм нэг газар хийдэг эд. Та өөрөөсөө дотуур хувцсаа хэрэглэж болно, би татгалзахгүй. Орны даавууг ч гэсэн өөрт чинь байдаг юм бол хэрэглэж болно. Харин жаахан азнасхийе, нэг их яараад яах вэ_ Гяндангийн даргын ажлыг зааж зааварлах улс мундахгүй юм шүү дээ гэв. 

	— Би сайн мэдэж байна, танд би их баярлаж байна. Таны тусыг би мартахгүй, хэзээд ач бодно. Энэ байшингаас гараад явахад миний найз нөхөд зөндөө бий, таны ачийг тэд миний өмнөөс хариулна гэж Каупервуд айвуу тайвуу, нухацтай ярихдаа Десмасаас хурц хараагаа салгахгүй байлаа. Түүний хэлсэн үг Десмаст зохих сэтгэгдэл төрүүлж мөн л нөхөрсөг аялгуугаар:

	— За яах вэ, яах вэ. Би их юм амлаж чадахгүй л дээ. Гяндангийн дүрэм, дүрэм л юм чинь. Сахилга бат сайнтай хоригдол хүнийг харж үзэх тал энэ дүрэмд байдаг юм болохоор бага сага юм хийж бололгүй дээ. Хэрэв хүсвэл, энэ сандлыг чинь сольж өгч болох юм байна. Бас бага сага унших юм өгч болно. Өөрт чинь хийх ажил явдал бий бол би байг гэхгүй. Харин үргэлж хүн амьтан орж гарч байхыг зөвшөөрч чадахгүй, гяндан бол тийм их хөлийн газар биш шүү дээ, гэвч таныг хааяа хааяа найз нөхөдтэйгөө уулзаж байхыг би байг гэхгүй. Харин бичиг захианы хувьд бол... дүрмийн ёсоор эхний үед үзэж шалгаж байхаас өөр домгүй. Тэгж байтал болно биз. Би их юм амлаж чадахгүй шүү, дахиад хэлчихье. Таныг энэ жигүүрийн байшингаас гаргаж доош шилжүүлтэл хүлээзнэж байгаарай. Тэнд тусгай хашаатай хэдэн өрөө байдаг юм, сул юм байвал... гээд овжиноор нүдээ ирмэхэд Каупервуд өөрийнхөө хувь тавиланг ерөнхийдөө тун базаахгүй байгаа ч гэсэн санаснаас арай дээр байх нь гэж ойлголоо. Десмас түүнийг ямар ажил хийхээ бодож байгаад хэл гэжээ. 

	— Эрхбиш гар хуруугаа хөдөлгөж байх ажилтай байлгүй горьгүй. Тийм хэрэгцээ зайлшгүй гарна. Энд орсон улс нэг хэсэг болсны дараа заавал ажил хийе гэдэг юм. Би андахгүй. Каупервуд учрыг ухаарч хичээнгүйлэн талархав. Бөгс эргэх зайгүй тийм өрөөнд хийх юмгүй гиюүрэхээс айж байсан бол одоо Вингейт Стежер хоёртой байнга уулзаж байх болно, тэгсхийгээд гяндангийн захиргаанд шалгуулж уншуулалгүйгээр бичиг захидал явуулж болно гэж бодохоос Каупервудийн дотор онгойх шиг болж байлаа. Өөрийнхөө дотуур торгон, ноосон өмд цамцаа өмсөнө, бас тэгсхийж байгаад энэ муухай шаахайнаас ч ангижирч мэднэ. Ингэсний дараа бас хийх ажилтай болоод Десмасын дурдсан тусдаа хашаа бүхий өрөөнд орчихвол ч бүр ч догь болоод явчих нь тэр. Гяндан гяндан хэвээр үлдэх боловч бусад хүмүүст аймшигт зүйл болдгийн адил над тийм болохгүй нь гэж Фрэнк найдаж байлаа. 

	Каупервуд, Чэпиний хяналт «хүлээлэгт» хоёр долоо хоног болохдоо шоронгийн амьдралын тухай сонсож байсан ерөнхий зүйлээсээ илүү юм мэдэж авсангүй, яагаад гэхэд энэ бол шоронгийн хашаа, зөвлөл, нарлах газар, гуанз, ажил гэсэн юмтай байдаг тийм ердийн шорон биш байлаа. Каупервудэд болон ихэнх хоригдолд шоронгийн амьдрал гэж нийтийн чанартай зүйл энд байхгүй юм. Хоригдлуудын голцуу нь тус тусынхаа өрөөнд чиг чигтээ юм хийн, чимээ аниргүйн дунд байхаас биш өөр бусдынхаа тухай юу ч үл мэднэ. Эндхийн үндсэн журам нь хоригдлуудыг ганцаарчлан хорих бөгөөд цөөн тооны хоригдлоор гяндангийн гадна ажил хийлгэдэг байна. Дөрвөн зуун хоригдлоос далан таваас илүүгүй нь гал тогоо, ногоо, цэцгийн газар, салхин тээрэм, нийтийн цэвэрлэгээ дээр ажиллаж ганцаарчлах хорионоос мултарч байдаг бололтой гэж Каупервуд гадарлаж байсны нь Чэпин өвгөн үнэн гэжээ. Тэр азтануудыг ч гэсэн хоорондоо юм ярихыг зөвшөөрдөггүй ажээ. Тэнд энд ажил хийж байх үед нь өнөөх муухай уутыг толгойд нь углахгүй боловч ажилд гарах, ажлаас буух үед бас л өмсгөнө. Каупервудийн суудаг өрөөний хажуугаар тэд гарахдаа их л алхаа хүндтэйгээс гадна ямар нэг ер бишийн, хачин зэвүүн сэтгэгдлийг төрүүлдэг байлаа. Заримдаа сайхан зантай яриа хөөрөөтэй өвгөн Чэпинийхээ хяналтад эндээ байсан маань дээр гэж Каупервуд бодох боловч чингэж болохгүйг бас мэднэ. 

	Үнэнийг хэлэхэд нэлээд их уйтгар гунигтай хоёр долоо хоног нь ор дэвсгэрээ хурааж засах, өрөөгөө шүүрдэж цэвэрлэх хувцас хунараа өмсөх тайчих, хоол унд идэж, уух, өглөөний зургаан цаг хагаст босох, есөн цагт унтахаар хэвтэх, хоол ундны дараа сав суулга, аяга тавгаа угаах гэхчлэн өдөр бүр нэг адил эргэлддэг ажил хийсээр байтал нь өнгөрчээ. 

	Каупервуд шоронгийн хоолонд ерөөс идээшихгүй нь гэж бодож байв. Өглөөний зургаа хагаст жаахан цагаан гурил хольсон хивгээр хийсэн хар талх, хар кофе өгдөг гэж бид түрүү дурдсан. Өдөр арван нэг хагаст ханчир голдуу жаахан махтай буурцгийн буюу ногоотой усан шөл, мөн хар талхтай өгнө. Оройн зургаан цагт өтгөн хар цай талхтай өгнө. Масло1, сүү, элсэн чихэр, ёотон үнэртүүлэх ч үгүй. Каупервуд тамхи татдаггүй болохоор нормоор олгодог жаахан тамхи нь ямар ч тусгүй. Эхний хоёр гурван долоо хоногт Стежер өдөр бүр ирдэг байв. Каупервудийг гянданд орсны нөгөөдрөөс эхлэн түүний шинэ түнш Стефен Вингейт бас өдөр бүр ирж байх зөвшөөрөл авсан байлаа. Десмас арай эртдэж байна гэсэн боловч зөвшөөрчээ. Тэд Каупервуд дээр ирж уулзаад нэг цаг юм уу, нэг цаг хагас хэртэй болоод явах учраас үлдсэн цаг нь өнгөрч өгөхгүй маш удаан санагдана. Фрэнкийн дампууран унасан явдалтай холбогдон үүссэн зарга заалхайн хэрэгт мэдүүлэг авах гэж түүнийг өглөөний есөөс оройн таван цагийн хооронд хэд хэдэн удаа шүүх аваачиж байхад өдөр нэлээд амархан өнгөрдөг байж. 

	Нэгэн тэмдэглүүштэй зүйл гэвэл, урьд сайн явахын цагт нь их л нөхөрсөг байсан хүмүүс, одоо түүнийг шоронд ороод олон жилээр ч магадгүй ор сураггүй алга болно, нэгэнт хөг нь өнгөрсөн хүн гэж голцуу бодох болжээ. Хөөцөлдөж байгаад шоронгоос гарвал зүгээр сэн гэж тэд бодох боловч чухам хэзээ гэхлээр хэлж чадах хүнгүй байв. Үүнээс хэтэрсэн юм огт үгүй. Голцуу нь хойшид хэнд ч хэрэг болохоосоо өнгөрсөн хүн гэж бодно. Харамсалтай, хөөрхийлөлтэй хэдий боловч одоо нэгэнт өнгөрсөн, дахиад түүнд эцээхэн байр суурь эзлэх тавилан үгүй болсон гэж бодоцгооно. 

	— Мөн ч авьяаслаг залуу байсан юм хөөрхий, хайран залуу! Айхтар сүрхий эндэж дээ!.. гэж Каупервудийг яллагдан баригдсан тухай сониноос олж уншсан Жерардын Үндэсний Банкны ерөнхийлөгч Дэвисон хэлжээ. 

	Каупервудийн эцэг, эх, Эйлин, сэтгэл зүрхэнд нь зэвүүцэл, гансрал зэрэгцсэн гэргий нь л түүнийг үгүйлж байжээ. Түүнд тачаал дурлал ихтэйдээ Эйлин хэн хэнээс илүү тарчилж байлаа. Дөрвөн жил гурван сар гэж бодохоос дотор нь харлана. Өмнө нь эс гарвал тэр цагт өөрөө хорин ес, Каупервуд дөч шахсан байна. Тэгэхэд яах бол намайг хүсэх болов уу? Би хөөрхөн харагдах бол уу? Бараг таван жил болоход бодол санаа нь өөр болох бол уу, яах бол? Хоригдлын хувцас хунараас энэ хугацаанд салахгүй, гарсан хойно ч шорон оронд байсан гэдэг муу нэр салахгүй. Ийм юмыг бодоход хэчнээн хэцүү санагдавч тийм юм бодох тусам нь Каупервудэд улам дотно болж, бүхий л чадах мэдэх бүхнээрээ тус хийх шийд зориг нь нэмэгдэнэ. 

	Эйлин, шүүхийн хурлын яг маргааш нь засан хүмүүжүүлэх гяндангийн харахаас нүдэнд хүйтэн зэвхий саарал ханыг харахаар явжээ. Хууль зүй, ял шийтгэлийн адармаатай нарийн ширийн юмыг огт мэдэхгүй түүнд шорон гяндан гэгч онцгой аймшигтай санагдана. Фрэнкийг минь яаж сүйд хийж байгаа бол? Хэр зэрэг тамлаж байгаа бол? Намайг над шиг бодож байгаа бол уу? Яасан ч аймаар хэрэг вэ? Яасан харамсалтай, яасан ч элэг эмтрэм хэрэг вэ? Хайр сэтгэл минь хөөрхий еэ! гэхчлэн бодож тарчилсаар Эйлин гэртээ буцахдаа заавал очиж уулзана гэж санаа хатуу шийдэх боловч Каупервуд юу гэж байлаа? гурван сард л ганц удаа уулзуулдаг гэж байсан, уулзах цагийн тухай, шоронгоос гадуур уулзаж болох эсэх тухай дараа өөрт нь бичнэ гэсэн, тэгэхлээр одоо хэрхэхээ сайн мэдэхгүй байна, гэхдээ л хашир болгоомжтой байхыг хамгаас эрхэмлэ! гэж цаадхынхаа хэлж байсныг саналаа. Гэвч маргааш нь Эйлин тэнгэрийн муухайд гяндангийн байшинг харахаар явснаа тийм ёозгүй байшинд чамайгаа байгаа гэж бодохоос аймаар санагдлаа, чамтайгаа ойрын хугацаанд очиж уулзах зориг шийдэмгий байна гэж бүгдийг нь бичээд явуулчихжээ. Гяндангийн даргатай саяхан нэгэнт тохиролцсоны улмаас тэр захиа Каупервудэд дорхноо иржээ. Мань эр ч хариуг нь бичээд үүнийг явуулчхаарай гэж Вингейтэд өгчээ. Уг захианы үг нь:

	 

	Хайрт охин минь ээ!

	Бид хоёр мэнд уулзаж чадахгүй нь гэж чи бодоод сэтгэл санаагаар унаж байгаа юм байна, гэвч биеэ барих хэрэгтэй. Оноосон ялыг чи сониноос олж үзсэн байх ёстой. Намайг шүүхийн хурал тармагц шууд нааш нь үдийн алдад авчирсан. Бололцоо байсан сан бол би тэр даруй чиний сэтгэлийг тайвшруулахын тулд бүгдийн тухай тодорхой бичих байсан юм, гэтэл тийм боломж олдсонгүй. Эндхийн дүрэм горим зөвшөөрдөггүй юм байна. Одоо ч би үүнийг нууц л бичиж байна. Би энд их бат бэх саванд оржээ, гэхдээ би гарахыг хүсэлгүй яах билээ. Наашаа ирэх гэж байгаа бол, хайрт минь, тун их болгоомжтой хашир үзээрэй. Намайг баярлуулавч өөртөө их лай татаж мэднэ шүү. Тэртэй тэргүй би хэчнээн наманчлаад ч дааж давшгүй их хор хөнөөл чамд хүртсэн л дээ, тэгэхлээр намайг мартвал таарна, гэтэл чамайг тэгж чадахгүй гэдгийг би мэдэж байна, чадлаа гэхэд над ч их гансралтай байх билээ. Баасан гарагийн өдрийн хоёр цагт би зургаадугаар, Честнат хоёр гудамжинд байдаг тусгай хэргийн шүүхэд очно, тэнд чи бид хоёр уулзаж чадахгүй. Намайг хуяг дагаж явна. Болгоомжтой байгаарай. Сайн бодож үзвэл надтай уулзах гэсний хэрэггүй байж мэднэ шүү» 

	 

	гэжээ. 

	Хамгийн сүүлчийн өгүүлбэр нь Эйлин тэр хоёрын харьцаанд анх удаа үзэгдэж буй гүн гансралтай зүйл байлаа, гэвч Каупервуд тухай нөхцөл байдлаас өөрчлөгдсөн ажээ. Урьд Каупервуд хүнийг өмнөө сөгтгөх чанартай хүн гэж өөрийгөө их дээгүүр санаж явдаг байснаас гадна Эйлин ч бас эрчүүлийг сөгтгөх чадалтай хүүхэн гэж боддог байж. Нэгэн цагт Эйлин ч миний зиндаанд хүрнэ, тэр цагт бид хоёрын харьцаа тасарна гэж тэр заримдаа боддог байж. Тийм бодол үнэхээр харван орж ирдэг байж! Гэтэл одоо хоригдлын алаг судалтай хувцас өмсчхөөд байгаа үедээ тэгж бодохыг больжээ. Эйлин түүнтэй удаан хугацаанд дэндүү наалдан шунаглаж байж үнэ цэнээ баахан барахад хүрч байсан бол одоо өөрөөс нь арай илүү үнэд орох шиг болов. Ямар ч атугай Батлерын охин шүү дээ, тэгээд нэлээд хугацаагаар хөндийрөхлөөр сэтгэлээ хувиргаж, хоригдлын сүйт хүүхэн байхыг үл хүслээ гэхэд байг гэхийн газаргүй шүү дээ. 

	Тэгэхлээр намайг хаяж л таарна, тийм хүсэл өөрт нь аяндаа бий болох байх. Ер нь яалаа гэж намайг хүлээх бил ээ? Амьдралаа үрсэн хүн биш шүү дээ. Түүний нууц амраг нь байсан гэдгийг улс амьтан мэдэхгүй гэж мань хүн санаж байсан буюу юу ч гэсэн хүн болгон мэдсэн хэрэг биш гэж бодож байлаа. Өөр хүнтэй суучхаж мэдэх юм, хэн байг гэхэв, тэгээд л ор тас алга болохыг яаж мэдэх вэ. Тэгвэл ч мөн их гунигтайяа! Гэвч эрхбиш хүний нүнжигтэй хүн бол ийм үед тийм хүнийг намайг хүлээж амьдралаа алдаад яах вэ? чигээ харсан дээр гэж хэлэх ёстой гэж Каупервуд бодож байна. 

	Тэр хүүхэн ингэж чадах хүн биш гэдгийг Каупервуд дэндүү сайн мэдэж байв. Тэр бүсгүйн амьдралд хэчнээн хорлонтой ч гэсэн сайн сайхан явсан цагийнх нь дурсгал холбоо болсон түүнийхээ хайр сэтгэлийг хэвээр байлгавал асар их аз завшаан гэж бодно. Захиа бичиж өгч явуулах гээд Каупервуд Вингейтийн дэргэд яаруу сандруу бичихдээ (дүрмийн ёсоор хүнтэй уулзаж байх үед дэргэд нь байх ёстой боловч харгалзагч Чэпин энэ үе найр тавин гараад өгчээ) захианыхаа төгсгөлд түрүүчийн эргэлзэн бодож байснаа бичилгүй өнгөрч чадсангүй. Тэр үгийг нь уншихад Эйлинд зүрх рүү нь зүүгээр шивэх шиг санагджээ. Тэр нь сэтгэлээр унасан хүний гуниг гансралын үг санагдана. Тийм удаан хугацаанд тийм зоригтой байсан хүнийг шорон гяндан ийм түргэн нугалаад авдаг байна шүү! Ингэхлээр Эйлин ямар ч хэцүү ямар ч аюултай байсан уулзаж сэтгэлийг нь засахыг үнэхээр хүснэ. Би заавал уулзана гэж дотроо бодож байна. 

	Гэрийнхнийгээ буюу эцэг, эх, дүү нар, эхнэрээ гурван сард нэг удаа ирж бай, наана нь ирүүлье гэвэл би өөрөө захиа бичнэ, эсхүл Стежерээр хэлүүлж байя гэж бүр байцаагдаж байхдаа нэг өдөр тэдэндээ хэлж тодорхой ойлгуулсан юм. Үнэний нь хэлэхэд одоохондоо гэрийнхнээсээ ирээсэй гэж нэг их бодохгүй байгаа нь ер нь хүн амьтнаас баахан гирвэшсэнийх биз! Их хөлтэй амьдрах дэмий юм гэж бодоод тийм байдлаас ангижрахыг бодох болжээ. Шүүхийн зардал, гэр бүлээ тэжээх, Стежерт зориулсан мөнгө зэргийг бодоод үзэхэд бараг арван таван мянган доллар болчихсон байлаа, гэвч энэ ч яамай гэж бодно. Вингейтээр дамжуулан бага сага мөнгөний арга ухаан сийлж болно гэж Каупервуд найдаж байна. Гэрийнхэн нь хэр тааруу амь зуугаад байх хөрөнгөтэй үлджээ. Тэднийгээ бага зардал гарах байшин сав олж суувал дээр биз гэхэд цаадуул нь төдхөн байраа сольжээ. Эцэг эх, дүү нар гурван давхар нэг байшинд орсон нь тэдний Батнвуд гудамж дахь хуучин байшинтай нь бараг адил байв. Эхнэр нь бүр жижиг бүр хямд хоёр давхар нэг байшинд оржээ. Тэр нь гяндангаас холгүй орших Умард Хорин нэгдүгээр гудамжинд байна. Стинерээс молигодож аваад хадгалж байсан өнөөх гурван түм таван мянган долларын хагас нь тэр нүүдэл суудал хийхэд нь зарцуулагдав. Шинэ орон байр нь Жирард Авеню дахь орон байрыг нь бодох нь ээ өвгөн Каупервудэд даанч олхиогүй мэт санагджээ. Хоршооноос бэлэн худалдаж аваад тавьчихсан тавилга хэрэгсэлтэй, хямдавтар ч гэсэн ханын чимэг зүүлт гэх мэт бусад юм бүхий их л дэгжин хээнцэр хуучин орон байртай нь зүйрлэх юм үнэндээ алга болжээ. Каупервудийн хувийн бүх эд хөрөнгийг мэдэлдээ авсан бөгөөд өвгөн Каупервудийн өмч хөрөнгийг ч мэдэлдээ авсан дампуурсан аж ахуйн хэрэг эрхлэх захиргаа нь үнэ цэнтэй эдлэлийг огт хөдөлгөхгүй байлгаж зээл олгогчдын эрх ашигт зориулан үнэ хаялцуулан худалдахыг зорьж байлаа. Нэлээд түрүүн явуулсан данс тооллогын үеэр Каупервудийнхэн цөөхөн тооны хэдэн жижиг юмнаас өөр шальтай юм дарж үлдээж чадсангүй. Өвгөн Каупервуд авч үлдээсэй гэсэн цөөхөн юмных нь нэг бол Фрэнкийн хийсэн зургаар захиалж хийлгэсэн бичгийн ширээ байсан боловч тэр нь таван мянган доллароор үнэлэгдсэн болохоор харуулын даргад тэр үнийг нь бэлэн төлөөд юм уу, эсхүл үнэ хаялцах үеэр авч болох байсан учраас Хенри Каупервудийн бэнчин хүрэлгүй алдчихжээ. Үлдээж авмаар маш олон жижиг сажиг юм байсан бөгөөд Анна л чухамхүү цавь сугандаа хавчуулах дөхөж байж заримыг нь авч хоцорсноо бүр хожим эцэг эхдээ үнэнээр нь хэлжээ. 

	Жирард авеню дахь хоёр байшингийн юмыг харуулын даргын тушаалаар үнэ хаялцуулан худалдах өдөр болоход хэн дуртай хүн ирж тасалгаагаар нь хэсэж зураг, хөрөг, баримал, урлагийн зүйлийг нь сонирхон үзэх бөгөөд аль их үнэ өгсөн хүн тэдгээрээс нь авч байлаа. Каупервуд юуны өмнө үнэхээр үнэтэй цэнтэй юм цуглуулдаг байсны дээр бас Филадельфидээ уран барилга, урлагийн талаар их мэддэг гэж нэрд гарсан Видтон Элсворт, Флечер Нортон, Гордон Стрейк нар тэр юмсыг нь ихэд магтан шагшиж байснаас Каупервудийг нарийн нандин юм цуглуулахдаа гаргууд хүн гэсэн алдар түгсэн байлаа. Түүний хамгийн их нандигнан эрхэмлэж үздэг зүйл гэвэл Италийн сэргэн мандалтын үеийн жижигхэн хүрэл хүн хөшөөнүүд, их л нямбай шилж сонгон цуглуулсан венец шил; тэр үедээ үнэт зүйл болж байсан боловч гучин жилийн дараа бол инээдмийн төдий юм болж хувирах Пауэрс, Хосмер, Торвальдсен нарын барьсан баримлууд Гильбертээс өгсүүлэн Истмен Жонсон хүртэлх америкийн болон франц, английн орчин үеийн зарим алдартай зураачдын зурсан зургууд нь бараг сул явчихжээ. Тэр үеийн Филадельфийнхэн урлагийг эцээхэн ойлгодоггүй байж, тэгээд зохих ёсоороо үнэлэгдээгүй байсан зарим зургийг жинхэнэ өртгөөс нь хямд зарчихжээ. Стрейк, Нортон, Элсворт гурав үнэ хаялцах үеэр ирээд баргийг нь төсөр үнээр худалдан авчээ. 

	Сенатч Симпсон, Молленхауэр, Стробик нар сониучлан ирсэн байв. Исман зүтгэлтнүүд өдий төдийгөөрөө пай болтол цугласан байлаа. Харин урлагийн үнэ цэнийг гайгүй сайн мэддэг Симпсон хамгийн дөмгөөс нь худалдан авчээ. Үүнд: Венецийн шилэн хайрцаг, цагаан цэнхэр хөх хосолсон хос Мавритан ваар сав, бас хаш эрдэнээр хийсэн арван дөрвөн ширхэг хятад жижиг эдлэл авсны дотор зураачид бийрээ зайлдаг хэдэн ширхэг сав, жигтэйхэн сайхан ногоон өнгийн цонхны сиймхий хөшиг байв. Үүдний өрөөний ба Хенри Каупервудийн бараалхах өрөөний тавилга хэрэгслийг Молленхауэр, Каупервудийн нойрсох агч модон дотортой уудам өрөөний иж бүрэн хос хэрэгслийг Эдвард Стробик тус тус их л төсөр үнээр худалдан авчээ. Өвгөн Каупервудийн өнөөх их хайртай яс, чулуу, төмөрлөг шигтгэсэн чимэлтэй бичгийн ширээг нь Адам Дэвис хүрч ирээд авсан ажээ. Хоёр сэнжтэй дөрвөн жижиг грек ваар сав, усны хувин, бас урьд өөрөө Каупервудэд худалдсан бөгөөд урлагийн гайхамшигтай бүтээл гэдэг байсан шувтан бөгстэй хоёр сэнжтэй хоёр хувинг Флетчер Нортон авчээ. Зоогийн Севр хийцтэй шаазан иж хэрэгсэл, хананы хивс, Барийн хүрэл дүрсүүд, Детайл, Фортуни, Жорж Иннесийн зурсан зураг мэтийн бусад олон сайхан эд юмсыг Волтер Ли, Артур Риверс, Жозеф Зиммермен, шүүгч Китчен, Харпер Стежер, Тэренс Рэлихен, Тренор, Дрейк, Саймон Жон гэргийн хамт, Дэвисон, Фруэн Кэссон, Флетчер Нортон шүүгч Рафильский нар худалдан авчээ. 

	Хоёр байшинд байсан эд хогшил дөрвөн хоногийн дотор худалдагдаад алга болжээ. Урьд орхиод доторх юмыг нь хадгалаанд байлгасан Умард Аравдугаар гудамж дахь есөн зуун гучин нэгдүгээр байшингийн юм хумийг ч агуулахаас гарган авч тэдний хоёр байшингийн юмтай нийлүүлэн худалджээ. Үүний улмаас Каупервудийн эцэг эх хоёр, хүү, бэр хоёрынхоо хоорондын нууц явдлыг гадарласан байна. Эд хөрөнгийг нь тийнхүү эрээ цээргүй түйвээж байх үеэр Каупервудийнхнаас ганц нь ч үзэгдсэнгүй. Каупервуд их үнэлэн үздэг байсны дээр өөрт нь ч их сайхан санагддаг байсан тэр бүхий л эд хогшлыг үнэ хаялцуулан худалдан буй тухайг Эйлин сониноос уншиж мэдээд их гонсойсон боловч Каупервуд нэг л өдөр суллагдан гарч ирээд санхүүгийн ертөнцөд урьдахаасаа ч илүү байр суурьтай болно гэж итгэх учраас сэтгэлээр удаан унасангүй. Тийм хатуу итгэл найдвар хаанаас яагаад буй болсныг өөрөө ч мэдэхгүй байсан хэр нь тэгж л итгэдэг байжээ. 

	
Тавин тавдугаар бүлэг

	Яг энэ үеэр Каупервудийг гуравдугаар хэсгийн доод давхрын нэг өрөөнд шилжүүлэн шинэ хуягийн мэдэлд өгчээ. Тэр өрөө нь түрүүчийнхээс нь бараг ялгагдах юмгүй, уртаараа арван зургаа, өргөөшөө арван алхмын хэмжээтэй, харин дээр өгүүлж байсан жижиг хашаа хажууд нь буй ажээ. Тийш шилжүүлэхээс хоёр хоногийн өмнө гяндангийн дарга Десмас ирж Каупервудийн өрөөний үүдний хянах нүхээр хэдэн үг хэлжээ. 

	Десмас хэзээний үгээ зөөдөг маягаар:

	— Ирэх Даваа гарагт таныг өөр газар оруулна. Гадуураа жижигхэн хашаатайгаас биш, танд нэг их базаалтай ч юм болохгүй. Өдөрт хагас цаг л нарлуулдаг юм шүү дээ. Тан дээр орж гарч байх хүмүүсийн тухай харгалзагчид чинь хэлчихсэн. Саадгүй болсон шүү. Харин нэг их удаад байх хэрэггүй, тэгсхийгээд гайгүй болно биз. Танаар сандал сүлжих ажил хийлгэе гэж би шийдсэн. Танд яг таарах ажил гэж бодлоо. Хөнгөхөн, тэгсэн мөртөө зугаатай ажил байгаа юм гэлээ. 

	Гяндангийн дарга түүнтэй холбоо бүхий зарим зүтгэлтэн шорон гяндангийн ажлаас олз омог их олдог байна. Тэр ажил нь үнэхээр хүнд бишийн дээр өдөрт оногдох нь ихгүй, хялбар мөртөө хийсэн зүйл нь дороо борлож, олсон орлого нь ажил өгөгчдийн түрийвчинд ордог ажээ. Иймээс тэд хоригдлуудыг ажилгүй суулгахгүйг хичээнэ, цаадуулд нь ч ашигтай юм санж. Каупервуд ямар нэг юм хийж сурах боломжтой болсондоо баяртай байна, яагаад гэвэл өөрөө нэг их ном унших хорхойтой хүн бишээс гадна Вингейттэй ажил хэргийн чанартай уулзалт хийж хуучны хэрэг явдлаар хөөцөлдөх энэ тэр нь түүний бодол санааг гүйцэд саатуулж чадахгүй байлаа. Гэтэл одоо ч гэсэн өөрөө өөртөө хачин санагдаж байгаа юм чинь, өргөст торны цаана сандал сүлжин суухлаараа бүр ч жигтэйхэн санагдах бол уу гэж өөрт нь заавал бодогдоно. Гэвч тийм ажил өгөх болсон, бас орны цагаан даавуу, ариун цэврийн хэрэгсэл оруулахыг зөвшөөрч дөнгөж саяхан оруулсанд нь Каупервуд Десмаст талархлаа. 

	Одоо Каупервудийг их сонирхон анхаарах болсон Десмас ялдам зөөлнөөр:

	— Тэр яах вэ харин энд ч гэсэн өөрцгүй янз бүрийн л хүн байдаг юм. Хэрэв ийм юм хэрэглэж дасчхаад ариун цэвэр байхыг хүсэх хүн байвал би тэрний нь байг гэхгүй л дээ гэв. 

	Каупервудийн шинэ харгалзагч нь Элиас Чэпинээс тэс өөр хүн байлаа. Нэр нь Вальтер Бонхэг гэнэ. Нас гучин долоогоос хэтрээгүй, бие томтой хэр нь зальтай хүн юм. Авдаг тогтмол цалингаасаа гадна шорон гяндангийн байдлыг ашиглан илүү олз омог олохыг амьдралынхаа гол зорилго гэж боддог хүн. Байж буй байдлыг нь ажвал Десмасын дуулгавартай зарц баймаар боловч үнэндээ бас ч тийм биш ажээ. Зальтай, зусарч зантай, бас өөрөө болон бусдын олох олз омогт гаргууд сонор шинжээч, ямар нэгэн хоригдолд найр тавьж болно гэсэн нэг шижим гаргаад өгвөл цаашхыг нь хүнээр хэлүүлгээнгүй гэдгийг Десмас мэддэг юм санж. Ер нь Десмас ямар нэгэн хоригдлын талаар сонирхож буйгаа өчүүхэн төдий мэдэгдвэл тэр тухай олон үг хэлэх ч хэрэгцээгүй байдаг байна. Огт өөр амьдралд дассан хүн дээ гэх юм уу, энэ хоригдол урьд их зовлонд нэрвэгдсэн юм болохоор одоо хатуурхвал тусгүй юм болж мэднэ гэсхийгээд л хэлчихвэл Бонхэг нялуурахыг үзүүлээд өгнө. Хээл хахууль авах гэдэг хүн болохоор овтой зальтай хүмүүст тэрний тийм зан нь таарамжтай боловч ядуу, болхи хүмүүст их зан гарган элэг барьдаг нь муухай юм. Гянданд нууцгай оруулж ирсэн юм хүмээ хоригдлуудад панзлан зарах аргаар тогтмол хонжоо олдог байж. Гяндангийн дотоод дүрмийн дагуу, юу ч гэсэн цаасан дээр бичсэн ёсоор бол тэндхийн мухлагт байх ёсгүй тамхи, бичгийн цаас, үзэг, бэх, архи, янжуур аливаа тансаг идээг хоригдлуудад оруулж болохгүй ажээ. Нөгөө талаар цаанаасаа хоригдлуудад хамгийн муу тамхи, аргатай хүнд бол хэрэглэхийн танаггүй болсон муу үзэг, бэх, цаас өгдөг байсан нь Бонхэгт бүр ч их завшаан болжээ. Архийг тас хориглож, тансаг идээний зүйлсийг оруулах нь хэтэрхий эрх ямба эдлүүлж буй мэт гээд мөн зөвшөөрдөггүй юм санж; гэсэн ч аль аль нь орчхоод л байна. Мөнгө нь байгаад тийм юм авъя гэж хүсвэл Бонхэг ямар ч болтугай олоод ирдэг хүн. Мөнгөөр «ахлагч» болчхоод гяндангийн дотуур явж байх юм уу, гадаах жижигхэн саравчинд өнөөх тогтоосон хагас цагаас илүү хугацаагаар нарлаж байх ч болно. 

	Стинерийн харгалзагч, Бонхэг хоёр хоорондоо ходий байсан нь Каупервудэд их тустай болсон явдал хачирхалтай ч болов үнэхээр тус болсон юм. Улс төрийн том зүтгэлтнүүд хөөцөлдсөнийх Стинерийг маш их харж үздэгийг нь Бонхэг мэдсэн байна. Бонхэг сонин унших дуртай биш; чухал чухал үйл явдлын талаар бараг умаахан явдаг ч гэсэн Каупервуд, Стинер хоёр урьд их томчуул байсан, ялангуяа Каупервуд нь бүр ч давуу байсан хүн гэж олж мэдсэн байв. Бас Каупервудийг мөнгөний хэрэг үйлдсэн хүн гэж сонин унших эрхтэй нэг хоригдлоос сонсжээ. Тийнхүү, гяндангийн даргынхаа халти мулт хэлсэн хэдэн үгээс цааш нь бүр давраад Каупервудэд үйлчлэн хээл хахууль авахыг эрмэлзэв. 

	Каупервудийг өөр өрөөнд оруулсан тэр өдөр нь Бонхэг, хоригдлыг өрөөндөө ормогц хаалгыг нь нэн даруй хааж түгжих дүрэмтэй атал харин ч үүдийг нь задгай байлган эрээ цээргүй байдалтайгаар хөндөлдөн зогсож цаанаа л нэг нааштай байдлаар:

	— Өө, өөрийнхөө хамаг юмыг аваад ирээ шив дээ? гэхэд Чипинээс түрүү нэрийг нь хэрэг болно хэмээн мэдсэн Каупервуд

	— Тийм ээ, ноёнтон. Та чинь мистер Бонхэг мөн байх аа? гэхэд тийм хүндэтгэлд хөөрч, ялангуяа энэ хүнтэй танилцсанаар олз олно гэж бодсон харгалзагч нь:

	— Тэр чинь мөн гэлээ. 

	Мань эр, Каупервудийг туршин сорьж ямаршуу хүн болохыг нь мэдэж аваасай хэмээн тэсгэлгүй яарна. Тэгээд:

	— Дээрхийг бодвол энэ дээр байгаа биз. Тийм их бүгчим биш. Гадагш хашаа руу харсан энэ хоёр хаалганд хамаг учир буй гэхэд Каупервуд овсгоотойгоор:

	— Тийм байлгүй яах вэ. Десмас гуайн над хэлээд байсан өнөөх саравч нь энэ байж таарах нь. 

	Хэрэв Бонхэг морь байсан бол тэр ид шидэт энэ нэрийг сонсогдмогц хоёр чихээ сортойсхийлгэх байсан биз. Нэгэнт л Десмас Каупервудтэй нөхөрсгөөр хандаж, ямар өрөөнд оруулахыг нь урьдаас хэлж өгч байгаа хойно энэ хүнийг онцгой анхаарах нь чухал ажээ. 

	— Тийм тийм мөн. Ийм юм байлаа ч гээд тус нь бага. Дарга нар өдөрт хагас цагаас илүү нарлуулахыг зөвшөөрдөггүй юм. Уг нь зарим хүнийг арай илүүхэн цагаар нарлуулахад сүйдтэй муу юм юу болоож... гэж харгалзагч хэлэв. Энэ бол хахууль аваад хариуд нь харж үзнэ гэсэн өнгөтэй үг болохыг Каупервуд даруй сайн ухаарав. 

	Тэгээд:

	— Нэг базаахгүй юм байх шиг байна. Хүн яаж ч сайн байсан харж үзэх талгүй байдаг юм уу даа гээд хариу юу хэлэхийг нь хүлээвэл, Бонхэг юу ч анзаараагүй юм шиг:

	— Би таныг шинэ мэргэжилд сургана даа. Дарга танаар сандал сүлжих ажил хийлгэ гэсэн. Хэрэв та хүсвэл одоо ч эхэлж болох байна гээд Каупервудээс хариу үг ч сонсолгүй нэг тийш яваад төдхөн суудалгүй, будаггүй гурван сандал, нэг баглаа хулсан цуулдас буюу тууз авчраад шал дээр хаяв. Тэгснээ гялалзуур байдлаар, — За яаж хийдгийг нь би зааж өгье, та намайг хараад байгаарай гээд эхлээд энүүгээр сүвлээд тэрүүгээр гаргаад энд тас огтолно, жижигхэн модон хадаасаар тогтооно гэж заагаад шөвөг, жижиг алх, хайрцаг хадаас, иртэй чимхүүр авчирч өгөв. Хулсны цуулдсаар геометрийн хэдэн дүрсийг яаж хийхийг хэд дахин харуулснаа Каупервудийг одоо өөрөө оролдоод үз гэж өөрөө араас нь ажиглан зогсов. Юуны ч бай, биеийн ч бай хөдөлмөрт авхаалжтай санхүүч маань хэзээний махруу зангаараа оролдоод хэнээс ч дутахгүй хийж чадахаа таван минутын дотор л нотлох нь тэр. Харин яваандаа дадлагатай хурдан хийдэг болно л доо. 

	«Та дажгүй хийж чадах юм байна. Өдөрт л ийм юм арвыг хийх нормтой. Сурч дадах эхний хэдэн өдрийг тооцохгүй. Дараа нь би ирж үзнэ. Үүдээрээ алчуур цухуйлгадаг журмыг мэддэг биз дээ? 

	— Мэднэ ээ. Чэпин гуай хэлж өгсөн. Одоо би дүрэм горимыг баргийг нь мэдэж авсан, зөрчил гаргахгүйг л хичээнэ дээ. 

	Тэр хэдэн өдөр Каупервудийн шоронгийн амьдралд нэлээд өөрчлөлт гарсан боловч сэтгэлд нь яамай гэж бодогдохоор юм болоогүй нь мэдээж. Бонхэг, Каупервудэд сандал сүлжих арга зааж өгч байхдаа өөр төөр олон юмаар тус болох саналтай байгаа нь илт байсан. Чингэх санаатай байгаагийн нэг шалтгаан нь юү гэвэл Стинер дээр ирдэг нөхөд нь Каупервудийнхээс олон бөгөөд эргэлтээр байн байн орж ирэх сагстай жимсийг Стинер хуяг нарт хуваан өгөх ба эхнэр, хүүхэдтэйгээ дуртай цагтаа уулзаж байв. Тийм байдалд Бонхэг атаархах ажээ. Түүний хуяг нь дөрөвдүгээр хэсэгт хэчнээн зугаатай сайхан байгаа тухай ярихад Бонхэг Каупервудийг одоо жаахан зориг гаргаж олонд нөлөөтэй явсных ид шидээ гаргаасай гэж хүснэ. 

	Тэгээд ч мань эр:

	— Тантай уулзах гэж таны төлөөлөгч, түнш хоёр л ирэх юм. Өөр хүн ирүүлээсэй гэж хүсэж байна уу? Эхнэр, дүү ч юм уу, ер нь гэрийнхнийхэнтэй чинь тогтоосон өдрөөс өөр цагт уулзуулах ёсгүй л дээ, гээд ямар нэгэн их нууц далд юмыг хэлж өгөх гэж байгаа юм аятай нэг их том нүд эргэлдүүлэн Каупервудийг учиртайяа харснаа, — Гэвч энд дүрэм горимоо тийм хатуу баримталж байгаа юм хаа байх вэ гэлээ. 

	Каупервуд аманд орсон шар тосыг хэлээрээ түлхэн гаргадаг хүн биш ээ. Тэгээд пүсхийтэл инээд алдчих дөхсөндөө, бас тийм юм хэлж өгсөнд нь Бонхэгт талархаж буйнхаа тэмдэг болгон ялимгүй инээмсэглээд, харин ам нээхдээ ингэж хэлэв. 

	«Бонхэг гуай минь, та миний байдлыг хэн хэнээс илүү ойлгож байгаад тань би итгэж байна, тэгээд ч танд санаснаа шууд хэлье. Над дээр ирж уулзаасай гэсэн улс байлгүй яах вэ, гэвч би ирүүлэхийг нь зөвшөөрөхгүй биз гэж айгаад ир барь гээгүй юм. Хэрэв та над тус болбол би ихэд талархана. Та бид юмны учир мэдэх улс байна, хүний тусыг ачаар хариулах ёстойг андахгүй. Хэрэв таны ачаар би энд илүү тохилог байдалтай болж гэм би ачийг ачаар хариулж чадах хүн шүү. Одоо гар дээр бэлэн мөнгө алга, гэвч би мөнгөтэй болъё гэсэн цагтаа олж чадна, таны хийсэн тусыг зохих ёсоор хариулж байх болно гэхэд Бонхэгийн жижигхэн чих нь улайжээ. Иймэрхүү үг яриа сонсох түүнд таатай. 

	«Тиймэрхүү юмны аргыг нь олно. Каупервуд гуай. Над итгэж болно. 

	Хэзээ, хэнтэй уулзмаар байна, над л хэлчхэж бай. Харин би ч өөрцгүй, та ч өөрцгүй, их л болгоомжтой байх юм шүү, тэгэхдээ болно л доо. Хэрэв та нарлах саравчиндаа өглөөгүүр удаахан байя гэх юм уу үдэд, орой үдэш салхинд гармаар санагдвал гарч байгаарай. Ядах юмгүй. Би үүдийг чинь онгорхой орхиж баймз. Хэрэв гяндангийн дарга юм уу, өөр төөр хүн ирж байвал үүдэн дээр чинь очоод түлхүүр харжигнуулна, тэгэхлээр та ороод түгжчихэж байгаарай. Хэрэв гаднаас чанамал жимс, өндөг, маасал2 энэ тэр авахуулмаар бол би авчраад өгч байя. Хоол ундаа тийм аргаар бага зэрэг өөрчилж болох байна гэж Каупервудийг баахан зулгуйдах байдалтай ярилаа. 

	Каупервуд инээд алдах тун дөхөвч тэсэж:

	— Би танд туйлын их талархаж байна, Бонхэг гуай гэж тайван бөгөөд хүндэтгэсэн байдлаар хариу үг өчив. 

	Хуяг, эргэлт уулзалтгүй өдөрт эргэлт оруулж, хүн хартай уулзуулж байх тухайгаа бодож:. 

	— Та бид хоёрын ярьсан зүйлийн тухайд гэвэл хэдүйд ч болно шүү. Би үүдний харуулынхныг танина. Хэрэв та эндээ хүн хар ирүүлж уулзахыг хүсвэл захиа бичээд л над өгч орхи. Харин цаадуулдаа энд хүрч намайг л дуудуул гэж бичээрэй. Би тан дээр оруулаад өгнө. Өөрийнхөө муу өрөөнд ярилцаж байна биз. Харин анхааралтай байгаарай. Үүдийг чинь аяархан тогшиход зочноо гаргаж байна шүү. Энийг та мартаж болохгүй. Тэгэхлээр, над л мэдэгдчихэж байвал болох юм шүү дээ гэв. 

	Каупервуд түүнд чин сэтгэлээсээ талархаж аль байдаг сайн үгээ хэлжээ. Хамгийн түрүү Эйлин бодогдож, одоо өөрт нь захиа бичээд л мэдэгдчихвэл ирж уулзах болох боллоо гэж ухаарав. Харин Эйлин нүүрэндээ зузаавтар гивлүүр хийх хэрэгтэй. Тэгвэл хүн амьтанд танигдахгүй. Каупервуд Эйлинд санаа шийдэн захиа бичээд Вингейтыг ирэхлээр энэ захиаг шууданд хийчхээрэй хэмээн өгч явуулав. 

	Хоёр өдрийн дараа, Каупервудийн товлосон үдээс хойших яг гурван цагт Эйлин гяндан дээр хүрч ирлээ. Эйлин, цагаан хилэн хажлагатай, мөнгө мэт гялалзах талстат төмөр товчтой, бор саарал нарийн цэмбэн костюм өмсөж бас элбэнх малгай, ороолт, нударга, нэмэлт гоёл хэрэглэсэн нь хүйтнээс дулаалсан хэрэг байлаа. Хүний нүдэнд нэлээд содон харагдах тэр костюмынхаа дээрээс энд ирмэгцээ тайлчихна гэж бодоод их л урт, бараан өнгийн, мөргүй хэвнэг хэдэрчээ. Эйлин, олон гутал, бээлий, алтны гоёл чимэглэлээсээ алины нь өмсөж зүүж очих, үс гэзгээ яажшуу аялуулбал аятайхан байх бол гэж их л нямбайлан бэлджээ. Нүүрэндээ Каупервудийн хэлснээр зузаан гэгчийн ногоон өнгийн гивлүүр хийжээ. Каупервудийн онхи ганцаараа байдаг цагийг тааруулж ирсэн байна. Вингейт ажлаа тараад дөрвөн цагт ирдэг байж. Эйлин ер бусын ийм адал явдалд сэтгэл нь догдолно. Трамвайнд сууж холхон буугаад догол гудамжаар явж ирлээ. Тэнгэр хүйтэн. Бүрхэг тэнгэрийн дор бүүдгэр үзэгдэх шоронгийн ханыг харахаас дотор нь харлах авч хайрт хүнийхээ сэтгэлийг сэргээхийн тулд өөрөө өөдтэйхөн харагдах гэж байдгаараа мэрийнэ. Гоёчхоод байхад нь Каупервуд хэчнээн дуртай байдгийг сайн мэдэх ажээ. 

	Каупервуд, Эйлинийг ирэхээс өмнө өрөөгөө өөд татахыг оролдов. Ороо хурааж, өрөөгөө шүүрдэн цэвэрлэжээ. Сахал самбайгаа хусаж, үс халимгаа аялуулан самнав, хувцас хунараа аль болохоор аятайхан болгохыг оролдлоо. Сүлжиж байсан сандлаа орныхоо хөлийн хөндийд нуужээ. Аяга тавгаа сайтар угааж тавиад, одоо л хэрэглэх гэж олж авсан гутлын сойзоор шаахайгаа тосолжээ. Эйлин намайг ийм янзтай байхыг хэзээд ч үзээгүй гэж бодоод гоо сайхны талаар ийм болсондоо гутарч байна. Эйлин, хувцсаа зөв тохируулж аятайхан өмсдөгийг нь мэднэ. Гэтэл одоо нуруу бие хэчнээн сайхан байлаа гээд нэмэргүй ийм муухай хувцастайгаар уулзах нь ээ. Гагцхүү даахь дор хөлөг, дахан дор эр гэгчийг санаж зориг тэвчээр гарган ямар ч хувцастай байлаа би чинь Фрэнк А. Каупервуд шүү дээ гэж бодно. Эйлин ч бас тэгж бодно. Эрх чөлөөндөө гарч дахин баян чинээлэг болох нэг өдөр ирэх ч юм бил үү? Эйлин ч бас ингэж л итгэдэг хүн. Ямар ч болтугай намайг ямар нөхцөл байдалд ямар царайтай байсан ч Эйлин бодлоо өөрчлөхгүй, харин улам хайрлаж өрөвдөнө гэж бодлоо. Айж зовмоор юм гэвэл Эйлиний хэтэрхий их хайр байж болох байлаа. Бонхэг Эйлинийг өрөөнд нь уулзуулна гэсэнд Каупервуд туйлын их баярлалаа. 

	Үүдний тортой нүхээр уулзуулсан бол урамгүй байх сан биз ээ. 

	Эйлин, гяндангийн үүдэнд ирээд Бонхэгтэй уулзъя гэхэд өөрийг нь төвийн хэсэг рүү оруулж Бонхэгийг нэн даруй дуудахаар хүн явуулав. 

	Тэр хуягийг ирэхэд Эйлин:

	— Би мистер Каупервудийг эргэхээр ирлээ, орж болох бол уу гэхэд Бонхэг бэлхнээ:

	— Тэг, тэг, би таныг хүргэж өгье гээд явав. Хүүхний нүүр царай сайн харагдахгүй боловч анх хармагцаа яасан залуу юм хэмээн гайхав. Каупервуд иймэрхүү л хүн байх ёстой гэж бодож байсантай нь таарч эхэлжээ. 

	Таван буман доллар хулгайлаад бүхэл хот орны хүн амьтныг гэдэс гүзээндээ хөлөө хийлцэхэд хүргэсэн хүн амаргүй, тэрнээс юу ч гарч мэднэ гэж бодох ба Эйлин бас ёстой нэг явдалтай амьтан мэт харагджээ. Өөрийнх нь ажлын ширээ байдаг, эргэлтээр ирэгсдийг хүлээлгэдэг өрөө рүү Эйлинийг оруулаад, өөрөө, ажлаа хийж суусан санхүүч хоригдол дээр ирж үүдийг нь түлхүүрээр аяархан тогшсоноо:

	— Тантай уулзах гэж нэг залуу авхай ирээд байна. Оруулах уу? гэхэд Каупервуд:

	— Баярлалаа тэгье, тэгье гэлээ. 

	Бонхэг, яаран буцахдаа тэгэхээс тэгэх гэсэн биш, зүгээр л болгоомж муутайн улмаас өрөөнийх нь үүдний цоожийг гаргалгүй орхиод буцаж ирэхдээ Эйлиний дэргэд цоожийг нь гаргах болжээ. 

	Эйлин, тэр олон зузаан зузаан хаалгатай, төмөр тортой жирийн харагдах урт гудам, зэвхий саарал чулуун шалыг хараад зүрх нь өвдөн шимширлээ. Гяндангийн төмөр өрөө савнууд гэгч энэ байж! Эдгээрийн нэгэнд түүнийгээ байдаг байх нь ээ гэж бодохоос зориг нь мохож, зүрх нь дэлсэв. Фрэнк минь ийм аймшигтай газар байх ч гэж дээ! Ийм газар цоожлогдох гэж! Бодохоос шүүгч, тангарагтны шүүгчид, хуульчид, шорон гяндангийнхан бол дэвэн дэлхийд түйвээн дэгдээгч нь, өөрийнх нь хайр сэтгэлийн явдлыг бусниулсан мэт санагдана. 

	Түлхүүр цоож харжигнан, нүсэр том үүд хаалга чахнан нээгдэхэд сэтгэлийн донсолгоо улам ч хачин болов. Тэгтэл Каупервудийнхээ барааг олж харлаа. Бонхэг Эйлинийг дотогш оруулж өгөн хөлс шан авахаа бодоод нахилзан гарч одов. Эйлин харгалзагчийг яваад өгсөн гэж сайн итгэхгүй тул үг ч дуугарч чадахгүй, гивлүүрээ ч сөхөлгүй Каупервуд руу харахад цаадах нь бие сэтгэлээ барих гэж хүчлэн оролдож байсан болохоор хэсэг зуур юу ч хэлж чадахгүй байснаа сая л нэг хүч орох шиг

	— Зүгээр, яваад өгсөн гэлээ. 

	Эйлин гивлүүрээ авч, хэвнэгээ тайлах зуур нүднийхээ булангаар тэр бүгчим давчуу өрөө, түүнийхээ хөлд угласан даанч муухай шаахай, өмссөн хувцасны оронцог, жижигхэн саравч руу харсан өрөөнийх нь төмөр хаалгыг харав. Бас орных нь хөлд сүлжиж байгаад орхисон сандал цухуйхыг харахад үнэхээр ер бишийн, үнэхээр хачин эвгүй санагджээ. Сэтгэл зүрхнийх нь хамгийн хайртай хүн ийм юманд ингэж суух гэж байх уу даа! Хамаг бие нь чичрээд үг ч хэлж чадалгүй зүгээр л тэврэн авч толгойг нь илснээ:

	— Хөөрхий минь хайртыг минь, ингэцгээдэг вий! Хөөрхийг минь! гэж гүвтнээд толгойг нь элгэндээ наалаа. Каупервуд биеэ барих гэж хамаг чадлаараа оролдсон боловч Эйлиний үнэн голын хайр сэтгэлд уяран гэнэт бие нь чичирч нүүр царай нь татваганаж эхлэв. Хайр сэтгэлийн нь бүүвэйлэн тайвшруулахын хамт зоригийг нь мохоож, чадалтай эр хүнийг арчаагүй жаал болгон хувиргахыг мэдэрлээ. Заримдаа хүний оюун билгийг даван дийлдэг бие махбодын зүйл, сохор хүчний үл ойлгогдох нөлөөллийн дор Ф. Каупервуд амьдралдаа анх удаа тэвчээр алдав. Эйлиний сэтгэл зүрхний гүн догдлол, дуу хоолойных нь уярам өнгө, гар хурууных нь хилэн торгоны адил зөөлөн, дур сэтгэлийг нь хэзээд булаадаг байсан, одоо ч энэ ёозгүй савын дотор улам ч илүү санагдсан байж болох түүний гоо үзэсгэлэн, өөрийнх нь арчаагүй байдал энэ бүгдээс эр зориг нь бүр мохжээ. Яагаад ингэснийг нь өөрөө ч ойлгохгүй, сэтгэлээ барих гээд ч дийлсэнгүй. Толгойг нь элгэндээ наан илж таалахад гэнэт цээж нь давчдан, хоолой нь зангираад явчихжээ. Урьд ер үзэгдээгүй уйлмаар хачин мэдрэц эзэмдэхэд түүнийг давах гэж хамаг хүчээ гарган чармайсан боловч бүх бие нь дагжин чичрэв. Үүн дээр нь бүр нэрмээс болъё гэсэн шиг саяхан дотроос нь өөрөө түлхэгдэн гарсан бөгөөд нэгэн цагт эргэн орохыг найдаж буй тэр сайхан дур сэтгэлийг нь булаагч асар уудам ертөнцийнх нь өвөрмөц сонин баялаг дүрс байдал, Каупервудийн санаанд дурайн орж иржээ. Өмссөн балай муухай шаахай, даавуун цамц, судалтай алаг хувцас, хусавч үүрд үл арилах хоригдол гэдэг хөөтэй нэрийг бодохоос туйлын бэрх санагджээ. Тэгээд Эйлиний тэврэлтээс огцом эргэж буруу харан гараа чангаар атган булчин шөрмөсөө чангалсан боловч нэгэнт уйлан эхэлсэн болохоор больж чадсангүй. 

	— Ай золиг чинь! Яалаа гэж би уйлах бил ээ? Би чинь яаж байна даа? гэж ичих уурлах зэрэгцэн уурсан гомдох байдалтай үглэв. 

	Эйлин түүний нулимс гаргахыг үзэж бушуухан нэг гараараа толгойг нь барьж нөгөө гараараа биеийг нь чанга тэвэрсэнд цаадах нь тийм ч амархан мултарч гарсангүй. 

	Эйлин үйлийн үргүй их өрөвдөн:

	— Хөөрхий минь, хөөрхий минь, хөөрхий минь, би чамдаа хайртай. Чамайгаа л гэж явна. Чиний төлөө би амь насаа өгөхөд ч бэлэн байна. Яалаа гэнэ ээ, эднүүс чиний нулимсыг үздэг байна шүү, ухаанд багтахгүй байна. Хайрт минь, хайрт минь, хонгор минь! гэж шивгэнэснээ уйлан чичиргэнэх биеийг биедээ улам чанга наан барьж, сул гараараа толгойг нь илбэж хацар, үс, нүдийг нь үнсэв. Каупервуд дахин цааш зүтгэн: Би чинь яаж байна даа, чөтгөр алгадмар! гэхэд Эйлин түүнийг өөр лүүгээ чангаалаа. 

	— Уйл, уйл, хайрт минь, ичих юм байхгүй, миний мөрийг түшээд уйл, надтай хамт уйл. Хайрт хүү минь, хонгор найз минь!

	
Тавин зургаадугаар бүлэг

	Өдөр хоног өнгөрсөөр л байлаа. Нэгэнт Бонхэгтэй хэл амаа ололцсоноос хойш Каупервудийн эхнэр, эх охин дүү нь хааяа эргэж ирэх болжээ. Эхнэр хүүхэд нь нэг жижгэвтэр байшинд орж хөлсийг нь Каупервудийн хөрөнгөнөөс төлж, бусад хэрэгцээнд нь сар бүр нэг зуун хорин долларыг Вингейт мөн түүний орлогоос төлдөг байв. Каупервуд, авгайдаа илүүхэн мөнгө өгөх хэрэгцээтэйг ойлгож байсан боловч тэр үед өөрийнх нь хөрөнгө их хотойчхоод байсан цаг. Каупервудийг гуравдугаар сард албан ёсоор дампуурсан этгээд хэмээн зарлаж эд хөрөнгийг нь өр төлөөсөнд зориулан хураан авсан тэр цагт түүний санхүүгийн үйл ажиллагаа бүрмөсөн сүйрэх нь тэр. Хэрэв нэг долларыг гучин центээр тооцохоор тогтоогүй сэн бол зөвхөн хотын санхүүд төлөх таван буман долларыг төлье гэхэд л уг борлуулж олсон мөнгөнөөс нь илүү мөнгө шаардагдах байлаа. Гэсэн ч хотын санхүү өөрийнхөө авлагыг авч чадаагүй юм, яагаад гэвэл янз бүрийн арга мэхээр хотын мөнгөө авах эрхийг нь хүчингүй болгожээ. Хотын санхүү, гомдол нэхэхээ оройтуулсан гээд пялчихаж. Тэгээд хотын санхүүд очих ёстой мөнгийг өөр зээлдүүлэгчид хувааж авснаар тэд завшдаг нь хэр. Каупервудийн аз болоход Вингейттэй хамтран явуулж буй ажил нь нэлээд ашиг хонжоотой болох нь төдхөн мэдэгджээ. Зуучлагч нь шударга журмыг хатуу баримталж байгаа нь эргэлзээгүй ил байв. Тэр нь, Каупервудийн хоёр дүүг албандаа авч бага шиг цалин өгөх болжээ; Нэгээр нь тооцоо данс хөтлүүлэн контор хариуцуулж, нөгөөг нь Вингейт өөртөө хань болгож бирж дээр ажиллуулах болжээ. Бирж дээр хуучин байр нь хэвээр байсан болохоор Жо, Эдвард хоёр чингэж болох байв. Бас Вингейт нэлээд хөөцөлдөж байж өвгөн Каупервудийг нэг банканд бага тушаалын албанд оруулжээ. 

	Өвгөн, Үндэсний гуравдугаар банкнаас огцорсон цагаас хойш энэ насыг чинь одоо яаж ингэж хоосон сууж бардаг билээ хэмээн сэтгэл санаагаар их унан, гуниглах болсон байж. Хүү минь шившгээ тарилаа! Шүүхэд шилжин шорон гянданд орж айхавтар юм боллоо. Фрэнк яллагдсанаас хойш, нэн ялангуяа шүүхээр шийтгэгдэж Дорнодын засан хүмүүжүүлэх гянданд орсноос хойш өвгөн элий балай ч юм шиг явах болжээ. Тэр шүүхийн хурлыг яана! Фрэнкийг яллаж байсны нь! Төрсөн хүү минь хоригдол болчхоод ялтны алаг судалтай хувцас өмсчихдөг байж! Саяхан би хүүтэйгээ хоёул энэ хотынхны нэртэй цуутай, эд хөрөнгөтэй улсын дотор, толгой дээгүүр явж байсан билээ гэж бодно. Сүүлийн жилүүдэд баахан мартагнаж байсан авч, балчир багынхаа цагаас эхлэн итгэж шүтэж явсан Библи судрын дотроос сэтгэлийг зогоох юм олж унших гэж өвгөн одоо их чармайдаг болсон нь, ерөөс гунил гансралд автдаг хүмүүсийн зан билээ. Хөлгөн судар, Иовын болон бусад гэвш нарын туурвисан ном судрыг барих боловч дэндүү их гунил гансрал нь хэр баргийн юманд дарагдахгүй аж. 

	Тэгээд өдөр хоног өнгөрөх тусам өөрийнхөө ажлын ба унтлагын жижигхэн өрөөнд ганцаар шигдэн суух нь их болж, эхнэртээ бол хуучин худалдаа наймааны ажлаас хойш тавихын аргагүй чухал ажил үлдээд байна гэчхээд үүдээ түгжин ганцаар гиюүрэн суухдаа хувь заяандаа тохиолдсон хамаг гай, барцад, дамаа, сайн нэрээ хөөдөгдсөнд харамсан гашуудна. Иймэрхүү янзтай хэдэн сар өнгөрсөн хойно Вингейт түүнийг хотын захын нэг банканд нягтлангийн ажилд оруулж өгснөөс хойш өвгөн өглөө гэрээс яагаа ч үгүй эрт гарч, үдэш гэртээ бүр орой хүрч ирээд дайран сүйдэлсэн гай барцдын тухай бас дайран сүйдэлж мэдэх гай барцдын тухай дандаа бодол болно. 

	Нэлээд хол зайдуу оршдог, явах трамвайн замгүй тэр жижигхэн банк дээрээ очих гэж өглөөний долоо хагаст шинэхэн боловч тун ч өөдгүй муу байшингаасаа гараад ухасхийж байхыг нь харахад санхүүгийн ертөнцийн алаг булаг амьдралын хөлд байнга үрэгдэж байдаг арчаагүй амьтдын нэг аргагүй л мөн харагдана. 

	Үдийн завсарлагаагаар гэртээ ирж цай ууя - боломжгүй, тэндээ гуанзанд үдэлье - авдаг цалин бага болохоор чадахгүй, тэгээд өвгөн үдэд идэх юмаа жижигхэн хайрцагт хийгээд авч явна. Одоо хүсэж мөрөөддөг ганц юм нь муу нэр зүүлгүй, олны нүдэнд өртөлгүйхэн явж байгаад насыг барах юм сан, удаан амьд явахгүй биз хэмээн горилох ажээ. Дэрс шиг нарийхан шилбэ, ясан хэдрэг болсон бие, буурал үс, цас шиг цагаан хуузыг нь харахаас өрөвдөм. Туйлын их эцэж тураад яс нь энд тэндгүй төвийн түрж гозойно. Ухаан бодол нь мохож аливаа адармаатай асуудал гарч ирвэл дэмий мэлийн ширтэхээс цаашгүй болжээ. Сайн сайхан явж байх үедээ нэг гараар амаа таглах, ялимгүй юманд боловч их гайхсан дүр үзүүлж нүдээ бүлтийлгэдэг зан нь одоо бүр зан биш гэм болжээ. Аажим аажмаа лойн доошилсоор адаг сүүлдээ оюунаар биш оньсоор хөдөлдөг юм шиг болжээ. Амьдрал гэгч хаяа хамраа ингэж л аймшигт муухай сүйрлийн сэг ормоор урьтан тэмдэглэдэг ажээ. 

	Фрэнк Каупервуд, ялангуяа сүүлийн үед эхнэртээ хайр сэтгэлгүй болсон, ер нь цаашид хамт амьдрах хүсэлгүй болсноо яасхийгээд өөрт нь хэлье гэж их бодох болжээ. Гэвч чин үнэнийг тас түс хэлэхээс өөр арга ердөө ч олсонгүй. Эхнэр нь уг болсон явдлыг мэдээгүй царай гарган өөрт нь үнэнч хайртай гэж их ярих боловч зовж гуньсан шинж үгүй байв. Шүүхэд шилжсэн, шийтгүүлж шоронд орсон үед нь түүнийг Эйлинтэй янагийн харьцаа хэвээр байгаа юм гэж хүн хараас сонсож байсан боловч тэр тухай дурсахгүй явдгийн учир нь юү гэвэл нөхрийгөө ийм зовлон эдэлж байх цагт тийм юм ярих хэрэггүй, бас ирээдүйд санхүүгийн амжилттай амьдралд золгох байх гэж найдсаных. Гянданд хоригдож буйг нь бодохоос үнэхээр өрөвдөх боловч урьдын халуун хайр сэтгэл үгүй болжээ. Нэгэнт нүгэл хилэнц хийсэн хойно лай ланчгаа эдлэх нь бурхан шүтээний таалал биз гэж бодно. Тиймэрхүү шинжтэй байхад Каупервуд яах байсныг мэдэхэд төвөггүй. Лилиан янз бүрийн тансаг идээ авчирч өгөөд чамайгаа их өрөвдөж байна гэж үглэх боловч үнэндээ гуньж гутаж байгаа биш харин ч зэмлэх янзтай байгааг нь Каупервуд ажжээ. Хүний зааж сургахыг юм уу, уруу царай гаргахыг Каупервуд бүх насандаа тэвчиж чадаагүй ганц зүйл мөн болой. Цовоо сэргэлэн, ирээдүйд итгэлтэй, юунаас ч буцахгүй үзэлцэх зориг шийдэмгий зантай Эйлинийг бодвол, авгай нь яах учраа ч олигтой мэдэхгүй, унжийж урвайсан байдалтай байх нь ядах нь ээ уйтгартай санагдана. Эйлин, Каупервудийн хувь тавилан ингэж эргэснийг үзээд анхандаа уйлж чадахгүй уур нь хүрэхдээ түүнийг хэзээд суллагдан гарч дахиад гялалзаж явах цаг ирнэ гэж итгэж байсан бололтой. Нэгэнт ийнхүү итгэх учир ирээдүйд сайн явна гэж ярьсаар байлаа. Гяндангийн хана түүнийг арчаагүй хоригдол болгон аргыг нь тасрааж чадахгүй нь гэж Эйлин зөгнөн ойлгов. Анхныхаа ирсэн өдөр гарч явахдаа Эйлин гивлүүрээ сөхөлгүйгээр хүний зүрх сэтгэлийг гижигдэн чаддаг дуу хоолойгоороо Бонхэгт талархсанаа илтгээд хойшид ч «энэ агуу их хүнийг» харж үзэж байгаарай гэхэд ашиг хонжоо, нэр төрд шуналтай Бонхэг бүрмөсөн автагджээ. Одоо мань эр хар бараан хэвнэгтэй авхайн төлөө юу ч хийж өгөхөөс буцахгүй болов. Гяндангийн дотоод дүрэм горимыг аргалж болдог сон бол түүнийг Каупервудийн өрөөнд бүхэл бүтэн долоо хоногоор ч байхыг зөвшөөрөхөд бэлэн байлаа. 

	Каупервуд, гянданд ороод дөрвөн сар орчим болсон хойно эхнэртээ хоёул үүнээс хойш ханилсан эр, эм хоёр гэж явахаа больж, салъя гэжээ. Тэр үе мань эр хоригдлын амьдралд нэлээд дассан байж. Гяндангийн чимээ аниргүй дэнгэнэсэн өрөөнд хар ажил хийн суух нь анх биед их л тойвтой, эгдүү зэвүү хүрмээр байдаг байсан бол одоо тэрүүндээ нэгэнт хэвшин дасаад баахан уйтгартай авч зовуурьтай биш болсон ажгуу. Цаашилбал хоол ундныхаа шавхрууг юм уу, Эйлин, эхнэр хоёрынхоо өгүүлсэн идэх уух юмыг дэнлүүндээ халааж хэрэглэх зэрэг ганцаар хоригдогч ялтны амиа аргалдаг олон аар саар юм сурч авсан байлаа. Бонхэгийн авчирч өгсөн шохойг зөндөө хэрэглэж өрөөнийхөө өмхий самхайг нэлээд аргалжээ. Бас занга тавьж адтай хэдэн хулгана алжээ. 

	Бонхэг их хүйтэн биш үдэш оройн цагаар Каупервудийг хийж байгаа сандлыг нь авуулан гадагш хашаанд гаргаж өрөөнийх нь үүдийг дангинатал цоожлон, гаднах модон хаалгыг нь лацдан орхидог байж. Тэнгэр цэлмэг од гараг харагдаж буй үед Каупервуд тэнгэрийг ширтэн харах болов. Урьд нь одон орны шинжлэх ухааныг огт сонирхож яваагүй бол одоо Мичид, Гурван марал, Долоон бурхан, Алтан гадсыг ажиглан харах болж бүр ч элдвийг хүсэн мөрөөдөх бодолд автах ажээ. Гурван марлын одод юуны учир ийм тэнцүүхэн зайд аятайхан байрласан байдаг юм бол, үүнд оюун билгийн ямар нэг холбогдол буй бол уу, үгүй бол уу хэмээн бодлогоширно. Мичидийн олон нар мананцартан бөөгнөж харагдах нь сансрын хязгааргүйг илтгэх бөгөөд хэмжээлшгүй гэгээн зайн дотор манай дэлхий хөвөн явах өчүүхэн бөмбөлөг юм даа гэж бодож байна. Ийм юмыг бодохлоор амьдрал даанч доожоогүй санагдаж ер нь миний амьдрал гэгч маань ямар нэгэн учир холбогдол, ач нөлөөтэй зүйл үү дээ гэх бодол ч орж ирнэ. Гэвч их хүний донтой бөгөөд өөрийнхөө биеийг болон өөрийнхөө үйл ажиллагааг маш өндөрт мандуулах дуртай, угаасаа амьдралд дуртай, юмыг бодитой байдлаар нь ойлгодог хүн учраас толгойдоо орж ирсэн тиймэрхүү бодлыг төвөггүй таягдан хаяв. Эдүгээ ямар ч байдалтай байлаа гэсэн хожим нэгэн цагт чухал хүн болж нэр алдар минь даян дэлхийд цуурайтна, тэгэхлээр гагцхүү чармайн зүтгэж мэрийх л хэрэгтэй! Ирээдүйг зөгнөн мэдэх, эгзэгтэй цаг үеийг эрхэндээ ашиглах чадал авьяас хүн болгоход заяасан байдаггүй, харин над заяасан юм; өчүүхэн муу заяа олон хүнд оногдож байдагчлан өөдрөг явах заяа над гарцаагүй оногдсон болохоор би тэр тавилангийн ёсоор хүссэн санасандаа хүрэх хүн! гэж бодно. 

	Каупервудийн эхнэр тэр өдрийн үдээс хойш сольж өмссөн хэдэн ээлжийн дотуур хувцас, хоёр ээлжийн орны даавуу, лаазтай жигнэсэн мах, хуушуур барьсаар нэлээд ёсорхог сүрлэг байдалтай хүрч иржээ. Эйлин нөхөр хоёрынхоо явдлыг нэгэнт мэдэж байсан учир их ч биш гэх нь ээ цаанаа л нэг уйтгар гунигтай харагдахыг Каупервуд ажиглажээ. Лилианы байж буй байдлыг ажсаар явахаас нь өмнө «өнөөх бодсоноо хэлэх нь зүйтэй юм байна» гэж шийдээд хүүхэд шуухдаа сураглаад өөрт чинь юү юү хэрэгтэй байна вэ гэж эхнэрийнхээ асуухад өөрөө өнөөх муу ганц сандал дээрээ сууж, орон дээр сууж байсан эхнэртээ ингэж хэлэв:

	— Лилиан, би чамтай нэг юм ярилцъя л даа, гэвч үг өмхийрдөггүй гэдэг шүү дээ. Батлерын охин, бид хоёрын явдлыг чи мэдэж байгаа, тэгэхлээр нууж хаагаад ч яах вэ, ил нь дээр. Би тэр хүүхэнд сэтгэлтэй, тэр хүүхэн ч над ухаан жолоогүй хайртай, хэрэв би эндээс нэг мултрах цаг ирдэг юм бол би тэр хүүхэнтэй суух аргаа бодохоос домгүй болсон юм. Ингэхлээр чи бид хоёр салахаас замгүй болох нь: Чамайг би үгүй гэхгүй байх гэж итгэж байна, тэгээд ярилцъя гэж шийдсэн юм. Чи бид хоёр сүүлийн үед бие биедээ олигтой биш болсныг чи ч мэдэж байгаа хойно намайг ингэлээ гэж нэг их гайхахгүй байх. 

	Тэр тусмаа одоогийн байдалд ингэлээ гээд чамд нэг их халгаатай, хэцүү зовлон болохгүй гэж би итгэж байна гээд Каупервуд хариу хүлээн зогссон боловч эхнэр нь анхандаа юу ч хэлсэнгүй. 

	Эхлээд Лилиан ихэд гайхсан юм уу, уурласан байдал үзүүлье гэж бодсон боловч яаж ч дөвчигнөөд нэмэргүй шүү гэсэн өнгөтэй түүний хоёр нүд цоргих сорих мэт ширтэн байгааг нь хараад тиймэрхүү загнавал ёстой болох нь ээ гэдгийг ойлгов. Ханилсан хоёрын хувийн нууц, нандин баймаар юмыг огтхон ч тоохгүй, юман чинээ бодохгүй даанч ичих нүүргүй аашилдаг хүн гэж бодогджээ. Улс амьтны тухай заримдаа нүүр хийх газар олдомгүй муухай хачин юм ярих боловч ерөөсөө ийм ичгүүр сонжуургүй зан гарамгай хүмүүсийн зан ийм байдаг байх гэж бодоод таг дуугай өнгөрдөг байжээ. Зарим хүн гагцхүү өөрсдийн зоргоороо явна нийгэм тийм улсыг яаж ч чаддаггүй бололтой. Бурхан ч яваа яваандаа тэднийг залхааж мэдэх юм даа гэж бодовч баттай итгэж бас чадахгүй байна. Фрэнк хэчнээн муу, хэчнээн зоргоороо, хэчнээн нүүрэмгий байлаа гэвч эелдэг нялуун үг, бүдүүн борог сэтгэцийг юм юмнаас дээгүүр үздэг гүдэс улс гэгчдийн ихэнхээс илүү сонин сайхан санагдах аж. «Мэдэж байна» гэж Лилиан овоо тайван боловч уурсах, гомдох давхацсан өнгөтэй дуугараад «Би бүгдийг нь аль хэдийн мэдсэн. Чамаас нэг л өдөр иймэрхүү үг дуулах байх гэж хүлээдэг байсан. Миний санаж сарвайж явсан хайр сэтгэлийн хариу нь энэ юм биз дээ. Гэвч Фрэнк минь чамаас өөр хүн бол ингэхгүй байх шүү. Чи нэг юманд зүтгэвэл чамд юу ч хэлээд нэмэргүй. Бишгүй сайн сайхан амьдарч, хоёр сайхан хүүхэдтэй болсон чинь багадаж л дээ: тэгээд чи Батлерын охин гэж нэг юмтай нөхөцчихөөд энэ хотынхон гэдэг чинь та хоёроор хэл амныхаа чилээг гаргах болж. Энэ шоронд ирдгийг нь ч би мэдэж байна. Би наашаа нэг орж ирж байхдаа тэрний чинь эндээс гараад явж байхыг яг олж харсан, одоо тэрний чинь ирж очдогийг эс мэдэх хүнгүй болсон биз. Хүний нүнжиггүй, хүнийг яахаас ч буцахгүй өөдгүй новшийн хүүхэн юм: чи ч гэсэн эхнэртэй, хүүхэдтэй, эхтэй, эцэгтэй хүн байж, бас тэгээд ийм юманд орчхоод дахин сэхэж, хүний зэрэгтэй болохын тулд хэчнээн хатуу ширүүн тулалдаан хийх ёстой байж ийм юм хийж байхаасаа зовмоор, ичмээр юм. Хэрэв тэр хүүхэнд хүний нүнжиг гэж юм байдаг бол юунд чамтай ингэж маасганаж байх вэ, ичих нүүрэндээ илэг наасан амьтан гэв. 

	Каупервуд, эхнэрийнхээ өөдөөс нүд чавчрах ч үгүй гөлийнө. Хэлсэн үг нь түүний аль хэдийн таарахаа больсон гэж бодож байсан бодлыг нь л нотлох шиг ажээ. Царай зүсээр ч нэг их хөөрхөн биш болж, ухаанаараа ч Эйлинд хүрэхгүй санагдана. 

	Баян тарган, нэртэй төртэй явж байхдаа самуурч явсан хүүхнүүдийг бодвол эхнэр нь олон талаар тэдэнд хүрэхгүй чамлагддаг байжээ. Эйлин тэр талаараа эхнэрээс нь нэг их давуутай биш байсан ч гэсэн нас залуу, дур хүслийг нь дагаж юм сурахдаа сүрхий учраас улам дээрдэх төлөвтэй аятайхан нөхцөл бололцоо олдсон цагт Эйлинийг олон юманд сургаж болно, харин Лилианы хувьд гэвэл өнгөрсөн хорвоо гэж бодлоо. Тэгээд: 

	— Учрыг нь би хэлье, Лилиан, чи миний юу бодож байгааг ойлгохгүй байх, гэсэн ч чи бид хоёр дүйхээ больжээ гэхэд эхнэр нь цөхөрсөн байдалтайгаар: гурав дөрвөн жилийн өмнө чи ингэж бодохгүй байсан шүү дээ гэж хэлэхэд Каупервуд түүний тэсгэлгүй хэлж буй үгийг огт тоохгүй нэн бүдүүлгээр: би чамтай суухдаа хорин нэгтэй, юу хийж яваагаа ч мэдэхгүй дэндүү балчир байж, юу ч мэдэхгүй жаал байж. За тэр ч яамай, би тэрүүгээр шалтаг заах гэж байгаа юм биш шүү. Харин зөв ч бай, буруу ч бай, чухал ч бай, чухал биш ч бай, ямар ч гэсэн миний сэтгэл хувирсан, энэ л хамгийн гол нь юм. Би чамд нэгэнт хайрын сэтгэлгүй болжээ. Улс амьтан юу ч гэж хэлэг хамаагүй нэгэнт л сэтгэл дутмаг болсон хойно хойшид чамтай гэр бүл гэж явах хүсэл над алга. Чи нэг бодолтой, би өөр бодолтой юм; чи өөрийнхөө бодлыг л зөв гэнэ чинийхийг зөв гэх улс ч мянга түмээрээ байгаа. Гэвч миний бодол огт ондоо юм. Чи бид хоёр амьдралын асуудлаар маргаж муу яваагүй, яагаад гэвэл тийм юмаар маргаад ашиггүй гэж би боддог байсан юм. Одоо иймэрхүү болчхоод байгаа үедээ би чамаас салъя гэж байгаагаараа би чамд их муу юм хийж буй хэрэг биш гэж бодож байна. Би чамайг юм уу хүүхдүүдээ хаячих гэж байгаа хэрэг биш ээ, би өөртөө байгаа мөнгөнөөс та нарын амьдралд хүрэхүйцийг өгч байх болно. Гагцхүү эндээс гарах нэг өдөр байдаг юм бол би тэр цагт татлаа түтлээгүй байх сан гэж л хүсэж байна, тэгээд би чамаас салъя гэж гуйж байна шүү дээ. Чи өөртөө байгаа мөнгийг ч ав, бас би суллагдаж гараад өөрийнхөө олсон мөнгөнөөс ч өгнө. Харин чи над саад хийхгүй, миний хүссэнийг ёсоор болгоно шүү. Би чамд тус болж явъя гэж бодвол чадна, тийм ч санаатай байгаа. 

	Каупервуд, судалтай алаг өмднийхөө үрчлээсийг толийлгож цамцныхаа ханцуйг оролдов. Саяхан олз омог ихтэй хөлжиж байсан баян хүн маань одоо жинхэнэ ухаалаг хашир ажилчин хүн шиг харагдах болжээ. 

	Каупервуд хатагтайн зэвүү нь их хүрчээ. 

	— Чи надаар хөөрхөн даажигнаж, хөөрхөн тоглох нь шив дээ гэж харамсан зэвүүцэж хэлээд босон харайж хааш хаашаа хоёр гуравхан алхам тэр муу өрөөнд хана ор хоёрын хооронд холхиж, — Чи надтай сууя гэж байхдаа, чи дэндүү балчирдчихаад ухаанаа олохгүй өчүүхэн муу жаал байсан байх нь ээ. Чиний ганц боддог юм чинь мөнгө, бас дур тачаал чинь! Чи ядаж шударга ёс гэдгийг ойлгодог бол учиртай сан, гэтэл хэзээ ч ойлгож байгаагүй шүү дээ. Чи хар амиа л боддог хүн, Фрэнк, би чам шиг ийм хүн ерөөс үзээгүй. Чи тэгж маасганаж явахдаа намайг мал нохой мэт үздэг байсан. Бодвол, чи тэр Ирландын муу шээстэйгээ явж байхдаа хамаг юмаа уудалдаг байсан байлгүй. Чи над саяхан хүртэл хайртай хэвээрээ гэж ярьж байсан атлаа гэнэт больчхоод харин салъя барья гэдэг чинь ямар ухаантай юм бэ? Би тэгэхгүй. Би чамаас салахгүй, санаад санааны чинь гарз гэхэд Каупервуд дуугай л сонсон сууна. 

	Гэр бүлийн мөргөлдөөний хувьд бол өөрөө их давуу талтай байна гэж тэр бодно. Нэгэнт хоригдол болсон учраас удаан хугацаанд учрахгүй байсаар аяндаа надгүй байж сурна биз. Дамаа, би суллагдсан хойноо ямар нэг хүүхэнтэй явж мэдэгдээд үнэнээ хүлээвэл хоригдол байсан хүнээс салж ядах юу байх вэ. Харин Эйлиний нэрийг хавчуулалгүй өнгөрч болох бол уу. Ямар ч хүүхэнтэй холбовол холбож л байг, би үнэн гээд л байх юм шүү. Бас Лилиан их хатан зоригтой хүүхэн биш, яваандаа миний эрхэнд орно биз. Одоо олон юм ярих гээд ч яах вэ. Нэгэнт ам нээлээ, үнэнээ хэллээ, цааших нь яваандаа болох байлгүй. 

	— Битгий нэг их сүйд болоод бай гэж Каупервуд жишимгүйхэн хэлээд

	— Чи, амь тэжээх эд хөрөнгөтэй л бол надтай надгүй болно шүү дээ. Эндээс хэзээ нэг цагт гарч гэм би Филадельфид суухгүй, өрнө зүг явна, ганц бие явна гэж бодно. Чамаас саллаа ч гэсэн нэг хэсэгтээ лав гэрлэж чадахгүй. Ганц бие явна. Надаас салаад хэдэн хүүхэдтэйгээ эндээ үлдвэл чамд дээр байх. Хүн амьтан ч та нарыг зөв нүдээр харна биз. 

	— Би тэгэхгүй ээ! Хэзээд ч тэгэхгүй, хол хэвтэнэ! Чамайг юу ч гэж байсан зангүй. Чиний төлөө би яаж зүтгэлээ, чи ач тусыг бодож бидэнтэй хамт байх ёстой. Чамаас салахгүй. Дахиад бүү гуйгаарай, сална гэж ярихгүй шүү! гэж Лилиан сэтгэл хөдлөн хэлэхэд Каупервуд айвуу тайвнаар суудлаасаа босож:

	— За яах вэ. Энэ талаар дахиж ярилцахаа болъё. Явах цаг чинь ч дөхлөө (Хорин минутын хугацаатай уулзуулах дүрэмтэй байж). Дахин сайн л бодоорой гэв. 

	Лилиан, гарынхаа дугтуй, бас эргэлтийнхээ юмыг хийж ирсэн цүнхээ авч явахаар зэхэв. Урьд нь явахдаа худал ч гэсэн заавал үнсээд гардаг байсан бол энэ удаа уурсаад тэгж хуурмаглаж ч чадсангүй. Гэсэн ч дотроо харууслаа, цаадах нь ч харамсаж байх шиг санагдана. 

	Шувтаргад нь эмгэнэлтэйгээр:

	— Фрэнк, би чам шиг ийм хачин хүн ерөөсөө үзээгүй. Чамд хүний сэтгэл зүрх гэж юм байдаг бол уу, ай үгүй байх. Чи сайн эхнэрт хань болох хүн биш юм. Чамд тааралддаг зуурдын тийм хүүхнээс өөр олигтой юм заяахгүй. Бодох л... гэснээ нулимс нь юү юугүй мэлмэрээд ирэхэд уурлах, харамсах зэрэгцэн огцом эргээд гарч одов.

	Каупервуд байрандаа зогссон хэвээр үлдэв. Ямар ч гэсэн хуурмаг хоосон үнсэлцэх хэрэгцээгүй болдог маань яамай, бага юм биш. Сэтгэлийн хөдөлгөөнд хөтлөгдвөл үнэндээ хэцүү нь ч хэцүү. Гэсэн ч би ямар их хорлонтой юм хийж байгаа биш, ямар амь зуулгагүй болгочхож байгаа биш, хамгийн айхтар юм чинь амь зуулга шүү дээ. Өнөөдөр уурлаж байна, гэвч уураа гарахлаар тэгсхийгээд миний бодлыг зөв гэж ухаарч магадгүй. Хэн байг гэхэв? Ямар ч болтугай өөрийнхөө бодлыг тас түс хэлж авлаа, энэ ч бас их хэрэг шүү. Одоо би чинь явцуу хальснаасаа гарч ирж байгаа тахианы дэгдээхэйнээс өөрц алга. Энэ гяндангийн өрөөнд бараг дөрвөн жил хоригдон суух байлаа ч гэсэн хорвоод хольж бүлж явах цаг дуусах өдий гэж дотроо бодном. Филадельфид хөлжиж чаддаггүй юм бол өрнөдийн муж улсад явна. Гэхдээ урьдын таньж мэдэх хүмүүстэй дахин тоогдож хөлжих хүртлээ энд байх хэрэгтэй болно. Нэгэнт тийм болж чадвал харь нутагт очлоо гэхэд газардахгүй болно гэж бодоод:

	— «Үг хатуу ч үе мөч бэртээдэггүй» гэсэн үгтэй билээ. Амьд хүн аргатай. Алсдаа би тэр ноёдын заримыг нь ч гэсэн чадах юм хуна гэж эхнэрийнхээ гарч явсан хойно дотроо бодов. Өрөөнийхөө үүдэнд дөхөж ирсэн Бонхэгээс, энэ гудамд их харанхуй оргиод байх чинь, гадаа бороо орох нь уу даа гэж асуулаа. 

	— Оройхондоо магадгүй л байгаа гэж Каупервудийн адармаатай ажил явдлын тухай элдэв бусын юм энд тэндээс дуулж гайхаад гайхаад барахгүй болсон Бонхэг хариу дуугарав. 

	
Тавин долоодугаар бүлэг

	Каупервуд, Пенсильвани муж улсын Дорнодын гянданд яг нэг жил нэг сар суугаад суллагдсан юм. Заагдсан хугацаанаасаа өмнө суллагдах болсон нь өөрөөс нь болон өөр бус шалтгаануудаас нөлөөлжээ. Зөвхөн ганц зүйлийг дурдахад түүнийг гянданд ороод хагас жил орчим болсон үед Эдвард Мелиа Батлер гэртээ өөрийнхөө өрөөнд сандал дээрээ суугаагаар нас баржээ. Эйлиний гаргасан зан ааш эцгийнхээ аминд хүрсэн бололтой. Каупервуд хэрэг таслуулж, ялангуяа шоронд очиж уулзахад нь Эйлиний мөрийг түшин уйлсан цагаас хойш эцэгтээ их муудаж элдвийн өөдгүй зан гаргах болжээ. Эцэгтэйгээ төрсөн охины ёсоор биш, харин зүрхнийхээ амрагийн төлөө сэтгэлээр тарчилсан хүн гомдлынхоо хариуг авах гэсэн байдалтайгаар харьцах болжээ. Муж улсын амбан сайдаас Стинерийг (түүний шоронд ямаршуу байдалтай байгааг Каупервуд их сонирхдог байв) өршөөн суллах боллоо ч гэсэн эцэг чинь намайг гаргахгүй юм хуна гэж чадах бүхнээ хийж байгаа хүн дээ гэж Каупервуд Эйлинд хэлжээ. Эйлин түүнийг мэдээд уур хилэн нь хязгааргүй их хүрчээ. Тэгээд эцгийгээ дэндэсхийвэл дандаа уурлуулж байхыг бодож хоол ундаа цуг идэж уухгүй юм уу, цуг байлаа ч гэсэн эхийнхээ хажууд суудаг Норатайгаа суудлаа сольж эцгээсээ зугтана. Эцгийгээ байгаа цагт дуулах буюу тоглохыг бүр больжээ. Улс төрийн тавцан дээр ирээдүйд товойн гарах горьдлоготой олон залуусыг эцэг нь голцуу өөрийнх нь төлөө гэр орондоо урин ирүүлэвч Эйлин, тэдэнтэй нүүр учрахаас хичээнгүйлэн зайлсхийнэ. Өвгөн Батлер ямар учиртай юм болж байгааг сайн мэдэх боловч юү ч эс хэлнэ. Охиноо яагаад ч үгэндээ оруулж чадахгүй ажээ. 

	Эхлээд эх, дүү нар нь учрыг нь мэдэхгүй байв (Батлер авгай ердөө ч мэдэхгүй байна). Харин Каупервудийг шоронд орсноос хойхно Кэлем, Овен учир начрыг нь гадарлах болсон байна. 

	Овен, нэг айлын урилгад очоод (санхүүгийн талаар нэлээд өөдрөг болж байсан тул түүнийг айл амьтан найр хуримдаа их урих болжээ), тэднийхээс гарах гэж байтал нь мөн тэндээс тараад явах хэмээн үүд тушаа пальтогоо товчлон зогсож байсан хоёр залуугийн зүс үзсэн нэг нь: «Тэр Каупервуд дөрвөн жилээр шийтгүүлсэн байх шив лээ, чи уншсан уу?» гэхэд нөгөөдөх нь:

	— Уншсаан. Ухаантай чөтгөр шүү! Тэрний явж байсан хүүхнийг нь ч би бас мэднэ, яагаа вэ, Батлерын охин гэсэн байх аа? гэв. Овен, чихэндээ итгэсэнгүй, буруу дуулсан байх гэж бодоод ер ажиг сэжиг ч төрөөгүй байтал нөгөө нэг нь үүд нээн гарах хоорондоо «Өвгөн Батлер ч харин өсөө авах шив дээ. Тэр л шоронд хийчихлээ гэж улс ярилцах юм» гэлээ. 

	Овены царай барсхийн, нүдэнд ширүүн догшин харц тодров. Зан төрх эцгийгээ өвчжээ. Юун балай юм ярилцана вэ? Эйлин, Нора хоёрын нэг нь байх нь уу? Каупервуд яаж тэр хоёрын аль нэгтэй нь заваарсан байх вэ? Нора ч биш байх аа, миний мэдэх нэг залуутай сүйд болоод салж чадахаа больсон, тэрүүнтэйгээ суух юм гэсэн. Эйлин л Каупервудийнхэнтэй их нөхөрсөг, тэр санхүүчийг дандаа л магтдаг байсан даа. Мань хүн л байж таарах нь ээ? Итгэхэд даанч бэрх. Тэгээд нөгөө хоёр залуутай уулзаж асуудаг хэрэг гэж шийдээд довжоон дээр гарч очтол цаад хоёр нь өөрийнх нь явах зүгийн эсрэг гудамжаар орон нэлээд хол явчихсан харагдав. Тэгээд эцгээсээ асууя гэж шийджээ. 

	Өвгөн Батлер хүүгийнхээ үнэнийг нэн даруй хэлэхэд хүн амьтанд дуугай байгаарай гэжээ. 

	— Би даанч мэдсэнгүй явж. Тэрнээс биш тэр муу бузар нохойг буудчихгүй юү! гэхэд Батлер:

	— Дуу, дуу. Чиний амь нас тэрнийхээс хавьгүй үнэ цэнтэй. Юугаа хийх вэ, гэр орныхныхоо нэр төрийг тэрүүнтэй холбож бузарлах хэрэггүй. Бузар булай заль мэхнийх нь хариуд жаал юм амсууллаа, дахиад ч амсуулна. Хүн амьтанд таг дуугай л бай, юу ч ярих хэрэггүй. Хүлээж бай. Тэр чинь ганц хоёр жил суугаад гарах гэж оролдоно. Эйлинд ч битгий үг цухуйлга. Үг яриагаар ямар юмаа хийх вэ. Эйлин, яваа яваандаа хөндийрч юмны учрыг ухаарах байх гэж би бодож байна. 

	Түүнээс хойш Овен, дүүдээ хатуурхахгүйг хичээх боловч өөрөө олонд нэр олох, баяжих, ихэс дээдсийн хүрээлэнд орохыг туйлаас хүсэх учир Эйлинийг яагаад тийм юм хийхэд хүрснийг огт үл ухаарах бөгөөд түүний тийм өөдгүй зан гаргасан нь зам дээр минь бөөн хар чулуу тээглүүлж буй хэрэг хэмээн бодоод зэвүүрхэх ажээ. Дайснууд нь элдвээр оролдож нэрийг нь хөөдье гэвэл ийм юмыг ч гаргаж мууг нь дуудна, энэ бол гарцаагүй, лавтай итгэж болно. 

	Кэлем, тэр явдлыг бараг мөн тэр үеэр өөр замаар олж сонссон байна. Өөрөө бөхчүүлийн нийгэмлэгийн гишүүн байж. Нийгэмлэг нь хотод өөрийн гэсэн сайхан байшинтай, хотын захад сайхан клубтэй. Кэлем, усан санд нь очиж шумбана. Турк ваннд сууж байх гэж тэнд хааяа хааяа очдог байж. Нэг үдэш, биллиард тоглож байхад нь нэг найз нь хүрч ирээд:

	— Кэлем, чи намайг найзаа гэж бодож явдаг уу, үгүй юү? гэхэд Кэлем:

	— Тэгэлгүй яах вэ, за юү бол оо вэ? 

	Тэр Ричард Петик гэдэг залуу Кэлемийг их л хайрласан байдалтайгаар харж:

	— Би чиний сэтгэлийг зовоох юм уу, ер нь мэдээд ч дэмий тийм юм хэлэх гэж бодохгүй сэн, гэвч чамайг мэдэж аваг гэж бодлоо гээд цамцныхаа бариу өндөр цагаан захыг доош дарав. 

	— Би чиний санаа сайнд эргэлзэхгүй байна. Юү вэ? Ямар юм хэлэх гэсэн юм гэж Кэлем ихэд шохоорхон асуув. 

	— Үгүй, над бол яриад байх юү байх вэ, харин тэр Хиббс гэдэг л эгчийн чинь тухай хүн амьтанд баахан юм ярилаа шүү гэхэд Кэлем агшин зуур бие ганасхийснээ иймэрхүү үед яавал зохих журам горимтойг нэхэн санах гэж оролдов. Тун их уурсаж буйгаа харуулбал зохино. Нэр төрд харшилсан юм гарч ирвэл зохих ёсоор шаардан хариугаа авна; доромжилсон этгээдийг дэлсэх нь зүйтэй гэж бодоод:

	— Миний эгчийг тэр юү гэж ярьж байна? Эгчийн минь нэрийг гаргаж ярих ямар эрх тэрүүнд байгаа юм бол? Өөрөө танихгүй байж. 

	Петик, тэр хоёрыг хоорондоо муудалцуузай хэмээн их л санаа зовж буй царай гарган та хоёрыг муудалцуулахыг бодоогүй гэж ярих боловч үнэн хэрэг дээрээ чингэх сэн гэхээс үхэх шахаж байна. 

	Тэгээд ингэж ярив:

	— Хиббс, эгчийг чинь саяхан шоронд орсон тэр Каупервуд гэдэг хүнтэй ямар нэг холбоотой байсан тэрнээс болоод ч цаадах нь шоронд орсон юм шиг цуу үг тарааж байна. 

	Кэлем, тайван байгаа мэт царайлж байснаа чадахаа больж гэмтэж бачимдсан этгээд шиг дуу алдан:

	— Яалаа гэнэ ээ? Тэгж байна уу? Хаа байна тэр чинь одоо уулзаж үнэн худлыг нь мэдье би, над тэгж хэлэх нь үү, үгүй юү? 

	Эцгийнх нь хатуу дайчин шинж түүний хүүхэдлэг, жижиг нүүр царайд илэрнэ. 

	Жинхэнэ догшин шуурга өдөөснөө мэдэж харин балаг нь юу болдог бол хэмээн эмээсхийх Петик:

	— За, Кэлем чи хэлэх үгээ болгоо. Хэрүүл цуугиан битгий гаргаарай. Ёс журамд нь нийцэхгүй юм болно, чи өөрөө мэднэ шүү дээ. Бас цаадах чинь согтуу байж мэднэ. Бодвол шал дэмий үг дуулаад тэгж яриа биз. Ингэж их сэтгэл түгшээх хэрэг юун? гэв. Петик, тийм хэрэг өдөөсөндөө энэ ер нь өөрт минь халгаатай юм болох нь ээ гэж бодон нэлээд тэвдэж байна. Хов жив хэлсэн гэж өөрөө Кэлемтэй адил энэ явдалд нэр хавчуулагдаж магадгүй нь ээ. 

	Ядах нь ээ Кэлемийн омгийг одоо дарах арга алга. Царай нь хөдөс шиг цайчихсан дотогш тэмүүлэх бөгөөд Хиббс хуучин англи маягаар төхөөрөмжилсөн өрөөнд нь үе чацуу насныхаа нэг хүний хамт соодтой коньяк ууж сууна. Кэлем тийш ороод Хиббсийг дуудлаа. 

	Хиббс хүн дуудахлаар харвал үүдэн дээр Кэлем байхыг үзээд босож очив. Тэр бол Принстоны дээд сургууль төгссөн сайхан залуу юм. Эйлиний тухай элдвийн яриаг клубийн гишүүдээс, янз бүрийн хүмүүсээс дуулснаа Петикийн дэргэд бусдад ярьчихсан юм байж. 

	— Та миний эгчийн тухай юу яриад байгаа юм? гэж Кэлем Хиббсийн өөдөөс эгц муухай харж асуухад Хиббс базаахгүй юм болж магадгүй нь, яавал мултрах бил ээ гэж бодон тээнэгэлзэж:

	— Би... юү гэлээ. 

	Тэр бол зориг муутай хулчгардуу болох нь харагдаж байлаа. Үс сүрлэн өнгөтэй, нүд цэнхэр, хацар улаан ягаан. «Онцын юм ердөө ч яриагүй дээ. Хэн намайг ярилаа гэж хэлээ вэ?» гээд «энэ лав ховлосон байх» хэмээн бодоод Петик рүү харав. Петик тэвдэнгүйгээр:

	— Хиббс чи хэлээгүй гэх нь үү, одоо? Би чамаас дуулсан шүү дээ! гэхэд Хиббс зэвүү хүрмээр:

	— За, би юү хэлчихээ вэ? гэв. 

	— За, би юу хэлчихээ вэ гэнэ үү? 

	Ингэж би мэдэх гэсэн юм гэж Кэлем давшлан өгүүлэв. Хиббс мэгдэн түгдчиж:

	— Ер нь... би... хэний ч ярьдгаас этгээд юм хэлээгүй. Чиний эгчийг Фрэнк Каупервудтэй их сайн байсан юм гэнэ лээ гэж хүнээс дуулснаа ярьсан. Улс амьтны ярилцаад байгаа юмнаас илүү юм нэмж сэмж яриагүй гэхэд Кэлем:

	— А чи яриагүй гэх нь үү? гэж өндөр дуугаар зандарч халааснаасаа баруун гараа гарган нүүрийг нь алгадсанаа зүүнээрээ бас чанга гэгч нь алгадаад «ингэвэл чи муу нохойн гөлөг эгчийн минь нэрийг амныхаа аяар бузарладгаа болино биз!» гэлээ. 

	Хиббсийн гар ч гялсхийлээ. Мань эр зодооны дүйтэй хүн байсан болохоор Кэлемийн хэнхдэг, ар шил рүү хоёр дахин хүчтэй гэгч нь дэлсээд авав. Гуанзны хоёр өрөө нүд ирмэхийн зуур хачин их хөл үймээнд автан бүгдээр, зодолдогч хоёрын зүг тэмүүлэхдээ мөр дээрээ байгаа ширээ сандлуудыг дайран унагаж байна. Зодолдогч хоёрыг дор нь салгаж, аль алиных нь талынхан ам булаалцалдан тайлбар хийцгээж байна. Кэлем, Хиббсийг хүчлэн дэлсэж байж зүүн гартаа олсон шархыг ажиглан харж жинхэнэ гүдэс эрхэм хүн шиг биеэ барьж чаджээ. Уур нь ихэд хүрсэн Хиббс намайг ямар ч ул үндэсгүйгээр доромжиллоо, энэ клубийн дотор барьж зодлоо хэмээн гомдол нэхэв. Хүний яриа чагнаад гүтгэж хов хүргэсэн Петик л хамаг буруутай гэнэ. Петик нь өөрийгөө өмөөрч би сайн нөхрийн журмаар хэлсэн болохоос муу санаа өвөрлөөгүй гэнэ. Энэ явдлын тухай нэг их олон хоног шагшин гайхаж ярилцсангүй, харин хоёр талын этгээдүүд багагүй чармайлт гаргаж байж сонины хуудсанд зарлуулчхалгүй өнгөрчээ. Тэр клубт дуулдсан яриа нь гадуур улс амьтны ярилцах болсон зүйлийн тасархай нь бөгөөд бас ч ул үндэсгүй бишийг нь мэдэж авсан Кэлем маш их хорсон уурлаж, тэр клубийн гишүүнээс гарч дахин түүгээр үзэгдэхийг больжээ. 

	Тийм хэрүүл зодоон болсныг Овен дуулаад:

	— Тэрийг зодох хэрэг юун. Улам их яриа болохын нэмэр. Эйлин ер нь эндээс нэг тийшээ зайлмаар юм, гэтэл өөрөө явах дургүй. Өнөөх золигоосоо салах дургүй юм, харин ээж, Нора хоёрт л дуулгахгүй юм сан. Чи бид хоёр тэрнээс болж мөн ч их юм үзнэ ээ дээ, харж л байгаарай. 

	— Хөөгөөд явуулбал таарах юм. 

	— Явахгүй, цаадах чинь. Аав бүр ядаж цөхжээ. Одоо яана гэхэв, азан төөрөг л мэдсэн хэрэг. Цаадах нь одоо шоронд орчихсон юм болохоор тэр чигээрээ өнгөрнө биз. Улс амьтан янз нь аавыг л тэрийг цааш харуулчихсан гэж боддог бололтой. Тэгэхлээр энэ ч бас учиртай. Тэгсхийгээд Эйлинийг бид явуулж дөнгөж юун магад. Тэр үл бүтэх этгээд нь нүдэнд дахин бүү үзэгдээсэй билээ. Тэрийг гараад ирдэг юм бол алчихна гэхээс халаг хоохой. 

	— Ай, би бол яавч тийм юм хийхгүй. Ердөө тус үгүй шүү. Дахиад л бөөн яриа дэгдэхийн нэмэр. Ямар ч болсон нэг удаадаа дараад авснаас хойш яамай. 

	Тэр хоёр, Нораг түргэхэн хуримаа хий гэж шахахаар ярилцжээ. Эйлинийг тэр хоёр баахан адлан муугаар үзэх болж эх нь үүнээс уламжлан сэтгэл санаа зовж, гайхаж учраа олохгүй болжээ. 

	Тийм харшилдаантай энэ хорвоод өвгөн Батлер яах ийх, юү бодохоо ч мэдэхийг байжээ. Ганц юмны тухай хэдэн сарын турш тархиа өвдтөл бодож бясалгасан хэр нь шийдсэн юмгүй байлаа. Эцэс сүүлдээ бүр гэлэн хүн шиг бодол болон уруу царайлан ядарч шаналсаар байгаад өрөөндөө бичгийнхээ ширээний ард сандал дээр суугаагаараа далан настайдаа талийгаач болсон байлаа. Зүрхнийх нь зүүн ховдол гэмтэж бие барсан боловч Эйлиний талаар сэтгэл гүнзгий шаналан зовж байсан явдал үхлийг нь ойртуулсан авай. Охиныхоо төлөө гашуудан шаналсаар нас барсан гэж хэлж болохгүй л дээ. Өөрөө нүсэр том биетэй, судас, гүрээ нь хатуураад удсан хүн байсны дээр олон жилийн турш биеийн хөдөлгөөнгүй шахам сууж байсан болохоор хоол унд нь ч шингэц муутай болсон байж. Тэгээд ч дал хүрсэн түүнд илүү амьд явах нас үгүй болсон байв. Нэгэнт нас бараад бие нь хөрчихсөн, хоёрт гар нь өвдгөн дээрээ, толгой нь хэнхдэг рүүгээ буусан байхыг маргааш өглөө нь мэдэцгээжээ. Оршуулга нь их сүр бараатай болж, ариун Тимофейн сүмд хойдохыг нь уншуулжээ. Улс төрийн зүтгэлтэн, хотын эрх баригч томчуул олон хүн оршуулгад оролцож, өвөр хоорондоо өвгөний нас барсан явдал охиныхоо төлөө санаа их зовон шаналж байсантай холбоотой байж мэднэ хэмээн сэм ярилцах ажээ. Түүний байгуулсан гавьяа, үйлдсэн буяны тухай ихэд дурсан ярилцаж, Молленхауэр, Симпсон хоёр дурсгалд нь зориулан асар том том баглаа амьд цэцэг ирүүлжээ. Зүрхний гурван найзын нэг нь талийгаач болсон учир тэр хоёр туйлын их харамсан гашуудаж байна. Гэвч нэгэнт үгүй болсноос хойш тэр тухай нэхэн санаж бодох хэрэгцээгүй ажээ. Бүх эд хөрөнгөө эхнэртээ гэрээслэн үлдээсэн бөгөөд түүний гэрээслэл тийм товчхон байсан нь тэр нутагт урьд хожид үзэгдээгүй хэрэг байж. 

	«Миний бүх хөрөнгийг хайрт эхнэр минь авч, үзэмжээрээ эдлээрэй гэж би гэрээсэлнэ» гэсэн хэдхэн үгтэй байлаа. 

	Тэр гэрээслэлийн талаар элдэв буруу зөрүү яриа гарах үндэс үгүй байлаа. Батлер нас барахын өмнөхөн бас нэг нууц бичиг үйлдэж, түүндээ эхнэрийгээ нас барах үедээ өв хөрөнгөө хэрхэх тухайг зааварласан байж. Чухам дээрээ энэ нь л жинхэнэ гэрээс байв. Батлерын гэргий түүнийг яавч өөрчлөхгүй билээ. Батлер гэргийгээ насан эцэслэтлээ өв хөрөнгөө ганцаар эзэгнэн эдлэхийг хүссэн байна. Анхнаасаа Эйлиндээ өгнө гэж байсан хөрөнгө мөнгийг мөн өөрчилсөнгүй. Эцгийнх нь гэрээсэлсэн, (эх нь өгөхөөс юу боловч татгалзахгүй) эхийгээ өнгөрсөн хойно Эйлин хоёр зуун тавин мянган доллар авах байлаа. Гэвч Батлерын гэргий тэр гэрээсийг ганц өөртөө зориулсан гээд Эйлинд өгөх хувь болон бусад өөр төөр юман тухай ганц ч үг цухуйлгалгүй хав дарчихжээ. Эйлин, эцэг маань над хувь өгөө бол уу гэж байн байн бодох боловч мэдэх гэж хөөцөлдөхгүй, ер нь юу ч өгөөгүй юм байлгүй, одоо яая гэхэв гэж бодном. 

	Батлерын үхсэн хойно тэднийхний харьцаа төдхөн их өөр болж иржээ. Оршуулгын дараа тэд хуучин хэвийн байдалдаа эргэж орох шиг байсан боловч зөвхөн харахад л тийм санагдана. Кэлем, Овен хоёр дургүй нь хүрдэг болсныг Эйлин мэдээд бас мөчөөгөө өгсөнгүй. Эйлин их даналзана. Эцгийнхээ нас барснаас хойш Овен, Эйлинийг нэг тийш хөөн явуулах бодолтой байсан боловч сүүлдээ чингэсний хэрэг юу ч билээ гэж бодох болжээ. Эх нь хуучин гэр орноосоо холдох дургүйн дээр Эйлиндээ их хайртай болохоор түүнийг хөөгөөд нэмэргүй байж. Түүнээс гадна Эйлинийг хөөн явуулах гэж ямар ч аргаар оролдлоо гэхэд эхдээ учрыг нь хэлэхэд хүрнэ, гэтэл эхээсээ нуусаар билээ. Овен өөрөө Молленхауэрийн охин Каролинтай суухаар хөөцөлдөж байлаа. Тэр хүүхэн их өв хөрөнгөтэй үлдэх байсанд нь Овен шунахын хажуугаар үнэхээр ч дур сэтгэлтэй болсон байж. Нора нэг их хөл бололгүй зул сард (эцэг нь зуны сүүл сард нас барсан) хүнд очиж, хавар нь Кэлем бас гэрлэжээ. 

	Батлерыг нас барсан хойно улс төрийн амьдрал ч ихээхэн өөрчлөгджээ. Батлерын зарц нарын нэг агсан Том Коллинз гэгч этгээд сүүлийн үед нэг, хоёр, гурав, дөрөвдүгээр районд ихээхэн нөлөөтэй хүн болж олон тооны гуанз ресторан гэх мэтэд эзэн суугаад хотын удирдлагыг булаацалдах болжээ. Түүний өнгөлзлөгийг эсэргүүцвэл Молленхауэр, Симпсон нар нь арван таван түмэн сонгогчийн саналыг алдахад хүрэх байжээ. Харин тэдгээрийн дотор туйлбаргүй хүмүүс олон байсан хэдий боловч тэд заримдаа голлох хүч болж мэдэх байлаа. Батлерын хөвүүд, улс төрийн тавцан дээр гарч ирж чадалгүйгээр төмөр зам, гэрээгээр барилга барих ажил эрхлэх төдийгөөс хэтрэхгүй болов. Батлер амьд байсан бол Каупервудэд өршөөл үзүүлнэ гэхэд Стинерийг шоронд суулгах замаар түүнийг ч суллахгүй байлгаад байж чадах байсан бол одоо уг хэрэг нэг их төвөггүй бүтэх болов. Хотын санхүүг идэж шамшигдуулсан тухай өнөөх дуулиантай яриа ч яваа яваандаа намжсаар, сонин сэтгүүлд тэр тухай дурсахыг больжээ. Маш олон тооны нэртэй цуутай санхүүч, биржийн зууч нар, Каупервудийг хилсээр яллан шорон гянданд хийсэн байна, иймд түүнийг ял хэлтрүүлэн өршөөн гаргана уу, гэж гарын үсэг зурсан өргөдлийг муж улсын амбан сайдад өргөжээ. Стинерийн талаар чингэж хөөцөлдөхийн хэрэг хараахан байсангүй. Улс төрийн зүтгэлтнүүд цаг нь боллоо гэж үзсэн үедээ амбан сайдад одоо Стинерийг гаргах нь зүйтэй гэж хэлэхэд л хэрэг бүтэх байжээ. Батлер л Каупервудийг суллан тавих явдлыг эсэргүүцэж байсан учраас цаадуул нь тээнэгэлзэж байв. Үнэндээ нэгийг нь гаргачхаад нөгөө нэгийг нь хориод байж болохгүй байж. Харин одоо тэдний өгсөн өргөдөл нь Батлер нэгэнт үхсэн үед хэлэлцэгдэх учраас бүтэмжтэй, шулуун замдаа оржээ. Гэвч олон нийтийн уур хилэн зэвүүцлийг жаал намжихыг нь хүлээсээр байтал тэр хоёр гянданд нэг жил, нэг сар сууж, Батлерын нас барснаас хойш хаврын тэргүүн сар хүртэл гарч чадаагүй байсан байна. Энэ завсар Стинерийн биеийн байдал, сэтгэл санаа ихэд өөрчлөгджээ. Урьд өмнө түүний өгөөмөр хишиг буяныг хүртэж явсан жижиг албаны хүмүүс байнга эргэж тойрч, бас гяндангийн дотор ч гэсэн нэлээд догь байдалтай байлгаж, гэр орныхныг нь ч гэсэн гачигдал зовлонд оруулаагүй байсан атал Стинер нэр төр, албан тушаалын талаар нэгэнт өөдлөхөөс өнгөрлөө гэж боджээ. Найз нөхөд нь үе үе сагс жимс оруулж, чи удахгүй гарах байлгүй яав гэчнэ гэхэд мань эр эндээс гарлаа гээд нийгмийн даатгалын төлөөлөгч юм уу, үл хөдлөх хөрөнгө борлуулах газрын төлөөлөгчөөс өөр юм олдоггүй гэж бодно. Тэр бол улс төрийн тавцан дээр бага зэрэг ахих гэж зүтгэж явсан цагтаа хийж байсан хэр тааруухан ажил болой. Гараад очлоо гэхэд сангийн таван буман долларыг шамшин хулгайлаад шорон гянданд таван жилийн ял авсан этгээд гэж танихгүй мэдэхгүй хүн үгүй болно, яах вэ? ялимгүй хөлжиж авахын тулд дөрөв тавхан мянган доллар зээлдүүлээч гэхэд өгөх хүн олдох уу даа? Одоо хааяа эргэж ирээд ингэж ч хилс хэрэгт хэлмэгдэх гэж дээ хэмээн харамсаж байгаа хүмүүс маань өгөх үү? Хаанаас. Илүүчлэх юм даанч алга л гэнэ. Өөрөө цаанаа юмтай бол тэднийг царайчлах хэрэггүй байх байсан. Гачигдаж дутагдахыг минь мэдэж гэм жинхэнэ тусалж чадах ганц хүн нь Фрэнк Каупервуд байсан. Хэрэв Стинер, Фрэнкийн бодож байсанчлан өөрийнхөө алдааг хүлээсэн бол Фрэнк өөрт нь зээл мөнгө дуртайяа өгөөд эргүүлж авъя ч гэхгүй байсан биз ээ. Гэтэл хүнийг таньж мэдэх ухаан бодол угаас мөхөс Стинер Фрэнкийг өөртөө дайсагнагч хүн гэж бодоод түүнтэй ажил хэргийг зөвлөн ярилцах ухаан ч сийлсэнгүй, тийм зориг зүрх ч байсангүй. 

	Фрэнк гянданд суух хоорондоо Вингейтээр дамжуулан бага сага мөнгө хуримтлуулсаар байжээ. Стежерт байн байн ихээхэн мөнгө өгдөг байсан тул цаадах нь сүүл сүүлдээ мөнгө авахаасаа зовоод больжээ. 

	— Фрэнк ээ, хэрэв та хэзээ нэгэн цагт дахин хөлжвөл намайг битгий мартаарай. Би танд тус нэмэр болохоосоо дандаа гарз гарлага болоод байсан болохоор намайг мартана биз дээ. Амбан сайдад барих өргөдөл чирэгдлийг би өөрөө аргална, танаас юм авахгүй, ер нь үүнээс хойш танаас юу ч авч байхгүй. 

	— Өө, яах гэж дэмий юм ярина вэ? Стежер минь, миний төлөө танаас илүү дөмөг хөөцөлдөх хүнийг би мэдэхгүй байна. Танаас илүү итгэмээр хүн ч над бодогдохгүй байна. Би бол өмгөөлөгч нарт баахан тал муутай хүн шүү дээ, ажсан байх. 

	— Тийм байх. Тэд ч гэсэн санхүүчдийг үзэж чаддаггүй улс. Тэгэхлээр та бид хоёр дүйсэн хоёр юм гэж Стежер хэлэв. Тэгээд тэр хоёр гар барилаа. 

	1873 оны хаврын тэргүүн сарын шинэдээр Стинерт өршөөл үзүүлэх тухай хөөцөлдөн хэлэлцэхэд Фрэнкэд бас өршөөл үзүүлэх тухай дуртай дургүй ч зайлшгүй хөөцөлдөх хэрэгтэй болов. Хотын зөвлөл ба захиргааныхны нэгдмэл санаа бодлыг илэрхийлсэн бөгөөд бас Молленхауэр, Симпсон нар ч саналаа нэгтгэсэн хэмээн Стробик Хармон, Винпенни гэгч хүмүүсээр бүрэлдсэн төлөөлөгчийг томилон, Гаррисбург рүү амбан сайд дээр өршөөл гуйлгахаар их л сүржин ажил зохиожээ. Мөн энэ үеэр Стежер, Дэвисон, Вальтер Лей нар Фрэнк Каупервудэд өршөөл үзүүлнэ үү гэсэн өргөдлийг барьжээ. Урьд нь төлөөлөгчдөөс дээгүүр эрх мэдлийн хүмүүсээс заалт заавар нэгэнт авчхаад байсан амбан сайд уг асуудлыг их л анхааралтай хүлээн авч үүнийг өөрийн биеэр шууд хөөцөлдөнө; Тэр хоёрын үйлдсэн гэмт хэргийн талаарх шүүхийн баримт сэлт болон уг хоёрын урьдын үйл амьдралтай танилцана; Одоохондоо лавтай юм амлаж чадахгүй, үзэн байж болно гэжээ. Гэвч тэр хоёр өргөдлийг ширээнийхээ нүдэнд хадгалсаар нэлээд хог тоосонд даруулаад өнөөх танилцах барих талаар юу ч хийлгүй байсаар арван хоног өнгөрсөн хойно амбан сайд маань өршөөл үзүүлэх тухай хоёр тусгай зарлиг гаргуулжээ. Нэгийг нь Стробик, Хармон, Винпенни гуравд гардуулан өгч тэр гурав нь өөрсдийнхөө хүссэнээр Стинерт гардуулах болжээ. Нөгөө нэгийг нь Стежерийн хүссэнээр өөрт нь өгчээ. Хоёр этгээдийн төлөөлөгчид тийнхүү хүрч ирж уг зарлигийг аваад буцжээ. Мөн нэг нь Стробик, Хармон, Винпенни, нөгөө нь Стежер, Вингейт, Вальтер Лей нарын бүрэлдэхүүнтэйгээр тэр өдрийнхөө орой хоёр төлөөлөгчийнхөн гяндангийн хаалган дээр яг нэг зэрэг биш ч гэсэн ирцгээжээ. 

	
Тавин наймдугаар бүлэг

	Хүмүүс Каупервудийг мөд өршөөгдөн гарна, өршөөн үзэх үндэс шалтгаан баттай бий гэсэн гэнэ гэж зөндөө их ярилцаж байсан боловч түүнийг өршөөх тухай, чухам хэдийд гаргах болж буй тухайг өөрөөс нь нуужээ. Вингейт, Стежер хоёр хөөцөлдөж байгаа тухайгаа их л нарийн тодорхой ярьж өгдөг байсан боловч амбан сайдын нарийн бичгийн даргаас зарлиг гарч гарын үсэг зурах гэж байгааг сонссоноос хойш Стежер, Вингейт, Вальтер Ли гурав тэр тухай ганц ч үг цухуйлгахгүй байж байгаад Каупервудийг гэнэт баярлуулъя гэж ярилцжээ. Тэр ч бүү хэл, Стежер, Вингейт хоёр бас нэг барцад гараад мөддөө суллагдах горьдлого тасрав уу даа янз нь гэж хэлжээ. Фрэнкэд урам жаахан хугарах боловч хэзээ ч гэсэн гарах нэг цаг ирэх юм чинь хүлээх л хэрэгтэй гэж бодоод хатан зориг гаргана. Гэтэл нэг Баасан гарагийн үдээс хойш Вингейт, Стежер, Вальтер Лей гурав гяндангийн дарга Десмасын хамт үүдэнд нь ирэхэд Фрэнк маш их гайхжээ. 

	Десмас, Каупервудийг их сүрхий хүн хэмээн үздэг байсан болохоор одоо шоронгоос гарах болж гэдгийг сонсож их баярлахдаа баяртай мэдээ сонсоод яах нь вэ гэдгийг харахаар тэдэнтэй хамт өрөөнд нь орохоор явсан ажээ. Тэгж явах зуураа Каупервудийг үлгэр жишээч хоригдол байсан гэж ярилаа. «Хашаан дотроо жижигхэн цэцэрлэг бий болгож нил, лаш тарлан цэцэг тарин ургуулсан, их догь болгосон» гэж Вальтер Лейд ярихад Лей мишилзэн: Фрэнк мөн сүрхий хүн шүү, шоронд сууж байсан ч ажилч хичээнгүй, аминдаа арчтай байх нь. Ийм хүн яаж дийлдэх вэ гэж бодсоноо Десмаст:

	— Гайхалтай сүрхий хүн шүү гэхэд шоронгийн дарга:

	— Тун сүрхий харахад л андашгүй шүү гэв. 

	Тэр дөрөв сэмээрхэн явж очоод тортой үүдээр нь шагайхад Фрэнк тэднийг мэдээгүй ажлаа хийсээр байна. 

	— Их махарч байх шив дээ, Фрэнк? гэж Стежерийн дуугарахад эргэж харснаа босов. Фрэнк бол сүүлийн хэдэн хоногт шоронгоос гарсан хойноо ямар юм хийх билээ гэж бодох болсон байж. Тэднийг хараад мань эр учрыг таамаглаж:

	— Бүхэл бүтэн улс төрийн төлөөлөгчид үү дээ, юү болж байна даа? гэж асуулаа. Дөрвүүл баяртай инээмсэглэх бөгөөд Бонхэг, Десмасын зааснаар үүдийг онгойлголоо. 

	— Юу болох вэ, Фрэнк та л чөлөөт иргэн болсноос өөр илүү юм болоогүй байна. Хэрэв хүсвэл одоо юм хумаа аваад явж болох байна гэж Стежер их баяртай өгүүлэв. 

	Каупервуд нөхдийгөө дөлгөөнөөр харна. 

	Түрүү тэднийхээ хэлснээс хойш мөд бүтэхгүй нь гэж бодоод тийм түргэн суллагдана гэж огт санаагүй байжээ. Угаас иймэрхүү тоглоом наадам, гэнэтийн юманд амархан давхийдэг хүн биш хэдий боловч суллагдсанаа гэнэт мэдсэндээ баярласан болой. Тийм хором хүрч ирэхийг хүлээж их удсан болохоор зарим талаар түүний үнэ цэнэ нь бага сага буурсан мэт буюу. Шоронд муугаа бишгүй л үзсэн, гэвч тэглээ гээд лойсонгүй. Анхандаа ичгүүртэйгээр доромжлол үзэж аягүй санагдаж байсан. Сүүлдээ тэр байдалдаа дасаж идээшээд ирэхлээр байхын аргагүй явцуу давчуу юм уу, доромж санагдах нь үгүй болсон. Харин цоожтой саванд хоригдсоор хайран цаг мөчийг хоосон алдаж байна гэж бодохоос л эгдүүцдэг байж. Хөлжиж баяжих, хариугаа авах гэсэн бодол нь даанч биелээгүйгээс биш гяндангийн явцуу тасалгаанд бас ч муугүй байгаад байж болох юм гэж бодох болжээ. Түүхий шохойны үнэрт нэгэнт дасаад (энэ нь өөр илүү муухай үнэрийг дардаг байж) олон хулганыг урхиар устгадаг байв. Сандал сүлжихийг сонирхож сайн сураад, хийе гэсэн цагтаа өдөрт хорийг сүлжчихдэг болжээ. Бас тэр жижигхэн цэцэрлэгтээ хавар, зун, намрын цагт ажил дуртай хийж иржээ. Тэр давчуу хашаан дотроосоо орой бүр тэнгэрийг ширтдэг байв. Хожим хойно ингэж байсныхаа дурсгал болгож нэгэн сайхан дуран авай худалдаж аваад нэг их сургуульд бэлэглэсэн нь үнэхээр сонин. Фрэнк, өөрийгөө бусад хоригдлоос огт өмнөө гэж үздэг байв. Хэрэв гэмт хэрэг үйлдсэн бол тэрнээсээ хөнгөн ял эдэлж байгаа гэж үздэг байж. 

	Бонхэгийн ярьснаар бол тэнд хүн амины хэрэгтэй хоригдлоос илүү хүнд хэрэгтэн ч бий, түүнээс хөнгөн хэрэгтэн ч хүн байдаг аж. Зарим нэгийг нь Фрэнк зүс таних юм. Бонхэг өөрийг нь дагуулан гол хашаан дотуур хааяа явдаг байж. Хоригдлуудад өгдөг хоол ундыг ч үзэж, Стинер овоо дөмөг суудгийг ч сонсжээ. Энэ мэтийн юм сонсоод үзээд байхлаар шорон гяндан гэдэг тийм ч их аймаар юм биш гэж бодох болж, харин цаг дэмий үрэгдэх нь л юм хийж аргалж чаддаг над мэтийн хүнд даанч хайран юм гэж санана. Өөрийн толгой мэдэлтэй болоод шүүх прокуророор зарга заалхай хийхгүй явах юм бол мөн ч ихийг гүйцэлдүүлж болмоор санагдана. Шүүх прокурор, шорон гяндан уу! гээд өөрийн эрхгүй толгой сэгсрэх нь ийм юмнуудаас болж мөн ч их цаг алдагдана гэж бодсоных болой. 

	— За тийм байж. Би бэлэн гэж Фрэнк итгэл муутайхан хэлээд тал тал тийш харснаа гарч, тийм хишиг өглөг ихтэй хүнээ алдаж байгаадаа ихэд гонсойж буй Бонхэгт ингэж хэлэв,

	— Бонхэг, та миний юмнуудыг гэрт минь хүргүүлчихийг мэдээрэй. Сандал, ханын цаг, толь, зургуудыг, нэг үгээр хэлбэл цагаан хэрэгсэл, сахлын машинаас бусдыг нь аваарай. 

	Явахдаа өгсөн тэр бэлэгт Бонхэгийн гонсгор сэтгэл бага зэрэг засагдав. Тэд, хуяг нарын хүлээн авах өрөө гэгчид нь орж Каупервуд гяндангийн хүрэм, цамцыг бушуухан тайлж хаяад бүрх малгай, нэг жилийн өмнө гянданд өмсөж ирсэн бор саарал пальтогоо өмсөв. Харин өнөөх муухай шаахайных нь оронд өөрийнхийгөө өмсдөг болсон байж. Тэгээд одоо явахад бэлэн болсноо хэлээд гарахдаа цэцэрлэг рүү ордог төмөр хаалгыг сүүлийн удаа эргэн харж түр зогсосхийхэд нь Стежер сониучлан:

	— Фрэнк, та чинь эндээс явахдаа харамсаагүй биз дээ? гэхэд Каупервуд:

	— Үгүй, харамсах юм юу байх вэ, зүгээр л нэг сайн харж авъя гэж бодлоо гэнэ. 

	Төдхөн тэд гяндангийн хаалганы гадна гарлаа. Каупервуд гяндангийн даргатай сүүлчийн удаа гар барилаа. Тэгээд хуучин герман янзын хийцтэй сүрлэг том дааман хаалганы дэргэд хүлээн зогсож байсан морин тэргэнд бүгдээр орж суув. Тэрэг хөдлөв. 

	— За ингээд энэ явдал шувтарлаа. Фрэнк дахин ийм юм хэзээ ч болохгүй гэж Стежерийн хөгжилтэйеэ хэлэхэд

	— Тийм ээ. Ийм юм болно гэж байсан цагийг бодох нь ээ одоо шувтарлаа гэж бодох сайхан байна шүү гэж Каупервуд хэллээ. Гэтэл Лей:

	— Ийм чухал явдлыг бид тэмдэглэн өнгөрөөх нь зүйтэй байх аа. Фрэнкийг гэрт нь хүргэж өгөхийн өмнө «Гринд3» орвол яадаг юм, юү гэж та нар бодож байна? гэхэд Каупервуд:

	— Та нар битгий муу юм бодоорой. Би эхлээд харимаар байна, энэ хувцас хунараа ч сольё. Дараа хэдүүлээ нийлцгээе гэж сэтгэл нэлээд хөдөлсөн өнгөтэй хэлэв. Тэрний бодолд Эйлин, хүүхдүүд нь, эцэг эх нь, хамаг ирээдүй нь эргэлдэнэ. Одоо амьдралд маань өргөн их бололцоот зам нээгдлээ гэж тэр итгэлтэй бодож байна. Шоронгийн нэг жил нэг сарын дотор мань эр аар саар юманд ч амиа аргалахыг сурч авчээ. Одоо Эйлинтэй уулзаж бүхий санаа бодлыг нь мэдэж авах, «Вингейт Компани»-тай хамтран явуулж ирсэн ажлаа үргэлжлүүлэн өргөжүүлж найз нөхдөөрөө дамжуулан арилжааны бирж дээр байр суурьтай болох тухай бодно. Шорон оронд орсон гэж зарим этгээд ажил хэргийг хэлэлцэн үйлдэхээсээ тоохгүй байж магадгүй учраас «Вингейт Компанийн» агент, төлөөний хүн гэж ажиллахаар бодож байна. Үнэндээ тэр газрын жинхэнэ эзэн нь мань хүнийг гэж хэн ч нотолж чадахгүй. Тэгээд бирж дээр мөнгөн тэмдэгтийн ханш урьд хожид үзэгдээгүй их хэмээгдэх мэтийн ямар нэгэн чухал өөрчлөлт гарахыг л отох хэрэгтэй, тэр үед Фрэнк Каупервуд хөгөө өнгөрсөн эсэхийг үзүүлээд өгнө дөө. 

	— Тэд, түүнийг эхнэрийнх нь жижигхэн байшингийн өмнө буулгахад Каупервуд үүднийх нь бүдэг гэрэлтэй өрөө рүү ухасхийн оров. 

	1873 оны есдүгээр сарын арван наймны намрын нэгэн сайхан өдөр Филадельфи хотод дэлхий дахинаа үзэгдэж байгаагүй санхүүгийн туйлын их эмгэнэлт нүргээнт явдал гарчээ. Америкийн санхүүгийн хамгийн томхон газар бөгөөд Өмнөдийн гуравдугаар гудамжинд албан контортой, бас Нью-Йорк, Вашингтон, Лондонд салбар бүхий «Жей Күк Компани» гэдэг банкны газар гэнэт төлбөрөө зогсоож үүдээ хаасан байна. Америкийн нэгдсэн улсад болдог санхүүгийн хямралыг төсөөлөн мэдэх хүн тийм хэрэг явдлын дараа бирж дээр үүсдэг сандрал балмагдал ямар учир холбогдолтой болдгийг ухаарна. Түүн тухай түүхнээ 1873 оны балмагдал хэмээн ярилцах болжээ. Түүнээс уламжлан үүссэн тийм их үгүйрэл сүйрэл америкийн түүхэнд огт үзэгдээгүй ажээ. 

	Тэр үед Фрэнк Каупервуд гуравдугаар гудамжинд банкны зууч нэрээр буюу «Вингейт Компани» пүүсийн төлөөлөгч хэмээх нэрээр биржийн газраар ажил явуулдаг болсон байв. Дорнодын гяндангаас гарч ирснээс хойш өнгөрсөн хагас жилийн дотор Фрэнк Каупервуд нийтийн дотор биш ч гэлээ урьдын таних мэдэх хүмүүсийнхээ дотор санхүүгийнхээ харьцаа холбоог сэргээж амжсан байлаа. 

	Цаашилбал, «Вингейт К» пүүс өөдрөгөөр хөлжиж байсан явдал нь түүний таних мэдэх санхүүчдээсээ зээл авахад их тус болж байжээ. Өөрөө Умардын Хорин нэгдүгээр гудамж дахь жижиг байшинд эхнэрийн хамт суугаа нэртэй боловч үнэндээ Умардын арван тавдугаар гудамжинд нэг байр хөлсөлж аваад тэнд нь Эйлин байнга ирдэг байв. Фрэнк Лилиан хоёрын эв түнжин төдийгүй болсныг гэр орныхон нь мэдээд эвлэрүүлэх санаатай бага сага оролдож үзэцгээсэн боловч олигтой юм ер болсонгүй. Сүүлийн хоёр жилд элдвээр муугаа үзсэн Каупервудийн эцэг эх хоёр ямар ч гай гэнэт гарч ирдэгт баахан дасчихсан болохоор тэр тухай мэдээд нэлээд гайхаж байсан боловч нэг их эмзэглэсэнгүй. Харин хэдэн жилийн өмнө ийм юм болсон бол хамаагүй их эмзэглэх байсан биз ээ. Даанч тэд, амьдралынхаа адармаатай явдлаас зүрхээ авчхаад бүр хөдөлж чадахыг больж, гагцхүү сайн сайхан явахыг хүсэн залбирна. 

	Батлерынхны хувьд гэвэл тэд Эйлинийг яавал ч яаг гээд оролдохыг больжээ. Хоёр эрэгтэй дүү, Нора гурав нь нэгэнт бүгдийг дуулсан ч дуулаагүй юм шиг, үзсэн ч үзээгүй юм шиг байх болж. Өвгөнөө үхүүлж их гарз үзсэн, шашин мөргөлд гүнээ автсан эх нь охиныхоо хойноос хөөцөлдөхийг нэгэнт больжээ. Түүнээс гадна, Фрэнк, сэтгэлтэй хүүхэн хоёул урьд урьдыгаа бодвол их хашир болжээ. Харьцаа нь хэвээр байсаар боловч аль аль нь алхах гишгэх бүрээ эргэж харах болсон байв. Фрэнк, Эйлинийг аваад Өрнө зүг явахыг бодно. Филадельфид жаал хөлжиж арван түм хэрийн доллартой болоодохвол нь Филадельфийнхэн, ер нь дорно зүгийнхэн ирээдүйд асар том төв болно гэж ярилцах болсон тэр хязгааргүй уудам нутаг Чикаго, Фарго, Дулус, Сиукс-ситид очихыг хүснэ. Харин Каупервудийн эхнэр одоо хүртэл нөхрийнхөө салахыг зөвшөөрөөгүй, зөвшөөрөх ч янзгүй байсны улмаас Эйлинтэй гэрлэж болохгүй байсан боловч тэр хоёр тэглээ гээд гонсойхгүй байлаа. Хурим хийсэн ч хийгээгүй ч хамтаар амьдралаа зохиолоо гэж тэр хоёр боддог байна. Юү ч болтугай Эйлинийг аваад явчихвал цаг хугацаа улиран, удаан хугацаагаар тус тус байх болохоор эхнэрийн бодол өөрчлөгдөж магадгүй гэхээс өөр Каупервудэд горьдох юмгүй байлаа. 

	Каупервудийн цаашдын ажил амьдралд ихээхэн өөрчлөлт оруулах учиртай болсон тэр биржийн бачимдал балмагдал нь америк ард түмний бадрангуй үзэл ба улс орны урагш жолоогүй давших явцаас үндэслэн үүссэн буюу бүр тодорхойгоор яривал Жэй Күкийн ихэмсэг онгироо зангаас болжээ. Жэй Күк бол Филадельфид суралцаж тэнд хөлжин баяжаад улмаар тэр үедээ хамгийн том санхүүч болжээ. Тэр хүний шалгаран гарч ирсэн үүх түүхийг бид энд сөхөх хэрэгцээгүй биз ээ. Гагцхүү түүний өгч байсан заавар, түүний зохиосон аргаар америкийн засгийн газар хамгийн эгзэгтэй түгшүүртэй үедээ өмнөдийн эсрэг үргэлжлүүлэн явуулах дайн байлдаандаа чухалчлагдах мөнгө хөрөнгийг олж байсныг л дурдвал өөр олон юм өгүүлэх хэрэггүй. Филадельфид банкны асар том төв байгуулж Нью-Йорк, Вашингтонд томхон салбартай болсон тэр бээр иргэний дайн дууссаны дараа санхүүгийн суут ухаанаа чухам ямар салбарт зарцуулан ямар юм эрхэлдэг бил ээ хэмээн нэг хэсэг шийдэж ядан байсан ажээ. Дайн төгсөж энх тайван цагийн санхүүгийн асуудал гарч Америк тивийн нэг захаас нөгөөг хүртэл тавих төмөр замын ажилтай холбогдсон санхүүгийн ажил л хамгийн далайцтай нь болж иржээ. Номхон далайн нэгдсэн компани 1860 онд батлагдсан төмөр замыг нэгэнт тавьж байлаа. Тэр ажлыг санаачлагчдаас Умард, Өмнөд номхон далайн эргээр төмөр зам тавих янз бүрийн төлөвлөгөөг сэдэвлэн зохиож байжээ. Атлантын ба Номхон далайг ган замаар холбон нийлүүлэх, газар нутаг нь тэлж, бэхэжсэн шинэ улсын хошуу нутгуудыг төмөр замаар холбох буюу ялангуяа алт, мөнгөний уурхай голдсон уул уурхайн их ажил зохиох нь тэр үед агуу их ач холбогдолтой байжээ. Гэвч төмөр зам барих ажил хамгаас чухал байсан учраас төмөр замын хувь нийлүүлсэн үнэт цаас аль ч биржийн газар ханшаар давамгайлж байж. Нью-Йорк Төв, Хясаат эрэг, Вобаш, Төв Номхон далайн зам, ариун Толь, Ханнибал, Ариун Жозеф, Номхон далайн нэгдсэн зам, Охайо ба Миссисипийн төмөр замын үнэт цаас Филадельфид барьж хүртэлцэхгүй худалдагджээ. Тэр их ажлыг далимдуулан ашиг завшаан олж панз үсэргэж байгаад баяжсан, алдаршсан хүн олон бий. Дорно зүгт Корнелий Вандербильт, Жэй Гүлд, Дэннэл Дрю, Жэмс Фиш зэрэг, Өрнө зүгт Фэй, Крокер, Хэрст, Коллинс Хантинген зэрэг хүмүүс чухам тэр үес баяжиж уул овоо шиг ялгаран гарч ирсэн ажээ. Хүн хүнээс гоц шунаглан хөөцөлдөгчдийн нэг нь Жэй Күк байсан бөгөөд энэ хүнд Гүлдийн чоно шиг ов заль, Вандербильтийн туршлага мэдлэг байгаагүй боловч Америкийн хойд нутгийн ган замаар хэрж өөртөө мөнхийн дурсгал бий болгох санаа өвөрлөн зүтгэж байлаа. 

	Күк, тэр үед бараг атар байсан дээд нуурын баруун эрэг эдүгээ Дулус хотын байгаа тэр газраас эхлэн Колумби мөрний цутгадаг Номхон далайн эрэг хоорондох газар буюу өөрөөр хэлбэл Америкийн нэгдсэн улсын нутгийн бараг гуравны нэг, хойд хязгаар нутгийг хөгжүүлэх төслийг хамгаас илүү сонирхож байлаа. Тэнд төмөр зам тавьчихвал том том хот суурин үүсэж хөгжих нь гарцаагүй байв. Төмөр зам дайран гарах ёстой агсан Цохиот уулын хөрсөн дор янз бүрийн металлын ордууд элбэг бөгөөд тал хөндийн нутагт нь эрдэнэ шиш, буудай тариалбал туйлын их ургац гарна гэж үзэцгээж байсан үе билээ. Дулусэд тээвэрлэн ирсэн бараа таваарыг цааш нь хямд төсөр хөлсөөр их нуурууд болон Эри сувгаар дамжуулан Атлантын эрэг дагуу тээвэрлэж болох байжээ. Энэ бол тэр үед ухаж малтаж байсан Панамын сувгаас дутахгүй хүн төрөлхтөнд асар их ач холбогдолтой зүйл болох байлаа. Чингэж бодохоос Күкийн хорхой нь асаж, сэтгэл нь сэргэж байж. Засгийн газраас тэр төмөр замыг нэлээд богино хугацаанд барьж чадах байгууллагад төмөр зам тавигдах газрын хоёр этгээдэд ихээхэн газар нутаг олгох ёстой байсан учраас тэр нь томхон хөрөнгөтөн хэмээн нэр алдраа хадгалах бололцоо олгоно гэж Күк бодоод уг ажлыг хийх болжээ. Тэр ажлыг нь эсэргүүцэн шүүмжилж байсан хүн олон байсан боловч, сүүл сүүлдээ иргэний дайны үед засгийн газрыг санхүүжүүлж чадаад байсан хүн дөнгөх юм байлгүй гэлцээд амаа хамхицгаасан аж. Күк, өөрийнхөө сэдсэн ажлыг олон түмэнд маш их ашиг орлоготой гэж сурталчлаад санхүүгийн томхон концерноос туслалцаа авахгүй хэмээн төлөвлөөд хувь нийлүүлсэн тэмдэгт үнэт цаасаа шууд мах, боовны мухлагийн эзэд, лааны худалдаачин гэх мэтийн эгэл жирийн борчуулд худалдан эхлэх бодолтойгоор уг ажилдаа оржээ. 

	Тэр асар их олз омог олж болох ажил байлаа. Иргэний дайны үед Күк, засгийн газрын зээллэгийн сугалгааг шууд хүн амд зарах хурц ухаан гаргаж байсан маягаараа одоо мөн чингэж ажиллах байв. Умард Номхон далайн төмөр замын сертификатыг бас чингэж юү нь болохгүй байх бил ээ? Күк, хэдэн жилийн турш сүртэй их ажил зохиож зам тавих нутгийнхаа газар орныг судалж, зам барих олон хүнтэй отрядуудыг явуулж, байгалийн маш хүнд нөхцөл байдалд олон зуун бээр урт төмөр замын шугам тавьж, туйлын их хэмжээний үнэт цаасыг нэмэлт баталгаа хүүтэйгээр худалдаж байжээ. Хэрэв Күк өөрөө зам барих талаар туршлагатай болоод хэрэв уг ажлыг суут ухаантай ганц хүний удирдлагаар бүтээж болох байсан бол түүний үүдсэн тэр ажил нь хожим буй болсон шинэ удирдлагын үе дэх лүгээ адилаар амжилтыг олох байсан ажээ. Гэтэл тухайн хүнд бэрх үе, Европын капиталыг хаашаа ч хөдөлгөхгүй барьж, европын хөрөнгөтнүүдийг Америкт болж буй асуудалд ямар ч шонгүй болгосон Франц-Прусийн дайн атаа жөтөө, гүтгэлэг гөрдлөг, тэр болгон нарийн чадамгай биш байсан удирдлага энэ бүгдийн улмаас Күкийн ажил балран унахад хүрчээ. 1873 оны есдүгээр сарын арван наймны өдрийн арван хоёр цаг арван таван минутад «Жей Күк Компани» хэмээх банкны гэр бүл найман сая орчим долларын алдагдлаар, Умард Номхон далайн төмөр замын компани бүх оруулсан хөрөнгөөрөө буюу тавин сая гаруй долларын алдагдлаар дампууран унажээ. Тэр үеийнхээ томхон санхүүч төмөр замын ажил эрхэлсэн хамтын том үйлдвэрийн газар минут зөрөхгүй нэг өдөр сүйрэн унахад чухам ямаршуу юм болсныг төсөөлөхөд хэцүү биш ээ. «Үүлгүй тэнгэрээс санхүүгийн аянгат үер буулаа» гэж Филадельфийн «Прэсс» сонинд бичжээ. «Аагим халуун зуны өдрийн үдэд гэнэт цас орлоо гэхэд үнэмшмээр юм болов» гэж «Инквайэрт» дуу нийлүүлэн өгүүлжээ. Күкийн урьд хожид үзэгдээгүй их амжилтад хэтэрхий итгээд түүнийг юунд ч дийлдэхгүй гэж боддог байсан өргөн олон түмэн эхэн үедээ чухам юу гэгч болж буйг огт ухаарахгүй байжээ. Ганц ч хүн итгэхгүй байж! Жэй Күк дампуурлаа гэж үү? Хаанаас, яавч тийм юм болохгүй! Гэлцэнэ. Гэвч сүйрсэн нь үнэн байлаа. Нью-Йоркийн фондын Бирж мөн тэр өдөр хэд хэдэн дампуурлыг бүртгэн аваад ажлаа долоо хоног завсарлахаар хаажээ. «Лейк Шор4» хэмээх төмөр замын компани авсан нэг сая долоон зуун тавин мянган долларынхоо зээллэгийг төлж чадахгүй болжээ. Вандербилттэй холбоо бүхий зээллэгийн хувь нийлүүлсэн нэгдмэл нийгэмлэг хувь оруулагчдынхаа довтолгоог няцаасан хойно үүдээ хаажээ. Мөнгөнийхөө авдарт улсын найман зуун мянган долларын үнэт цаас хадгалж байсан Нью-Йоркийн зээллэгийн үндэсний нийгэмлэг түүгээрээ ганц ч доллар олж авч чадахыг болиод төлбөрөө зогсоожээ. Ингээд хүн болгон муу ёрлож, элдэв үнэн худал илүү үг хот даяар тархжээ. 

	Тэр сүйрлийн тухай Филадельфид хамгийн түрүү ирсэн мэдээ нь Нью-Йоркийн биржийн төлөөлөгчдийн газраас биржийн хорооны нэр дээр ирсэн цахилгаан утас байсан бөгөөд тэр нь: «Жэй Күк Компани» дампуурсан тухай цуу үг явна. Хариу?» гэсэн үгтэй байжээ. Түүнд итгэх хүн байгаагүй учир хариу цахилгаан бичигдсэнгүй. Тэгнэ гэж хэний ч ухаан бодолд багтахгүй байж. Биржийнхэн дэмий худал мэдээ гээд огтхон ч анзаарсангүй. «Жэй Күк» компанийг амжилт олно гэж итгээгүй, ер нь үнэт цаасыг хүн амд шууд худалдсан аргыг нь олигтой арга биш гэж үзэж байсан Каупервуд л тэр сүйрэл гарлаа гэсэн мэдээнд илтгэсэн цорын ганц хүн байсан байж мэднэ. Нэг удаа сонирхон лавласан нэг хүнд хариу өгөхдөө тэр компанийн ажиллагааг сүрхий сайн шүүмжилж бичихдээ Умард Номхон далайн төмөр зам барих мэтийн тийм аварга том ажлыг банкны ганц гэр бүл буюу ганц хүн толгой даан хийнэ гэдэг бол хэзээ ч хүрэх зүйл биш учраас энэ бол осолтой ажил гээд «тэр төмөр зам барих газар нутгийн цаг агаар, хөрс, ой модны чанар, эрдэс баялаг гэх мэт нь Жэй Күк болон түүний түнш нарын амаар тийм ч ер бишийн гэдэгт би хэрхэвч итгэхгүй байна. Түүнчлэн тэднийх гаргаж худалдсан асар их үнэт цаасныхаа хэртэй ашгийг одоо буюу ойрын ирээдүйд олно гэж би бодохгүй байна» гэжээ. 

	Биржийн газар зарлаастай байсан тэр цахилгааныг Каупервуд уншиж үзмэгцээ «Жэй Күк компани» үнэхээр сүйрэн дампуурснаа хүлээвэл чухам юү болох тухай бодож эхэлжээ. 

	Тэгж удаан бодохын хэрэгцээ ч гарсангүй. Самбар дээрх тэр анхны цахилгааны хажууд «Нью-Йорк, есдүгээр сарын арван найман» «Жэй Күк Компани» төлбөрөө зогсоов» гэсэн бас нэг яаралтай цахилгаан хадагдсан байлаа. 

	Каупервуд үнэндээ итгэж ядан байж. Их сайхан бололцоо бий боллоо гэж бодохоос хөл нь газар хүрэхгүй баярлав. Тэр их алдар цуутай банкны гэр бүлийн байдаг гуравдугаар гудамж дахь 114-р байшин руу бусад биржийн зуучлагчдын хамт санд мэнд харайлгажээ. Үнэн худлыг нь бүр нүдээрээ үзэж дотроо онгойлгохыг хүсжээ. Өнөөх биеэ барьж тайван байдаг хүн маань бүр ичиж зовохыг ч мэдэхээ байгаад явган харайсан байна. Хэрэв үнэн бол нэр нь гарах нь тэр! Энд тэндгүй бачимдан сандарч, маш их сүйрэл болно. Үнэт цаасны үнэ ханш жигтэйхэн буурна. Ийм явдлууд болоход яг тэнд нь байх хэрэгтэй. Дүү нараа, Вингейтийг ойрхон байлгаж, хэзээ юү худалдах, худалдан авахыг нь зааж өгөх юм шүү; одоо ч миний нар гарлаа! гэж Каупервуд бодоод баярлана. 

	
Тавин есдүгээр бүлэг

	«Жэй Күк Компани» хэмээх банк нь маш дорвитой газар мөртөө улаан тоосго, саарал чулуугаар өрж барьсан дөрвөн давхар балтгар намхан, үзэмж хийц муутайхан байшинд байдаг ажээ. Хэзээ ч тийм сайхан үзэмжтэй байшинд байсангүй. Каупервуд түүгээр урьд зөндөө л очдог байж. Эргийн болдог дээрээс бохирын хоолойгоор дамжин орж ирдэг тохойн чинээ голигор харх хулганууд өрөө тасалгаануудаар нь амгалан тайван гүйлдэнэ. Гэрэл гэгээ, агааржуулалт муутай өрөө тасалгаанд нь олон тооны данс тооцооны ажилтан данс бичигтэйгээ ноцолдон бөгс эргэх зайгүй сууна. «Жэй Күк» компанийн хөрш, Каупервудийн хуучин найз Дэвисоны толгойлсон Жерардын үндэсний банк мөн тэр гуравдугаар гудамжинд санхүүгийнхээ асар их ажлыг урьдын адил амжилттай явуулсаар буй ажээ. Каупервудийг тийнхүү гүйж явтал дүү Эдвард нь Вингейтээс хэлүүлсэн үгийг хүргэх гэж Биржийн газар луу явж байгаад яг тааралдахад Каупервуд:

	— Бушуухан буцаад Вингейт, Жо хоёрыг олоод ир. Өнөөдөр маш чухал юм болох гэж байна. Жэй Күк сүйрээд байна гэв. Эдвард үг дуугүй буцаад харайлгав. Каупервуд «Жэй Күк» банк дээр хамгийн түрүүн гүйж хүрсэн хүмүүсийн нэг байлаа. Түүний олонтоо орж гарч байсан нүсэр царсан хаалга нь хаалттай байхыг үзээд ихэд гайхан тэнд наасан зарлал бичгийг нь уншвал:

	 

	1873 оны есдүгээр сарын 18.

	ОЛОН ТҮМЭНД ЗАРЛАХ НЬ:

	Авсан зээлээ төл гэж бидэнд гэнэт шаардсан учраас манай пүүс төлбөрийн ажлыг түр зогсоох болсондоо харамсаж байна. Ойрын хэдэн өдрийн дотор бид, зээлдүүлэгч нартаа өөрийн ажил байдлын талаар зарлан мэдэгдэх болно. Тэр хүртэл та бүхэн тэвчин хүлээзнэхийг л бид гуйх байна. Манай үндсэн хөрөнгө, авлага маань ер зээлээсээ илүү гарна гэдэгт бид итгэж байна.

	Жэй Күк Компани

	 

	гэсэн байлаа. 

	Каупервудийн нүдэнд баярын цог жавхаа гялсхийх шиг болж, бусад олон хүний хамт биржийн газар луу буцан харайлгахад мэдээ сэлт авах гэсэн нэгэн сонин сурвалжлагч өнөөх нүсэр хаалгыг нь балбахад гурвалжин хэлбэртэй цонхоор хаалгачин шагайж Жэй Күк гуай гэр лүүгээ явчихсан өнөөдөр хүн хүлээж авахгүй гэв. 

	Энэ удаагийн сүйрлээр Каупервуд сүйрэх биш, харин хөлжих ёстой байсан учир: «Одоо би хариугаа авна. Өөрт байгаагаа бүгдийг нь хуу худалдана» гэж бодно. 

	Чикагогийн түймрийн улмаас үүссэн сүйрлийн үеэр өөрийгөө хамгаалахын тулд ихээхэн тооны үнэт цаасыг авч хоцрох хэрэгтэй болоод худалдаалж чадаагүй юм. Одоо бол үнэндээ базаах юм алга, арай чарай гэж хураасан долоон түм таван мянгахан доллар юү шалих вэ. Бурхан минь! бүтэлгүй боллоо ч гэсэн алдах юм алга, гагцхүү «Вингейт» пүүсийн хуучин сайн нэр хугарна биз, энэ ч яамай. Харин одоо энэ пүүсийн нэрийг барьж төлөөлөгчийн хувьд баахан арилжаа хийж хийж их хөрөнгө олж авдаг хэрэг гэж тэр баяжих юм бодож байхад ихэнх хүмүүс одоо үхлээ гэж айцгаана. Хоёр дүү, Вингейт гурваа зааварлан ажиллуулав. Хэрэг болж гэм бас ганц хоёр төлөөлөгч олж авна. Бүгдийг худалдаад л байх, бүр өөрийнх нь ханшнаас арав, арван тав, хорь, тэр ч бүү хэл хорин таван хувиар хямд худалдаад л бай гэх болно: Ийм дэндүү зоригтой мэт аргаар зах зээлд даралт үзүүлэн, гэнэн, хаширгүй нэгийг нь урхиндаа оруулж, хулчгар нэгийг нь айлгаж байгаад дараа нь өөрийнхөө алдаж зарсныг нөхөх, дээрээс нь ашиг хонжоо олохын тулд бүр ч хямдхан үнээр худалдаж аваад байдаг хэрэг. 

	Тэр сүйрэл энд тэндгүй үүсэж, удаан хөлтэй юм болохыг мань хашир зөгнөн мэдлээ. Умард номхон далайн төмөр замын компани гэдэг бол зуун саяын хөрөнгөтэй айл. Түүний мэдэлд жижиг банкны эзэд, худалдаачин, санваартан, өмгөөлөгч, их эмч, бэлэвсэн авгай нарын зэрэг олон зуун мянган хүний хадгаламжийн мөнгө тус орон даяар орших янз бүрийн байгууллагын хөрөнгө мөнгө байсан юм. Тэд бүгдээр Жэй Күкийн үнэнч шударга, ажилч хичээнгүй чанарт нь итгэжээ. Каупервуд нэг газар Чикаго хотын шатаж буй зурагтай ямар нэгэн төсөө бүхий газрын зураг дээр Күкийн мэдэлд буй асар их газрыг харуулахын хамт Умард номхон далайн төмөр зам ороож гарсан их нутгийг нь зурсан тийм их гоёмсог төсөл зураг байхыг олж үзсэн удаатай. Тэр нь Дулус хотоос эхлэн (доктор Проктор Ногт, Их хурал дээр хэлсэн үгэндээ тэр хотыг «Цэнгэг тэнгисүүдийн нийслэл хот» гэж ёжлон нэрлэсэн байж) Цохиот уулс, Миссури мөрний эх авсан газраар дамжин Номхон далайд тулсан байж. Күк, засгийн газрын бэлэг болсон тэр мянга дөрвөн зуун миль үргэлжилсэн асар уудам нутгийг эзэмшиж буй дүр үзүүлж байгааг Каупервуд ойлгосон байна. Гэвч тэр бол зөвхөн эзэнгүй их нутаг хэвээр байжээ. Тэнд алт, мөнгө, зэсийн орд байж мэднэ. Газрын хөрс ашиглаж болохуйц буюу ашиглаж болохуйц болгож байжээ. Харин одоогоор ямар ашиг байна? Одоохондоо бол тэнэг хүмүүсийн тархи толгойг л жаал зовооход хэрэгтэй юү гэхээс өөр хэрэггүй ажээ. Тэр нутаг газрыг хүн эзэмшин сууж чадаагүй одоо хүрч, эзэмштэлээ бас нэлээд жил өнгөрөөх амой. Тэр төмөр замыг бариулах гэж олон мянган хүн мөнгө хөрөнгөө өгсөн хэрэг, тэгэхлээр Күкийнх сүйрвэл тэр олон амьтан бас л сүйрч таарна. Сүйрэх нь ч сүйрчээ тэднийх. Хэлмэгдэх олон хүний гашуудал харамсал, уур хилэн учиргүй их болно. Хүн хүндээ үл итгэх, айж сандрах явдал олон хоног сараар үргэлжилнэ. Одоо Каупервудийн хүлээж байсан цаг, удаан мөрөөдсөн тэр өдөр нь иржээ. Шөнийн хүйтэн тэнгэрт гялтганах оддын дор мярайн гэтэж яваа чоно адил мань эр, эгэл гэнэн хүмүүсийн нүүр царайг ширтэн харахдаа эд нар, юм мэдэхгүй гэнэнээсээ болж мөн ч баларна даа гэж бодно. 

	Каупервуд тийнхүү биржийн газар яаруу сандруу буцан очиж хоёр жилийн өмнө үзэлцэж байгаад дийлдэж байсан яг тэр өрөөндөө орж очвол Вингейт, дүү нар нь ч ирээгүй байхлаар өөрөө гартаа таарсан бүхнээ худалдаж гарчээ. Хөл үймээн гэж учраа алдсан байлаа. Балмагдан сандарсан биржчингүүдийн даалгавраар юутай хуйтай нь худалдаж худалдаж орхиод эцэс сүүлд нь худалдаж авах зорилготой төлөөлөгч, зарц, залуус тал талаас дайран орж ирж байв. Панз наймаа хийхэд зориулсан янз бүрийн босоо ширээ биржчин, зуучдын хөл хөдөлгөөнд үрэгдэх дөхөн тар няр хийнэ. «Жэй Күк», «Кларк» Жерардын үндэсний банкны болон бусад байгууллагын гадаа үүдэнд маш олон хүн цугларан хурсаар байв. Хүн болгон юу болсныг мэдэх гэж нааш яаран, хадгаламжид өгсөн мөнгөө авах юм уу, ашиг сонирхлоо хамгаалах гэж яарна. «Жэй Күкийг» сүйрэн унасан гэж хашхичин байсан сонин зарагч жаалыг цагдаа баривчилсан боловч тэр их гайт явдлын тухай мэдээ нь тал газар гарсан түймэр шиг хурдан тарж байв. 

	Тэр бачимдан балмагдсан хүмүүсийн дотор Каупервуд л маш тайван, огт жишимгүй байна. Тэр бол гяндангийн өрөөнд өдөрт арван ширхэг сүлжмэл сандал хийх ажлаа ёсчлон гүйцэтгээд харх хулганад занга тавьж, жижигхэн цэцэрлэгт гав ганцаар, чив чимээгүй байдалд юм хийдэг байсан өнөөх л Каупервуд шүү дээ. Одоо харин, хийморь нь сэргэж, дорвитой золбоотой байна. Хуучин таньж мэдэх хүмүүстээ итгэл хүндийг олохын тулд биржийн газар нэлээд хугацаагаар ажиллачихсан байлаа, тэр Каупервуд, бужигналдан үймцэх бөгөөд хоолойгоо сөөтөл хашхиралдах олны дотор дайран ороод хэн хүнээс олон тооны үнэт зүйлсийг туйлын хямд үнээр зарахаар зарлахад биржийн ханшны зөрөөгөөр баяжих гэсэн цөөн тооны хүмүүсийн хорхойг аргагүй л асаажээ. Сүйрэл зарлагдах яг тэр үед Нью-Йорк Сэнтралын үнэт мөнгөн тэмдэгт 104 7/8, Род-Айлендынх 108 7/8, Вестерн Юнионых 91, Вобешийнх 70 1/4, Панамынх 117, Төв номхон далайнх 99, Сент-полийнх 51, Ханнибал, Сент-Жоуф хоёрынх 48, Баруун хойд пүүсийнх 63, Номхон далайнх 26 ¾, Охайо-Миссипийнх 38 3/4-аар тус тус үнэлэгдэж байлаа. Каупервудийн далдуур хамсан ажиллаж байсан пүүст тэр үнэт цааснаас их олон байсангүй. Хэн ч худалдаж эхлээгүй байхад мань эр авъя гэсэн хүн бүрд хорхойг нь асаах төсөр үнээр худалдаад эхэлсэн байлаа. 

	«Нью-Йорк Сентралын таван мянгыг ерэн ес, ерэн найм, ерэн долоо, ерэн зургаа, ерэн тав, ерэн дөрөв, ерэн гурав, ерэн хоёр, ерэн нэг, наян есөөр» худалдана гэж тасралтгүй хашхирч байлаа; хэрэв удаашраад байвал Род-Айленд, Панам, Төв номхон далай, Вестерн Юнион, Баруун хойд, Номхон далайн пүүс гэх мэт бусдын үнэт цаасыг худалдаж байлаа. Том тасалгаанд өөрийн дүү... Вингейт хоёрын яаруу орж ирж байгааг харчхаад тэр хоёрт чухал заавар заалт өгөх гэж түр дуугай болов. 

	Каупервуд:

	— Хүн авдаг л юм бол худалдаад бай, одоохондоо ханшнаас нь арван таван хувиас доогуур худалдаж хэрэггүй шүү, харин үүнээс хямд үнээр худалдаж байгаа бүхнийг худалдаж аваад байгаарай. Эдвард минь, чи, хотын төмөр замынх ханшнаасаа арван таваас доошгүй хувиар буух нь уу, сайн ажиж байгаарай; Жо, чи, миний дэргэдээс бүү холд, миний ав гэснийг л худалдаж аваад байна шүү гэж нам дуугаар хэлэв. Яг үдийн нэг цаг хагас болж байхад биржийн хорооны нарийн бичгийн дарга жижигхэн тагт дээрээ гарч ирээд:

	— «Кларк Компани» төлбөрөө дөнгөж сая зогсоолоо гэж зарлав. Нэг цаг дөчин таван минут болоход тэр бас:

	— «Тай Компани» үүдээ хаахаас замгүй болсныг зарлав. 

	Хоёр цагт нарийн бичгийн дарга:

	— Филадельфийн үндэсний нэгдүгээр банк одоохондоо төлбөрөө зогсоохоос аргагүй болсноо мэдэгдэхийг биднээс хүсэв гэлээ. 

	Одоо ч гэсэн урьдын адилаар тийм нэг зарлал хийсний дараа шуугианыг намжаах гэж хонх дэлдэх боловч бужигнагч олон бүгдээр:

	— Цө-цө-цө хэмээн гаслалдана. «Тай Компани» гэсэн нэрийг Каупервуд сонсоод түр зогсосхийснээ «тэрний хөг ингээд өнгөрдөг байжээ» гэж бодож байснаа ажлаа үргэлжлүүлэв. Биржийн ажиллах цаг дуусан хаахад Каупервудийн пальто нь урагдсан, зангиа нь хазайчихсан, захных нь товч уначихсан, малгай нь алга болсон байв, гэвч өөрөө сэргэлэн тайван, өчүүхэн ч тэвдсэн янзгүй чихэлдсээр гарч ирээд дүүтэйгээ тааралдаж:

	— За, Эди, ажил бүтэмжтэй юү? гэж асуув. 

	Цаадах нь мөн л хувцас хунараа уруулчихсан, талхигдаж ядарсан харагдана. Эдвард:

	— Ай бурхны минь аврал, энэ насандаа ийм юм үзсэнгүй. Чармаа нүцгэн үлдчих дөхлөө шүү гэнгээ ханцуйгаа засаж байна. 

	— Хотын төмөр замынхыг амжуулав уу? 

	— Таван мянга орчим ширхгийг авсан. 

	— За одоо «Гринд» очно оо. (энэ бол тэр хотын хамгийн дөмөг зочид буудал юм) Дуусах болоогүй шүү. Тэнд панз наймаа үргэлжилнэ гэж Каупервуд хэлээд Жорж, Вингейт хоёроо олж аваад хамт явцгаалаа. Зуур замдаа тэнд хэчнээнийг худалдаж авсан, хэчнээнийг худалдсан дүнгээ бодож үзэв. 

	Үнэхээр, тэр үймээн үдэш орой болтол намжсангүй. Хэрэг явдал нааштай эргэж юу магад гэж горьдсон үй олон хүн гуравдугаар гудамж дахь «Күк Компани», бусад банкны үүдээр эргэлдсээр байлаа. Есдүгээр сарын арван наймны орой хамаг гудам, үүдний өрөөнүүдээр нь банкны эзэд, биржийн зуучид, панзчид пиг дүүрсэн «Грин» зочид буудал биржийн гол эздийн маргалдан үймэлдэх төв болон хувирчээ. Үнэндээ бирж бүхэл бүрэлдэхүүнээрээ тэнд шилжээд ирсэн байв. Маргааш яах бол? Одоо хэнийх сүйрэх бол? Мөнгө хаанаас орж ирэх бол? гэж хүн болгон толгойдоо бодож ам амандаа ярина. Тэднийх эднийх дампуурлаа гэсэн шинэ шинэ мэдээ Нью-Йоркоос ирсээр байв. Банк, трестүүд, усан шуурганы үеэр орвонгоороо оглорон унах адил сүйрэн дампуурсаар ажээ. Каупервуд нүдэндээ өртсөн бүхнийг үзэж, чих дэлссэн бүхнийг сонсон, биржийн газарт зохимжгүй гэж тооцогддог гэрээ хэлэлцээр, бас бус хүмүүсийн хийдэг л гэрээ хэлэлцээрийг хийж байлаа. Молленхауэр, Симпсоны төлөөний хүмүүс хажуугаар нь эргэлдэж байхыг хараад эднээс чинь ингэсхийгээд жаал юм салгачихдаг хэрэг гэж бодоод баярлана. Ямар нэгэн төмөр замыг эзэмшиж чадахгүй ч гэсэн чингэж чадах мөнгөтэй болж болохоор санагдана. Нью-Йоркоос бусад хотоос ирж байсан мэдээ сэлт, дам үгнээс үзвэл хуучин хэвийн байдалдаа амархан орно гэж бодож байсан хүмүүст адгийн муу нөхцөл байдал бүрдэж байгааг мэдэж авчээ. Каупервуд тэндээс явахгүй ганцаар үлдэхэд, үүр нэгэнт цайж эхэлжээ. 

	Баасан гараг болж тэр өдөр өдий төдий явдал тохиолдлоо. Бас нэг «Хар Бямба гараг» болох нь уу? Өглөө хүн амьтан дөнгөж сэрэх цаг болж байхад Каупервуд, Вингейтын конторт ирэхдээ тэр өдөр юү юү хийхээ урьдаас нэгд нэггүй бодож төлөвлөөд, хоёр жилийн өмнөх сүйрлийн үеийнхээс огт өмнөө сэтгэгдэлтэй байв. Өчигдөр хэдийгээр санамсаргүй гэнэтийн тохиолдол их байсан боловч нэг зуун тавин мянган доллар олж, өнөөдөр илүү биш гэхэд мөн төдийг олох ажээ. Өчнөөнийг олно гэж урьдаас хэлэх аргагүй, харин өөрийн хэдэн хүнийг сайн нямбай, үгнээсээ гажаа нь үгүй ажиллуулах л хамгийн чухал гэж дотроо бодно. Бүр иргэний дайны үед Күктэй үнэнчээр хамтран зүтгэж байсан «Фиск, Хэч хоёр» гэдэг пүүс сүйрэн дампуурсан тухай зарлал гарахад одоо нэгэнт үгүйрснээ өглөө эрт мэдсэн хүн олон боллоо. 

	«Фиск, Хэч хоёр» гэдэг банк өглөө үүдээ нээгээд арван таван минут төдий болох хугацаанд нэг сая таван зуун мянган доллар нэхэгдэхэд үүдээ тэр даруй хаахаас өөр замгүй болжээ. Хүмүүсийн ярилцахыг дам сонсвол тэр банк, Коллинс Хатиноны толгойлдог Төв номхон далайн Төмөр замын Компани, Чезапик-Охайоийн төмөр замын захиргаанаас болж сүйрлээ гэлцэнэ. Зээллэгийн хувь нийлүүлсэн нийгэмлэг хувь оруулагчдынхаа даралтад нэлээд удаан тэсэж байлаа. Нью-Йоркад шинэ шинэ пүүс сүйрч буй тухай мэдээ ирэх бүр бачимдал сандралыг улам ихэсгэж Каупервудэд улам өлзийтэй болж байв. Каупервуд өөртөө байсныг бүгдийг нь түрүү худалдаж авсан үнэнээсээ нэлээд үнэтэй зарчхаад дахин хямд үнээр худалдан авч байлаа. Арван хоёр цаг гэхэд зуун мянган доллар цэвэрлээд гурван цагийн алдад бас хоёр зуун мянган доллар нэмсэн байлаа. Гурваас долоон цаг хүртэл ажлаа цэгцэлж аваад долоогоос шөнийн нэг цаг хүртэл (хэл дээр идэх юм тавилгүй) зүтгэсээр мэдээ сэлт цуглуулан дараа өдөртөө бэлтгэжээ. Бямба гарагт Каупервуд урьд өдрийн нэг адил ажиллаж Ням гарагт ажлаа цэгцлээд Даваа гарагт маш шаргуу ажиллалаа. Даваа гарагийн үдийн гурван цагийн алдад тооцоо хийж үзэхэд алдагдал байж болох буюу найдвартай биш байж мэдэх зүйлсээ хасаад үзсэн ч дахин саятан болсон нь тодорхой байв. Ирээдүй нь тодорхой, шулуун замдаа орсон байлаа. 

	Бичгийнхээ ширээний ард суугаад цонхоороо харвал Гуравдугаар гудамжаар биржийн зууч, төлөөний хүмүүс, тэвдэн балмагдсан хувь нийлүүлэгчид мөн л хөлхөлдсөөр байна. Каупервуд Филадельфи хот болон амьдралынхаа тухай бодохдоо эндээс холдож өгөх өдөр нэгэнт болжээ гэж ухаарав. Энд буюу хаана ч очсон биржийн зууч болохыг бүр больё гэж шийдлээ. Хоёр жилийн өмнө өөрийг нь үгүйрүүлж байсан Чикагогийн гал түймэр, одоо энд болж буй сүйрэл дампуурлыг үзээд, биржийн ажил болон Филадельфи хотыг бодохоос ой гутна. Энэ газар жаргаж явсан цаг буй авч бас маш их зовж үзсэн. Шорон оронд орж явсан болохоор өөрийнхөө хүссэн хүмүүсийн эгнээнд оръё гэх нь ээ зам нь хаалттай байна. Одоо нэгэнт Филадельфийн том хөрөнгөтөн нэрээ олж аваад хэрэг цагаадсан (гэмт хэрэг хийгээгүй гэж бусдад үнэмшүүлэхийг хүсдэг байсан юм) болохоор Филадельфийг орхиж шинэ газар очиж азаа турших хэрэгтэй болжээ. 

	«Хэрэв би эндээс эсэн мэнд мултарвал дуусах нь тэр. Өрнө зүг явж өөр ажил оролдоно» гэж бодоод хотын төмөр зам, газрын панз, ямар нэгэн том үйлдвэр, аль эсхүл ашигт малтмалын уурхайн ажлаар оролдож болох юм. Харин хууль дүрмийн дагуу явах юм шүү гэж бясалгаж байснаа босож:

	«Би хал үзэж хашир суусан хүн. Урьдынхаасаа ч дутахгүй баян хүн боллоо. Нас сүүдэр бараг хэвтээ. Нэг удаа хүнд чадагдлаа, дахиад гонж» гэж бодов. Ажил хэргээ урьдын журмаар залган явуулахыг Вингейттэй ярилцаад хамаг хүч чадлаа дайчлан зүтгэхийг эрмэлзэж байв. Харин «Би чинь саятан хүн. Эрх чөлөөтэй хүн. Дөнгөж гучин зургаатай идэр залуу хүн. Замын минь хүзүү мөн ч урт даа» гэсэн баярт бодол тархи толгойд нь байн байн орох ажээ. 

	Ингэж бодоод, ирээдүйд хэрхэхээ ярьж хөөрөхөөр Эйлин дээрээ очсон байна. Түүнээс хойш дөнгөж гурван сар өнгөрөхөд залуу саятан хөрөнгөтөн маань Пенсильванийн уул, Охайо, Индианы тал газраар хурдлан давхих галт тэргэнд Өрнийг зорин явах бөгөөд нас залуу, хөрөнгө зузаан, бие эрүүл чийрэг боловч ирээдүйн тухай их л санаашран бодлогошрох амуй. Нутгаа орхиж гарахын өмнө сайн бодож шинжиж үзэхэд өрнө зүг өдий төдий боломж буй мэт санагджээ. Каупервуд, Нью-Йоркийн тооцооны танхимын мэдээ, түүнчлэн янз бүрийн банкны тооцоог нарийвчлан судалж үзээд алт мөнгө хаашаа их гүйдэлтэй байгааг ажвал өрнө зүг, Чикагогийн зүг асар ихээрээ урсаж байгааг олж мэдсэн байв. Өөрөө санхүүгийн ухаанд яггүй хүн болохоор алт тийшээ урсана гэдэг ямар учир холбогдолтойг андахгүй мэднэ. Алтны цутган орох тэр газар ажил буцалж, юм бүхэн сэргэн бужигнаж, хөл хөдөлгөөн үүснэ. Одоо, өрнө нутагт очоод юунд хүрч чадах аз хийморио туршихыг хүснэм билээ. 

	Дулуст залуу санхүүч гэнэт гялалзан гарч ирээд Чикаго-д «Фрэнк Каупервудийн Компани» гэсэн хаягтай бөгөөд өрнө зүгт хураан авдаг асар их буудайн нөөцийг борлуулах ажил эрхэлсэн үр тариа-комиссын контор гэгч буй болоод анхныхаа болгоомжтой алхмыг хийх болсон хоёр жилийн дараах тэр үед Каупервудийн эхнэр нь өөрөө хэл яриа гаргалгүй салах зөвшөөрөл өгсөн бололтой. Тэр хүүхэн Филадельфидээ хуучин хэвээр байв. Тэр хугацаанд зовж зүдэрсэнгүй ээлтэй байсаар хөрөнгө мөнгө нь овоо арвижиж, өнөөх Баруун Хороололдоо дахин очиж дунд гарын дорвитой чинээлэг улсын суудаг аятайхан гоёмсог байшинд орсон нь эгч дүү нарынхаа нэгэнтэй хөрш болжээ. Эдүгээ тэр авхай шашны сурталд дахин ихэд бишрэх болсон байж. Хоёр хүүхэд — Фрэнк, Лилиан хоёр нь хувийн сургуульд суралцаж орой бүр эх дээрээ ирнэ. Гэр орны нь ажлын гол нурууг «Угааш» хочтой өвгөн негр нугалж өгсөөр буй. Ням гараг бүр Каупервуд өвгөн хөгшин хоёр Лилианыгаа эргэж ирдэг заншилтай байж. Тэр хоёр эд мөнгөөр дутагдаж гачигдахын зовлонгүй болсон авч урьдын аз жаргалтай явсан цог золбоо нь унтраад нэг л их доромж, ядарч туйлдсан царайтай байх ажээ. Каупервуд өвгөн, жижиг алба хаан мунгинаж явахгүй байж болох хөрөнгө чинээтэй хэр нь хийморь нь үхэж, учиргүй их өтлөн, уруу царайлан унжийн гиюүрэх болжээ. Урьдын цагт хүн амьтанд нэртэй төртэй олонд хүндтэй явсан цагаа бодохлоор одоо огт өөр хүн болсон санагдана. Зориг нь мохож хүсэл нь мөхөөд, үхэх цагийг хүлээн суух ажээ. 

	Эдүгээ хотын ус хангамжийн газар алба хаах болсон Анна Каупервуд Аделайда бэргэн эгчийнхээрээ хааяа орж гарна. Тэр хүүхэн амьдралын элдэв хувь тавилангийн тухай эргэцүүлэн бодох бөгөөд ахынхаа явдлыг сонирхон ажихад тэр нь энэ хорвоод бусдыг оройлон явах заяатай юм шиг санагдавч учрыг нь үл ухаарна. Түүнтэй холбоо хэлхээ бүхий байсан улс амьтан түүний хөлжин баяжихад эсвэл өөдөлж, эсвэл унах юм. Ер нь энэ хорвоод ёс суртахуун, шударга ёс гэгч ямар байдгийг ухааран үл чадна. Хүн бүгдийн мөрдөн явбал зохих ерөнхий зарчим буй буюу, буй хэмээн хүмүүс ярих боловч тэдгээрийг баримтлахаасаа гажих нь л лавтай их санагдана. Ах нь лавтай мэдээж ёс зүйн дагуу явахгүй мөртөө дахин дэгжин дээшилдэг байна. Тэр ямар учиртай вэ? хуучин эхнэр нь түүний үйл явдлыг өөчлөн загнах атлаа хишиг буяныг нь хүртсээр байх. Өнөөх ёс суртахуун чинь аль вэ? 

	Батлерын охин Эйлин, Каупервудийн алхах гишгэх бүрийг, хаана байж, юү бодож хүсэж явдгийг нь мэддэг байж. Эхнэрээсээ салснаас хойш удалгүй, Каупервуд өвлийн нэгэн өдөр Эйлинийг аваад Филадельфид явсан байна. Урьд нь очиж суусан тэр шинэ газраасаа ирүүт очуут байжээ. Эйлин эхдээ (эх нь Норагаа бараадах хүсэлтэй байж) ам нээж урьдын өнөөх санхүүчдээ сэтгэлтэй болж түүнд очих хүсэлтэй байна гэхэд тэр настай хөгшин «ингэж үнэнээ хэлж байгаа нь их юм даа» гэж бодоод тэг тэг гэжээ. 

	Тийнхүү Эйлин удаж дассан хуучин ертөнцөөсөө харьцаа үүрд тасалж, Каупервудийн хэлснээр Филадельфийг дагуулахгүй сайн сайхан ирээдүйг заяах Чикаго хотноо одоо очиж суух болов. 

	— Ингэж тийшээ очих нэг өдөр ирдэг л юм байна, мөн сайхан аа гэхэд Каупервуд:

	— Ямар ч гэсэн олз омогтой доо гэв. 

	
Myctеroperca Bonасi-ийн тухай

	Шинжлэх ухаанд Myctеroperca Bonаci энгүүн хэлэхэд далайн хар алгана гэдэг нэг төрөл загасны талаар дээр дурдсан лугаа холбогдуулан, ер нь сайн мэдэж авбал зохимжтой тул хэдэн үг дурдъя. Тэр бол жин нь голцуу нэг зуун тавин пүү хүрдэг бөгөөд орчин тойрондоо гайхалтай сайн зохицож чаддаг учраас энх тунх удаан насалдаг загас юм. Бидний бүтээлч хүч хэмээн сайн сайхан бүхнээр бодож явдаг тэр нэгэн алимад зүйл маань бидний бодлоор энэ хорвоогийн амьдралыг шударга ёс, сайн үйл хоёрын эрхэнд өгөх ёстой билээ. Гэтэл байгаль хар алганыг их учиртай бүтээжээ. Цааш нь холхон яваад харвал түүнд хүрэх нь үгүй боловч төстэй амьтад байхыг олж үзнэ; увайгүй ялааг урхидах тороо нэхэгч аймшигт аалз, гоолиг улаан дэлбээгээ дэлгэн сайхан өнгөөрөө хуурч, орж ирсэн амьтныг залгидаг Drosеrа (Уст хиг), умардын гайхамшигт туяа адил тэмтрүүлээ сунгаж байгаад тэр өнгөт хавчилганд орсон бүхнийг тамлан тарчлаадаг солонголог далайн залхаг мэтийг олж үзнэ. Хүн өөрөө өөртөө нүх малтаж, урхи тавьж байдгаа мэддэггүй юм. Хөл нь амьдралын адармаат явдлын хавханд орчихсон байхад нүд нь нөгөө хуурамч юм руугаа тэмүүлсээр байдаг. 

	Ногоон усныхаа харанхуй ертөнцөд хөвөн явах Мусtеrореrса бол байгалийн бүтээлч суу нь, сайны ул үндэсгүйн тод нотолгоо юм. Арьсныхаа өнгө будгийн хүчээр хүний ухаан бодолд багтамгүй хуурмаг чанар үзүүлж чаддаг нь бусдыгаа ноёлох түүний чадлын үндэс ажгуу. Цахилгаан механикт их амжилт олсон бид үзэгчдийн өмнө олон сайхан зургуудыг нүд ирмэхийн зуур сольж, гэнэт буй болоод гэнэт алга болдог үзэгдлүүдийг ээлжлэн харуулж чаддаг болсондоо бахархдаг боловч Мусtеrореrса гийн өнгөөрөө хуурах чадалд хүрч чадахгүй л байна. Түүнийг удаанаар ажиглан харсан хүн, итгэхийн эцэсгүй ер бишийн хачин амьтан болохыг мэдэж авна: хуурмаглах чадал тийм гайхалтай юм. Хар өнгө нь агшин зуур цагаан болно. Газар шиг боровтор өнгөтэй байснаа гэнэт усны жигтэйхэн сайхан өнгөтэй болно. Бие дээрх толбууд нь тэнгэрийн үүл шиг хэлбэр дүрсээ өөрчилнө. Түүний хувирч хувьсах чадлыг хэн боловч хараад мэл гайхна. Булан тохой газрын лаг шавар дээр хэвтэж байхдаа мөн лагийн өнгөтэй болж чадна. Өтгөн замгийн дотор ороод шургахдаа мэнгэ толбоо бас тийм болгоно. Усандаа гэрэлтэй газраар хөвөн явах нь нэг хэсэг гэрэл шиг харагдана. Зайлсхийн зугтах, үзэгдэлгүй дайрах нь туйлын гайхам. 

	Бүхнийг захирагч, оюун билигт, зохион бүтээлч хүн л Мусtеrореrса-д тийм чадлыг олголоо гэж бодох уу? Түүнийг чин үнэн байхад нь тааруулах гэж үү? Шударгаар амь зуухыг эрэлхийлэгч загас бүхэнд танигдаж байхуйц үл өөрчлөгдөх дүрстэй болгох гээд үү? Аль эсхүл заль мэх, муу санаа, ов луйвар л тийм болгов уу? Хуурамч чанарыг хуурч мэхлэх зэвсэг, худал хуурмагийн биелэл огт төсөөгүй юмыг төсөөлөх, хамгийн хүчирхэг дайсан ч гэсэн хүчин мөхөстдөг хорлонт санаагаар хоолоо олж идэх чухам үнэн байдлаараа үл үзэгдэх ёстой амьтан гэж тооцож болох юм. Ингэж бодох үндэстэй юм. 

	Ийм байсаар атал өлзий буянт бүтээн зохиогч, бүхнийг захирагч хүч бол худал, хуурмаг чанарыг хэзээ ч буй болгодоггүй гэж хэлж болох уу? Аль эсхүл, бидний дотор нь амьдран байгаа материаллаг үзэгдэл маань зөвхөн хоосон чанар уу? тийм бус ахул Арван номлол, шударга ёсны хуурамч чанар хаанаас бий болоо вэ? Хүмүүс сайн үйлийг мөрөөддөг байсан, тэр нь ямар тус болж байсан бэ? 

	
Шидэт талст

	Хэрэв та тарнич, төлөгч юм уу, хараал, ерөөл, шидэт бумба, болор савын хүчээр хувь тавилант таагч номынхны нэгэн аваас тэр хоёрын энэхэн үеийн нууцлаг гүнд нэвтэрч, энэ үед их л аз жаргалтай байгаа бололтой тэр хоёрын үйл явдлын ертөнцийг нь урьдаас таан мэдэх сэн буй заа. Илбэчийн бутангийн уур мананд буюу гялалзах гүнд олон, олон хот балгас, орд харш, тэрэг сүйх, эрдэнэс, гуа үзэсгэлэнгийн ертөнц, нэгэн хүний дур зоргоор сүйрсэн асар том балгас; дийлдэхгүй хүчинд зэвүүцэх их улс гүрэн; хязгааргүй үнэ цэнтэй зураг хөрөг өлгөөстэй уудам өрөө тасалгаанууд; хосгүй сүр жавхлант өргөө; үе үе ганцхан нэрийг гайхаад гайхаж барамгүй ам амандаа хэлж суух бүхэл энэ хорвоо үзэгдэх буй заа. 

	Тэгээд гунил, гансрал, зовлон, цөл газар аянгат бороон дунд Макбетад баяр хүргэж байсан гурван шулам Каупервудийг хараад ингэж хэлэх байсан биз:

	— Аварга их төмөр замын эзэн чамд баяр хүргэе! Хосгүй орд харшийн эзэн Фрэнк Каупервуд чамд баяр хүргэе! Соёлыг тэтгэгч, хэмжээлшгүй баялгийн эзэн Фрэнк Каупервуд чамд баяр хүргэе! Чиний нэр алдар үеийн үед цуурайтна!

	Гэвч тэд Цэцэн Эгч дүүсийн адил үг нь худал болох биз, учир юу гэвэл Сөнөсөн тэнгисийн алимын чандруу буюу хүсэл мөрөөдлөөр сэрж ч үл чадах эд тансгаар ханаж ч үл чадах оюун; амьдралын ачаанд аль хэдийн залхсан зүрх; салхигүй шөнийг сар шиг, хоосон мөрөөдөлгүй болсон сэтгэл энэ хэд түүний алдар нэрд нэгэнт холилдсон юм. Харин Макдуфф шиг гэр орон, төрөл төрөгсдөө хаян одож буй Эйлинд бол тэд, элдэв түгшүүртэй эс бусыг үзнэ вий гэх байсан биз. Юмтай, юмгүйн хооронд! Байгаа юм шиг атлаа байхгүйн зовлонг амсаах! Ихэс дээдсийн хүрээлэн зүүд зэрэглээ мэг харагдаад үүд хаалга нь онгойж өгөхгүй байх! Холын зэрэглээ шиг гарч ирсэн хайр сэтгэл хав харанхуйд сөнөн арилах адил, 

	— Эзэн мөн, биш, зүүд нойрны хаант улсын хаан Фрэнк Каупервуд чамд баяр хүргэе! гэж шуламсууд хашхиралдаад илбэчийн бутангийн утаа манан дотроос буй болох хий үзэгдэл дүрсүүд түрэн хашхиралдаж мэдэх бөгөөд тэр бүгд нь үнэн болж ч юун магад. Яалаа гэж тийм эхлэлтэй юм тийм төгсөлтэй болно гэж ухаант хэн боловч хэлэхгүй байх бил ээ?

	 

	МУНДАГ ЭР – 1 (e-nom.mn)

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

